
  Takk fyrir að sækja þessa ókeypis bók. Bókin er bundin höfundarétt þrátt fyrir að hún sé ókeypis og því má ekki afrita hana með neinum hætti svo sem ljósmyndun, prentun, hljóðritun, eða á annan sambærilegan hátt, að hluta eða í heild, án skriflegs leyfis höfundar og útgefenda. Ef þú ert ánægð/ánægður með bókina hvet ég þig til að bjóða öðrum að sækja sitt eigið eintak á Emma.is. Þar geta þeir einnig fundið fleiri bækur við sitt hæfi. Takk fyrir áhugann.


  - Þorgrímur Þráinsson


  



  


  Þessi rafbók er gjöf til grunnskólanema frá

  Emma.is og Þorgrími Þráinssyni


  


  Það að lesa, það að skilja, það að læra opnar allar dyr fyrir okkur. Lestur er lykillinn að því að vera upplýstur einstaklingur sem allir vegir standa færir. Nýlegar kannanir sýna krakkar og ungt fólk les sjaldnar en áður. Margt annað en að taka sér bók í hönd er freistandi og sú staðreynd var upphaf þessa samstarfs; Þorgríms Þráinssonar og emma.is. Lestur á rafrænu formi er góður og gildur og opnar jafnmargar dyr og lestur með hefðbundinnar bókar. Tölvan er freisting enda gluggi út í hinn stóra heim þekkingar og spennandi upplýsinga.


  Átta bækur á rafrænu formi eftir Þorgrím verði í boði á emma.is, öllum án endurgjalds tímabundið.


  Fótboltadraumurinn


  Hitinn var svo yfirþyrmandi að Kidda fannst hann hreinlega vera að kafna. Hann átti erfitt með að anda eðlilega og sveið í augun undan svitanum sem bogaði af enninu. Kiddi vissi að hann mátti ekki gefast upp, hann varð að standa sig fyrir Ísland. Hann hafði verið valinn til þess að leika með landsliðinu gegn Ítalíu um heimsmeistaratitilinn í knattspyrnu og hann varð að leggja sitt af mörkum til þess að íslenska landsliðið yrði heimsmeistari í fyrsta skipti.


  Leiktíminn var að renna út og ekkert mark hafði verið skorað. Rúmlega eitt hundrað þúsund áhorfendur troðfylltu áhorfendastúkurnar en milljónir knattspyrnuáhugamanna um allan heim fylgdust með leiknum í beinni sjónvarpsútsendingu. Þegar tæp mínúta var til leiksloka áttu Ítalir hörkuskot í slá og þaðan skaust boltinn út á kant — beint fyrir framan fæturna á Kidda Hann stöðvaði knöttinn fimlega og hugsaði með sér að nú yrði hann eyða síðustu kröftunum til þess að freista þess að skora Allir íslensku leikmennirnir voru komnir í vörnina nema Kiddi og hann gerði sér strax ljóst að hann yrði að reyna að einleika í gegnum ítölsku vörnina til þess að eiga möguleika á að skora.


  Fætur hans, sem höfðu verið næsta máttlitlir síðustu mínútur leiksins, tóku skyndilega á rás og Kidda fannst hann öðlast kraft sem hann hafði aldrei fundið fyrir áður. Hann lék ákveðið og hratt í áttina að markinu og á óskiljanlegan hátt mistókst ítölsku varnarmönnunum að stöðva hann. Þegar Kiddi nálgaðist vítateiginn hafði hann sólað fjóra Ítali upp úr skónum og áður en hægt var að bregða fæti fyrir hann dúndraði hann boltanum að marki andstæðinganna. Þegar hann sá á eftir boltanum fann hann sælutilfinninguna fara um líkamann því hann vissi að boltinn myndi rata rétta leið. Það mátti heyra saumnál detta þegar boltinn fór í gegnum loftið og þandi síðan út netmöskvana efst í markhorninu. Ítalski markvörðurinn stóð agndofa og gat ekki komið neinum vörnum við.


  Kiddi stökk í loft upp af fögnuði en lét sig síðan falla niður í vott grasið, örmagna af þreytu. Hann vissi að hann var hetja leiksins og honum hafði aldrei á ævinni liðið betur. Félagar Kidda hentu sér yfir hann hver af öðrum og voru íslensku leikmennirnir eins og bláhvít hrúga á vallarhelmingi Ítalanna. Þeir áhorfendur, sem héldu með Íslandi, dönsuðu stríðsdans í áhorfendastúkunum og hrópuðu: „Kiddi — Kiddi — Kiddi — Kiddi!"


  „Kiddi, Kiddi, Kriiiistinn. K I D D I! Vaknaðu, drengur. Þú átt að vera mættur í próf eftir tæpan hálftíma." Mamma hans var orðinn þreytt á því þurfa sífellt að kalla á hann á morgnana og nánast draga hann fram úr rúminu.


  Kiddi barðist um undir sænginni eins og hann væri að ýta leikmönnunum ofan af sér og settist svo eldsnöggt upp. „Við unnum titilinn," hrópaði hann og starði ráðvilltum augum út í loftið.


  „Var þig enn að dreyma hetjudrauma?" spurði mamma hans og kannaðist greinilega við þann hugarheim sem Kiddi lifði í. „Ég þarf víst ekki að spyrja að því hver skoraði sigurmarkið," sagði hún stríðnislega en varð fremur brúnaþung þegar hún sá að Kiddi hafði enn einu sinni sofið í fótboltaskónum. „Hversu oft þarf ég að banna þér að sofa fótboltaskónum? Skórnir fara beint í ruslið ef þú vogar þér að fara afturí þeim uppí rúm. Mín vegna máttu sofa í skónum en þá skaltu gjöra svo vel að tjalda úti í garði og vera þar það sem eftir er. Nema þú viljir kannski sofa úti á fótboltavelli? Þú verður að hætta að lifa í þessum draumheimum og reyna að takast á við lífið með augun opin.


  Kannski linnir draumórunum ef þú leggur þig betur fram á æfingum og nærð að vinna þér sæti í liðinu."


  „Já, en ég var hetjan í liðinu," sagði Kiddi lágt og reyndi að réttlæta drauminn fyrir móður sinni.


  „Drífðu þig á lappir og mundu að taka lýsi áður en þú færð þér morgunmat."


  Kiddi tók af sér fótboltaskóna og teygði sveittar tærnar út í loftið. Hann setti skóna undir rúmið og var enn með hugann við markið sem hann skoraði og tryggði Íslandi heimsmeistaratitilinn. „Bara ef þetta hefði ekki verið draumur," muldraði hann þegar hann klæddi sig í gallabuxurnar.


  Kiddi er þrettán ára, ljóshærður og nokkuð vinsæll í hverfinu. Honum gengur vel í skólanum en fótboltinn á þó hug hans allan. Fyrir þremur árum byrjaði hann að æfa með félögum sínum hjá knattspyrnufélaginu Æskunni en árangurinn lét á sér standa. Í upphafi átti hann fast sæti í B-liðinu 5. flokki en núna var hann á öðru ári í 4. flokki. Í fyrrasumar lék hann lítið með vegna þess að hann var í sveit og þar af leiðandi komst hann ekki í A-liðið núna.


  Mamma Kidda heitir Elsa og vinnur á skrifstofu en Jóhann, pabbi hans, starfar sem rafvirki. Kiddi á eina sextán ára gamla systur, sem heitir Linda, og yngri bróðir hans, sem er fimm ára, heitir Helgi.


  Kiddi sótti lýsisflöskuna í ísskápinn og þar sem hann var einn í eldhúsinu fékk hann sér sopa af stút þótt mamma hans væri búin að banna honum það. Ósjálfrátt lokaði Kiddi augunum þegar hann fékk sér sopa því honum fannst lýsi ekki það besta sem til er í heiminum. Því næst greip hann mjólkurfernuna og grettinn í framan saup hann líka úr henni.


  Kiddi var með hugann við söguprófið, sem hann var að verða of seinn í, en tilhlökkunin var kvíðanum yfirsterkari því það var síðasta prófið á vorönninni. Kiddi var vel að sér sögu, eins og flestum öðrum greinum, en hafði þó ekki lært neitt sérstaklega vel fyrir prófið.


  „Ertu með svindlmiða?” spurði Ingvar Kidda þegar þeir hittust fyrir utan skólann, rétt áður en prófið átti að byrja. Þeir voru í sama bekk. Kiddi hafði afskaplega gaman af að vera með Ingvari í skólanum því hann var hugrakkur og framkvæmdi flest sem honum datt í hug.


  „Nei, eiginlega ekki," svaraði Kiddi. „Þó er ég með nokkur nöfn skrifuð í pennaveskið mitt en ég þori barasta ekki að svindla því ef það kemst upp lendi ég örugglega í meiriháttar klandri."


  „Ég las eiginlega ekkert og þess vegna skrifaði ég smá-svindl," sagði Ingvar og leit flóttalega í kringum sig. Síðan dró hann ermarnar á peysunni upp að olnbogum og sýndi Kidda. Kiddi rak upp stór augu því handleggirnir á Ingvari voru eitt krass. „Vá, maður! Ertu vitlaus eða hvað? Þú verðu rekinn úr skólanum ef kennarinn sér þetta."


  „Eitthvað verður maður að gera til þess að falla ekki," svaraði Ingvar, sem var orðinn svolítið skömmustulegur, en hnippti síðan í Kidda og sagði: „Fljótur nú það er verið að hringja inn." Síðan hlupu þeir félagarnir saman að skólastofunni því þeir ætluðu sér að ná í góð sæti.


  Kiddi renndi í einum grænum hvelli yfir spurningarnar og leist ekkert sérstaklega illa á þær. Hann leit síðan til Ingvars sem var greinilega líka búinn að renna augun yfir blaðið því hann gretti sig ógurlega. Svanhildur kennarasleikja, sem var oftast hæst í bekknum, sat skáhallt fyrir framan Kidda og gaf honum auga um leið og hann leit á hana. Kiddi brosti vandræðalega og grúfði sig yfir blaðið. Hann var feiminn við Svanhildi því hann vissi að hún var hrifin af honum. Kiddi átti ekki í miklum erfiðleikum með svörin við flestum spurningunum en var þó ekki alveg viss um að þau væru öll rétt.


  Ingvar notaði ávallt tækifærið þegar Örn kennari snéri sér undan og bretti upp ermarnar. Hann virtist samt hafa lítið gagn af svindlinu því hann gretti sig alltaf meira og meira.


  Kiddi áttaði sig ekki alveg á síðustu spurningunni og rétti því upp höndina. Örn kennari brá fljótt við og spurði Kidda hvað það væri sem hann skildi ekki.


  „Ég fatta ekki alveg spurninguna; Hver voru mestu mistök Napóleons í valdatíð hans? Er verið að spyrja um mistök í einkalífinu eða í styrjöldunum?"


  „Þú verður að ráða fram úr þessu sjálfur, góurinn," sagði Örn og vildi sem minnst gefa í skyn. „Ef þú hefur lesið kaflann um Napóleon vandlega áttu ekki að þurfa að vera í vandræðum með að svara spurningunni."


  Kiddi klóraði sér í kollinum með blýantinum, leit á Svanhildi, sem tuggði tyggjó eins og hún ætti lífið að leysa, og síðan á Ingvar sem var með allan hugann við handleggina á sér og það hvenær sem Örn kennari fylgdist ekki með bekknum.


  Kiddi svaraði spurningunni um Napóleon af mikilli kostgæfni en stóðst ekki freistinguna að grínast aðeins í lokin. „Mestu mistök Napóleons voru annars þau að hafa ekki verið í síðum nærbuxum þegar hann var að berjast á veturna."


  Kiddi las svörin yfir eins fljótt og hann gat því hann þráði heitast að komast útí sólina með fótboltann og kyssa skólavegginn bless. Hann merkti prófblaðið vandlega, brosti sínu breiðasta þegar hann stóð upp frá borðinu og glotti lymskulega til Svanhildar þegar hún leit á hann. Hún sendi honum fingurkoss til baka.


  „Gleðilegt sumar," sagði hann við Örn kennara og síðan rauk hann út úr kennslustofunni. Hann hljóp eftir ganginum og dró djúpt andann þegar hann kom út á skólalóðina.


  Sjálfsmarkið


  „Þarf ég að fara aftur í sveitina í sumar?," spurði Kiddi móður sína þegar hann kom heim úr skólanum og það var auðheyrt að hann langaði mest til þess að einbeita sér að fótboltanum í sumar.


  „Þetta er útrætt mál," sagði Elsa dálítið pirruð því hún vissi á hverju hún átti von. „Þú veist að amma þín og afi þurfa aðstoð við búskapinn og þar að auki er það að vera sveit það besta sem unglingar á þínum aldri geta komist í. Þú ert orðinn vanur því að moka flórinn og reka kýrnar og enginn hefur betri tök á þeim en þú, Kiddi minn. Og svo færðu einhverja vasapeninga sem þú getur haldið til haga og notað næsta vetur."


  Kiddi gat svo sem viðurkennt að hann hefði gaman af sveitastörfunum en honum fannst hann vera orðinn það fullorðinn að hann þyrfti að fara að taka lífið alvarlega. „Já, en mamma, það kann enginn að sparka bolta í sveitinni og ég verð aldrei atvinnumaður í fótbolta ef ég fæ ekki að æfa mig með Æskunni. Svo er ég orðinn leiður á því að vera í fótbolta í fjósinu því þar er svo sleipt og vonlaust að reyna að kenna beljunum að sparka."


  „Þú verður að lofa mér því að hætta að leika þér með bolta í fjósinu. Afa þínum er illa við það og svo er það stórhættulegt. Gólfið er sleipt og ég vil ekki hafa það að þú farir að slasa þig í sveitinni. Og svo minnkar nytin í kúnum ef þær verða æstar og hræddar. Ef þú tekur boltann með þér í sveitina áttu að leika þér úti á túni." Elsa var ákveðin á svip þegar hún las yfir syni sínum en hann brosti með sjálfum sér og rifjaði það upp í huganum þegar hann var að reyna að láta beljurnar sparka í boltann. „Ekki geta beljurnar verið í handbolta," hugsaði Kiddi mér sér en lét það ósagt til þess að æsa móður sína ekki enn frekar.


  Kiddi sá fram á að hann kæmist ekki hjá því að fara í sveitina og það voru aðeins nokkrir dagar þar til hann færi austur. Að vissu leyti hlakkaði hann til því hann hafði gaman af dýrum, silungsveiði og sveitastörfum en samt fannst honum grátlegt að geta ekki tekið þátt í leikjum sumarsins með Æskunni.


  „Mamma! Hvar er eru stuttbuxurnar mínar?" Kiddi var að tína saman íþróttafötin sín því það var leikur gegn Frumherjunum um kvöldið. Hann hafði verið valinn í hóp sextán leikmanna í fyrsta skipti. Það kom honum dálítið á óvart þar sem hann lék eingöngu annað slagið með B-liði 4. flokks í fyrra. „Kannski eru einhverjir leikmenn forfallaðir," hugsaði Kiddi með sér en það hvarflaði ekki að honum að hann hefði verið valinn vegna þess að Ásgeir þjálfari teldi hann efnilegan.


  Kiddi átti ekki von á því að hann fengi að byrja inn á í leiknum en kannski fengi hann að koma inn á í seinni hálfleik því þessi leikur var síðasti leikurinn hans með Æskunni, í bili að minnsta kosti.


  „Mamma, gleymdir þú að þvo sokkana og stuttbuxurnar?" spurði Kiddi aftur því hann fann hvorugt í skúffunum.


  „Stuttbuxurnar hanga inni í þvottahúsinu en sokkarnir eru orðnir þurrir." Elsa hafði ekki tíma til þess að stjana við Kidda því Bibba frænka var í heimsókn. Kiddi kunni ekkert sérstaklega vel við Bibbu frænku. Hún var frekjudolla og var alltaf að segja kjaftasögur um hina og þessa. Og svo skildi hún ekki hvernig nokkur nennti að elta leðurtuðru um allan völl og sparka henni hingað og þangað, eins og hún orðaði það. „Meiri fýlan alltaf af henni Bibbu," hugsaði Kiddi með sér. „Hún var alltaf eins og málverk í framan og með fitukeppi hér og þar. Honum fannst að henni væri nær að elta bolta annað slagið til þess að losna við spikið."


  Kiddi fann stuttbuxurnar og sokkana í þvottahúsinu og náði svo í fótboltaskóna undan rúminu sínu. Þeir voru svo fínpússaðir að hann gat næstum speglað sig í þeim. Ásgeir þjálfari hafði sagt að strákar ættu alltaf að mæta í fínpússuðum fótboltaskóm á æfingar og í leiki því þá entust þeir miklu lengur. Hreinir skór sýndu líka að eigandinn bæri virðingu fyrir íþróttinni. Ásgeir var nýr þjálfari hjá félaginu en hann hafði áður leikið með íslenska landsliðinu og verið atvinnumaður í Noregi.


  Kiddi kom við heima hjá Tryggva, besta vini sínum, og þeir urðu samferða á völlinn með íþróttatöskurnar hangandi á öxlinni, báðir spenntir fyrir leikinn.


  Tryggvi er af mörgum talinn einn besti leikmaður Æskunnar. Hann er sterklega byggður, dálítið stórgerður, með dökkt, stuttklippt hár og tekur fótboltann mjög alvarlega. Tryggvi er orðinn 14 ára og Kiddi hefur mikið álit á honum. Hann er líka alltaf til í að fíflast.


  Á leiðinni á völlinn var umræðuefnið fótbolti og komst fátt annað að í hugum þeirra. Tryggva þótti leitt að heyra að Kiddi yrði að fara í sveitina enn einu sinni en lofaði að heimsækja hann einhverja vikuna þegar enginn leikur væri á dagskrá. Tryggvi hafði aldrei verið í sveit og mjög sjaldan farið langt út fyrir Reykjavík. Hann sagðist ekkert kunna á kindur og svoleiðis sveitaskepnur og vildi frekar stefna að einhverju í fótboltanum. Og svo var hann kominn á fast með æðislegri stelpu.


  „Heldurðu að við vinnum í kvöld?" spurði Kiddi þegar þeir nálguðust völlinn.


  „Ef við spilum jafn vel og síðast eigum við góða möguleika en Frumherjarnir eru ansi góðir," sagði Tryggvi og leit á Kidda.


  „Þá fæ ég örugglega ekkert að koma inn á í leiknum,” hugsaði Kiddi mér sér og varð þungur á svip.


  „Þú færð kannski að koma inn á ef vel gengur," sagði Tryggvi hughreystandi og lagði handlegginn yfir herðarnar á Kidda eins og hann hefði lesið hugsanir besta vinar síns.


  „Geturðu bara ekki sparkað í Gumma montrass þótt hann sé í sama liði og við til þess að ég fái tækifæri á kantinum?" spurði Kiddi meira í gríni en alvöru. Svo hlupu þeir hlæjandi síðasta spottann til þess að mæta ekki of seint. Þeir vissu að Ásgeir þjálfari refsaði alltaf þeim sem mættu of seint. Hann var sko harður þjálfari sem lét strákana ekki komast upp með neitt múður.


  Gummi montrass var greinilega búinn að frétta að Kiddi þyrfti að fara sveitina eftir nokkra daga og gat ekki á sér setið frekar en fyrri daginn að stríða honum dálítið. Hann byrjaði að baula lágt þegar Ásgeir þjálfari var búinn að tilkynna liðið og brá sér út úr búningsklefanum. Flestir skildu hverjum baulið var ætlað og byrjuðu að hlæja. Kiddi lét sem hann heyrði ekkert og hélt áfram að reima á sig skóna.


  „Hefur smalinn tíma til þess að sitja á bekknum í kvöld?" sagði Gummi glottandi og hélt áfram að baula. „Þetta er nú meiri fjósalyktin hérna inni. Kiddi fórstu ekki örugglega úr fötunum frammi?" Klíkan í kringum Gumma hló dátt en aðrir tóku hlutina alvarlega og Tryggvi sagði strákunum að fara að einbeita sér að leiknum. Gummi sagði Tryggva að þegja og skipta sér ekki af þessu því hann væri fyrirliðinn og réði öllu. Tryggvi nennti greinilega ekki að æsa sig yfir barnaskapnum í Gumma og dreif sig út á völl til að hita upp.


  Ásgeir þjálfari hafði valið Gumma sem fyrirliða af því að hann skoraði svo mörg mörk í fyrra en hann þekkti hann greinilega ekki nógu vel. Kiddi vissi að fyrirliðar áttu ekki að haga sér svona og vonaðist til þess að Tryggvi yrði gerður að fyrirliða áður en sumarið væri liðið. Kiddi fór síðastur út úr búningsklefanum því hann þurfti ekki að hita eins vel upp og þeir sem byrjuðu inn á.


  „Hva! Ertu kominn með horn á hausinn eins og tuddi?" sagði Gummi við Kidda og sló hann í höfuðið um leið og hann hljóp fram hjá honum á leiðinni út á völl. Palli, Dóri og Nonni voru með Gumma eins og alltaf og hlógu eins og vitleysingar hvenær sem hann reyndi að vera fyndinn.


  Kiddi gekk niðurlútur út á völlinn og var þessa stundina feginn því að þurfa ekki að æfa með þessum jólasveinum allt sumarið. Hann var eiginlega farinn að hlakka til að hitta ömmu og afa í sveitinni. Fótboltaskórnir hans voru hreinni en skór allra hinna strákanna og hann ætlaði varla að tíma að stíga á mölina. Kiddi lék sér einn með bolta í upphituninni en gjóaði öfundaraugum til þeirra, sem áttu að byrja inn á, þar sem þeir voru að taka spretti og hita upp, einbeittir á svip.


  Dómarinn flautaði og gaf merki um að leikurinn væri byrjaður. Leikurinn fór rólega af stað og hvorugt liðið tók nokkra áhættu. Kiddi sat á varamannabekknum og óskaði þess heitast að Tryggvi myndi standa sig vel. Hann fékk slæmt spark aftaní lærið snemma í leiknum en harkaði af sér eins og alltaf. „Svona eiga leikmenn að vera," sagði Ásgeir þjálfari við strákana á varamannabekknum þegar sparkað var í Tryggva. „Hann segir ekki orð við dómarann heldur harkar af sér tekur bara helmingi ákveðnari á móti andstæðingunum fyrir bragðið." Kiddi brosti þegar Ásgeir hrósaði Tryggva og var stoltur af því að vera besti vinur hans.


  Þegar fyrri hálfleik var í þann mund að ljúka fengu Frumherjar hornspyrnu og sláninn númer fimm í liðinu þeirra náði að skalla boltann í netið. útlitið var því ekki bjart en Ásgeir þjálfari lagði á ráðin í leikhléinu og bað strákana að sækja meira upp vinstri kantinn því honum fannst hægri bakvörður andstæðinganna slakastur þeirra. Seinni hálfleikurinn hófst með sókn Æskunnar og Tryggvi átti hörkugóða sendingu á Gumma sem komst einn inn fyrir vörnina og læddi boltanum í markið, framhjá markverðinum. Gummi. fagnaði, eins og honum einum er lagið, með því að hoppa hátt í loft upp og var honum fagnað innilega.


  Þegar um tuttugu mínútur voru til leiksloka skoraði Æskan sitt annað mark og var Rúnar varnarmaður þar að verki. Kiddi var farinn að efast um að hann fengi nokkuð að spila í þessum leik þegar Ásgeir þjálfari kallaði á hann og Baldur og sagði: „Strákar, farið þið að hita upp."


  Hjartað í Kidda tók kipp þegar hann heyrði Ásgeir nefna nafnið sitt. Hann leit í kringum sig eins og einhver annar Kiddi væri á bekknum en stóð síðan upp í svo miklu óðagoti að hann rak höfuðið uppundir varamannaskýlið. Það hristist allt til og Kiddi fann strax að hann hafði meitt sig. Þótt hann fyndi til lét hann samt sem hann hefði bara verið að æfa sig að skalla. „Það er nú algjör óþarfi að brjóta allt og bramla þótt þú sért að fara að hita upp," sagði Ásgeir stríðnislega þegar hann sá hve Kidda var mikið niðri fyrir.


  Kiddi fann að það blæddi dálítið úr sárinu en borði ekki fyrir nokkurn mun að segja frá því. Hann og Baldur hituðu rækilega upp í skamman tíma og teygðu vel á vöðvunum. Kiddi fann bæði til tilhlökkunar og kvíða því hann var að fara að spila sinn fyrsta leik með A-liði 4. flokks. Hann vissi að hann yrði að standa sig vel til þess að fá fleiri tækifæri með liðinu þegar hann kæmi úr sveitinni um haustið.


  Ásgeir bað dómarann um skiptingu og kallaði tvo leikmenn út af. Kiddi fann að hann var stressaður þegar hann fór úr æfingagallanum og þegar Ásgeir sagði honum að hann ætti að koma inn á fyrir Atla, í stöðu hægri bakvarðar, stóð honum ekki alveg á sama.


  „Já, en ég hef aldrei leikið í vörninni," sagði Kiddi en sá strax eftir að hafa sagt þetta því hann vissi að hann ætti að vera þakklátur fyrir það að fá að fara inn á.


  „Þú getur alveg spjarað þig í vörninni," sagði Ásgeir ákveðinn enda var það hann sem réði því hvar á vellinum menn léku. Kiddi tók í höndina á Atla þegar þeir mættust á hliðarlínunni og hljóp einbeittur inn á völlinn. Tryggvi sagði nokkur vel valin orð við vin sinn honum til hvatningar og svo byrjaði leikurinn aftur. Það var skammt til leiksloka og sókn Frumherjanna var farin að þyngjast.


  „Strákar, við verðum að berjast og halda forskotinu," kallaði Gummi fyrirliði þegar framlínumaður Frumherjanna var nýbúinn að klúðra dauðafæri. Þegar Kiddi var búinn að vera inn á í fimm mínútur var hann búinn að skalla boltann einu sinni úr vörninni og gefa góða sendingu upp hægri kantinn.


  Nokkrir leikmenn Frumherjanna vissu að Kiddi var að spila sinn fyrsta leik og sáu hversu stressaður hann var. Þeir gerðu allt hvað þeir gátu til þess að taka hann á taugum og svifust einskis. „Kiddi, þú ert að missa buxurnar „upp" um þig. Þú átt ekki að sparka með þeim fæti sem þú stendur í." Svona létu þeir dæluna ganga. Kiddi lét sem hann heyrði ekki glósurnar en tók þær samt nærri sér. Þegar lítið bar á dró hann buxurnar aðeins neðar og reyndi að líkja eftir Tryggva.


  Þegar fjórar mínútur voru til leiksloka dró loks til tíðinda. Kiddi hafði góðar gætur á sóknarmanni Frumherjanna en lenti skyndilega í kapphlaupi við hann eftir stungusendingu frá miðjumanni Frumherja. Hár bolti kom inn fyrir vörnina, yfir Kidda og andstæðing hans. Þeir tóku báðir á rás á eftir boltanum og var Kiddi sneggri á sprettinum. Siggi, markvörður Æskunnar, kom hlaupandi úr markinu þegar hann sá að Kiddi mundi ná boltanum. „Kiddi, hingað!" öskraði hann og baðaði út handleggjunum


  Án þess að líta upp tók Kiddi boltann á lofti og sendi hann í háum boga í átt að eigin marki. Siggi var kominn of framarlega og Kiddi sparkaði of fast þannig að boltinn sveif yfir Sigga, lenti rétt fyrir utan vítapunktinn og skoppaði inn í markið.


  Kiddi greip fyrir andlitið og Siggi lét svívirðingarnar dynja á honum. „Af hverju renndir þú boltanum ekki til mín? Þú verður vita hvað þú ætlar að gera, ekki bara framkvæma hugsunarlaust, afglapinn þinn. Þú ert algjör!"


  Kiddi fékk sting í magann og langaði mest af öllu að hverfa ofaní jörðina. „Af hverju þurfti Ásgeir að skipta mér inn á?" hugsaði hann með sér og fannst hann best geymdur á varamannabekknum — eða bara í fjósinu með beljunum. Tryggvi hljóp strax til Kidda, sagði að þetta hefði getað hent hvern sem er og bað hann að herða upp hugann. „Það eru enn nokkrar mínútur eftir af leiknum og við getum alveg skorað eitt mark til viðbótar."


  Leikmenn Æskunnar virtust tvíeflast við sjálfsmarkið en Kiddi var niðurbrotinn. Hann fann til máttleysis í fótunum og langaði mest til þess að vera kominn undir sæng með eigin hugsanir. Hann var vart búinn að ná áttum aftur þegar hann sá að Tryggvi var allt í einu kominn í dauðafæri. En


  æ, aftur var brotið illilega á honum. Dómarinn sá að brotið átti sér stað innan vítateigs og dæmdi því umsvifalaust vítaspyrnu. Leikmenn Æskunnar fögnuðu innilega og brúnin á Kidda lyftist þegar hann sá að Tryggvi átti sjálfur að taka vítið.


  Tryggvi stillti boltanum upp á vítapunktinum og hjartað hamaðist í brjóstinu á Kidda. „Ætlaði besti vinur hans að bjarga honum frá frekari svívirðingum? Myndi sjálfsmarkið gleymast ef sigur ynnist?" Hugsanirnar þutu í gegnum höfuðið á Kidda og hann lokaði augunum eitt augnablik.


  Tryggvi var öryggið uppmálað þegar hann hljóp að boltanum og sendi hann með hnitmiðuðu skoti í hliðarnetið. Kiddi gat ekki á sér setið þegar hann sá boltann í netinu heldur hljóp fagnandi til vinar síns og þakkaði honum fyrir markið. Staðan var þá orðin þrjú gegn tveimur, Æskunni í vil, og skömmu síðar flautaði dómarinn til leiksloka.


  „Það munaði minnstu að þú klúðraðir leiknum fyrir okkur," sagði Gummi við Kidda eftir leikinn. „Sem betur fer var þetta þinn fyrsti og síðasti leikur með okkur í sumar. Geturðu ekki flutt í sveitina og farið að æfa beljufótbolta?"


  Gummi var alltaf samur við sig — miskunnarlaus og hrokafullur.


  Kiddi kreppti hnefana og hann langaði mest til þess að gefa Gumma einn á túlann. „En kannski hafði Gummi rétt fyrir sér. Kannski er ég bara best geymdur í sveitinni," hugsaði hann með sér. Kiddi var hljóðlátur í búningsklefanum en heyrði útundan sér að nokkrir leikmenn voru að velta því fyrir sér hvort sjálfsmarkið væri Kidda eða Sigga að kenna. Flestir vildu kenna Kidda um markið því hann hefði átt að líta upp áður en hann sendi boltann til baka.


  „Strákar! Hverjir eru búnir að skora mark á vormótinu?" spurði Gummi og beið eftir viðbrögðum Kidda. Hann lét sem hann heyrði ekki spurninguna og dreif sig í sturtu. Hlátrasköllin í strákunum glumdu á veggnum og þegar Kiddi skrúfaði frá vatninu var hann gráti næst. Hann var lengi í sturtu og gleymdi sér smástund undir vatnsbununni. Síðan komu strákarnir í liðinu hver á fætur öðrum í sturtu og rifjuðu upp gang mála í leiknum. Þeir hlógu og gerðu að gamni sínu en Kidda var ekki skemmt. Hann lét vatnið leika um andlitið þannig að enginn tæki eftir tárunum sem runnu niður kinnarnar. Honum fannst hann vera misheppnaður á allan hátt og sjálfsvorkunnin gerði það að verkum að hann gat ekki hamið tárin.


  „Ætlarðu að verða gegnsósa í sturtunni?" kallaði Tryggvi þegar hann var búinn að klæða sig.


  „Nei, ég er að koma. Bíddu eftir mér. Ég ætla að verða samferða." Kiddi skrúfaði fyrir vatnið og þurrkaði sér á methraða.


  Ásgeir þjálfari kallaði á Kidda þegar hann var búinn að klæða sig. „Svo þú ert að fara í sveit í sumar. Ég hefði nú frekar viljað hafa þig í hópnum í sumar til þess að geta kennt þér eitt og annað."


  Kiddi sagði fátt en hlustaði á það sem Ásgeir sagði. „Þú kemur væntanlega í bæinn áður en haustmótið er búið, ekki satt?"


  „Jú, ég kem í bæinn í lok ágúst,” sagði Kiddi feiminn.


  „Já, það er fínt því þá eru væntanlega nokkrir leikir eftir af haustmótinu og þú færð kannski eitthvað að spila."


  Kiddi fann að Ásgeir hafði dálitla trú á honum og spurði þess vegna hvað hann þyrfti að gera til þess að verða betri í fótbolta.


  „Þú verður fyrst og fremst að fá trú á sjálfum þér og ætla þér að verða betri. Það er ekki nóg að hugsa um hlutina ekkert gerist af sjálfu sér. Það, sem ég ráðlegg þér að gera, er að æfa eins vel og þú getur í sveitinni. Haltu boltanum á lofti, æfðu þig að skalla, skjóta og rekja boltann. Reyndu að vera sem mest með boltann til þess að fá tilfinningu fyrir honum. Og mundu að hugsa jákvætt. Aðeins með síendurteknum æfingum tekurðu framförum og verður betri fótboltamaður. Ef þú hefur þolinmæði og ert samviskusamur standa þér allar dyr opnar í framtíðinni."


  Kiddi hlustaði með athygli á ráðleggingar Ásgeirs og þakkaði honum svo fyrir. Tryggvi beið fyrir utan og spurði Kidda í gríni hvort hann hefði verið að sleikja upp þjálfarann?


  „Við vorum bara aðeins að ræða málin," sagði Kiddi glaðlega. Þeir félagarnir ræddu um fátt annað en fótbolta á heimleiðinni og Kiddi spurði margs.


  „Mundir þú vilja vera ég?" spurði hann Tryggva auðvitað meira í gríni en alvöru rétt áður en þeir kvöddust.


  Tryggvi staðnæmdist eitt augnablik, klóraði sér í höfðinu en sagði svo stríðnislega. „Ég mundi vilja vera þú á sunnudögum þegar þú færð vasapeninga. Svo mundi ég vilja vera þú þegar Linda, systir þín, kyssir þig því hún er svo falleg og þar að auki gæti ég alveg hugsað mér að vera jafn myndarlegur og þú. En að ég mundi vilja alveg vera þú nei, ekki þótt ég yrði um leið besti fótboltamaður heims."


  Tryggvi hló dátt þegar hann var búinn að svara þessari kjánalegu spurningu og sagðist ætla að hafa samband við Kidda í fyrramálið.


  Þegar Kiddi stóð fyrir framan spegilinn seinna um kvöldið og var að bursta í sér tennurnar setti hann upp nokkur leikarasvipbrigði og hugsaði um orð Tryggva. „Gæti hugsað mér að vera jafn myndarlegur og þú," sagði hann í lágum hljóðum og skoðaði sig vel í speglinum. „Kannski er ég ekki svo misheppnaður eftir allt," hugsaði hann og glotti út í annað. „Kannski verð ég bara kvennagull þegar ég er orðinn stór. Kannski verð ég besti fótboltamaður heims ef ég æfi mig vel í sveitinni. Kannski verð ég það frægur að Gumma leiðindaskjóðu þyki það heiður að ég sparki í rassgatið á honum. En kannski verð ég áfram bara sami misheppnaði sjálfsmarkaskorarinn ..."


  „Ætlarðu að sofa á klósettinu eða ertu bara að horfa á þennan skrýtna í speglinum? Þú verður alltaf bólugrafinn hvort sem þú horfir í spegilinn eða ekki."


  Kiddi hrökk í kút þegar Linda, systir hans, opnaði hurðina og truflaði draumórana. „Ég er ekkert bólugrafinn."


  „Þú ert búinn að vera á klósettinu í rúman hálftíma. Það þurfa kannski aðrir en þú að nota klóið."


  „Ertu að fara á ball?" spurði Kiddi vandræðalega og tannkremið lak niður annað munnvikið.


  „Við stelpurnar ætlum aðeins að kíkja á ball hjá framhaldsskólanum með Óskari og Hemma."


  „Eru þið Hemmi byrjuð saman aftur?"


  „Ég veit það ekki. Hann er eitthvað að reyna að sleikja mig upp," sagði Linda og setti upp pæjusvipinn sem Kiddi kannaðist svo vel við.


  „Ertu hrifin af honum?"


  „Hann á æðislegan sportbíl og er vinsæll í skólanum þannig að það er allt í lagi að láta hann halda að ég sé spennt fyrir honum."


  „Hefurðu sofið hjá honum?" spurði Kiddi kaldur og roðnaði smávegis.


  „Það er naumast forvitnin. Viltu ekki bara koma með í kvöld og sjá hvað gerist? Nei, litli minn, ég læt ekki töffara eins og Hemma komast upp með neitt káf."


  „Hefurðu þá aldrei sofið hjá neinum?" spurði Kiddi og kom sjálfum sér dálítið á óvart því hann hafði aldrei spurt systur sína svona spurninga.


  „Heldur þú að ég fari að segja þér frá því? Ég ætti ekki annað eftir. Þú værir ekki lengi að kjafta frá leyndarmálinu, litli minn. Drífðu þig nú fram og leyfðu mér að klára að setja á mig andlitið."


  Um leið og hann gekk út og lokaði á eftir sér sagði hann Lindu að hann vissi um nokkra stráka sem væru hrifnir af henni. Hann vissi nákvæmlega hver viðbrögðin yrðu.


  Hurðin opnaðist samstundis aftur og andlitið á Lindu ljómaði af ánægju. „Er það?" spurði hún áköf og augun tindruðu."


  „Já," sagði Kiddi í lágum hljóðum og virtist ekkert vilja ræða það frekar.


  „Það kemur mér ekkert á óvart," sagði Linda og brosti út að eyrum. „Ég veit líka um nokkra sem mundu vilja fara með mér á ball í kvöld. Það er alltaf gaman að vita til þess að einhverjir strákar hafi tilfinningu fyrir því hvað sé fallegt og hvað ekki."


  Linda skellti hurðinni aftur þegar hún var búin að fá að heyra það sem hún vildi og segja Kidda að drífa sig í háttinn. Hún opnaði hurðina skyndilega aftur og Kidda dauðbrá. „Og vertu svo ekkert að liggja á skráargatinu, litli minn. Ég kjafta í mömmu ef þú gerir það."


  Kiddi fékk ekki tíma til að svara fyrir sig því Linda skellti hurðinni næstum því á nefið á honum. Hann fór inní herbergið sitt, gætti þess vandlega að fótboltaskórnir væru á sínum stað undir rúmi og lagðist svo undir sængina. Hann virti fyrir sér myndirnar af Maradona, Gullit og Ásgeiri Sigurvinssyni sem prýddu veggina í herberginu ásamt öðrum myndum af átrúnaðargoðum. „Kannski verð ég einhvern tímann ..." hugsaði hann en komst ekki lengra í hugsununum sínum því Elsa lauk upp hurðinni.


  „Ertu sofnaður, ljúfurinn?"


  „Já, ég er að tala upp úr svefninum og mig er að dreyma að mamma mín hafi gleymt að koma inn til mín til að bjóða góða nótt."


  Elsa brosti því hún hafði oft gaman af bullinu í Kidda. „Hvernig fór leikurinn í kvöld?"


  „Við unnum," sagði Kiddi í lágum hljóðum. „Og ég skoraði mark."


  „En gaman," sagði Elsa og var stolt af syni sínum.


  „Það var sjálfsmark," sagði Kiddi og dró sængina yfir andlitið.


  „En leiðinlegt,“ sagði Elsa og brosið breyttist í meðaumkunarsvip .


  Elsa fann til með syni sínum og hughreysti hann með því að segja að fall væri fararheill. Síðan kyssti hún Kidda á kinnina, kíkti undir rúmið, brosti góðlátlega og sagði: „Leyfðu svo einhverjum öðrum að skora sigurmarkið í nótt."


  Sóley


  „Kiddi minn, drífðu þig nú í klippingu svo þú missir ekki af rútunni eftir hádegi." Elsa var að setja ofan í töskurnar fyrir Kidda því í dag skyldi haldið í sveitina. Jóhann, pabbi Kidda, var farinn í vinnuna en hann laumaði nokkrum þúsund krónu seðlum að Kidda, svo lítið bar á, um leið og hann kvaddi. Helgi, litli bróðir Kidda, vildi ólmur fá að fara með í sveitina og fór að vola þegar Elsa sagði að hann fengi ekki að fara fyrr en seinna í sumar.


  „Flýttu þér nú svo að Haukur rakari þurfi ekki að bíða eftir þér, Kiddi minn."


  „Já, ég er að fara. Annars finnst mér ég nú ekkert þurfa að láta klippa mig. Það eru flestir strákar með smálubba og ég veit að stelpum finnst það æði."


  „Viltu frekar að amma þín klippi þig með sauðaklippunum í kvöld þegar þú kemur í sveitina? Hún fengi hjartaáfall ef hún sæi þig með hárið svona. Ef þú lætur klippa þig í dag verður þú kominn með sítt hár í haust þegar þú kemur aftur í bæinn. Þá taka stelpurnar örugglega eftir þér. Annars liggur þér ekkert á að fara að hugsa um stelpur. Þeir, sem eru nýfermdir, eiga að gera allt mögulegt annað en að hugsa um stelpur."


  „Jæja þá," sagði Kiddi og hélt áleiðis til rakarans. „Ég læt sko ekki snoða mig eins og í fyrra þegar ég fór í sveitina. Frekar sting ég af."


  „Allt í lagi, hafðu þetta bara eins og þú vilt en samt verður lubbinn að fjúka."


  „Sæll, Kiddi minn," sagði Haukur rakari. „Mikil ósköp er búinn að klippa mig," sagði Kiddi stríðnislega. „Rútan bíður allavega ekki eftir mér."


  „Er það ekki gamla góða snoðklippingin eins og alltaf á vorin," spurði Haukur og náði í klippurnar.


  Kiddi tók andköf í stólnum, greip um höfuðið og sagði æstur: „Nei, mamma sagði að ég mætti ráða sjálfur núna. Ég þoli ekki að vera krúnurakaður."


  „Ja, hérna. Það munar ekki um lætin," sagði Haukur og honum var greinilega brugðið. „Ertu kannski kominn með konu og börn?" spurði hann þegar hann sá mannasvipinn á Kidda.


  „Nei, en það er kannski ekki langt þangað til ég byrja með stelpu eins og Tryggvi vinur minn. Hann segir að það sé alveg sjúklega gaman."


  „Já, allt í lagi en ætlum við að ræða um stelpur í dag eða klippa lubbann?" Hauki fannst orðið nóg um masið og vildi koma sér að verki.


  „Geturðu klippt eftir mynd?" spurði Kiddi og dró samanvöðlaða mynd upp úr rassvasanum.


  „Hvaða lubbi er nú þetta?" spurði Haukur þegar hann virti myndina af Ruud Gullit knattspyrnumanni fyrir sér.


  „Þekkirðu ekki besta fótboltamann heims, eða hvað?" Kiddi átti ekki til orð.


  „Nei, ég fylgist ekki mikið með þessum boltaspörkurum en ef þú vilt fá hár eins og þessi loðni á myndinni þarftu að bíða í nokkra mánuði til viðbótar. Ekki get ég klippt hárið á þér sítt. Hvað þá látið þig fá svertingjakrullur."


  Kiddi stakk myndinni afturí vasann og vonbrigðin leyndu sér ekki. „Styttu toppinn þá bara smávegis og taktu aðeins frá eyrunum en ekki mikið af síddinni."


  Haukur gerði sitt besta til þess að verða við óskum Kidda og eftir hálftíma lágu ljósir lokkar á gólfinu. „Úff, þetta er allt of stutt," sagði Kiddi þegar Haukur rétti honum spegil og snéri honum í stólnum. „Það er eins gott að ég er að fara í sveitina því vinir mínir myndu drepast úr hlátri ef þeir sæju mig svona snoðaðan."


  „Þú ert fínn og snyrtilegur núna og tilbúinn í sveitastörfin," sagði Haukur og lét masið sem vind um eyrun þjóta. Hann hafði greinilega heyrt sitt af hverju sem rakari og skildi vel óánægjuraddir unga fólksins. Kiddi virti fyrir sér ljósu lokkana á gólfinu með söknuði og hugsaði með sér að ef þetta væru lokkar úr hárinu á Ruud Gullit myndi hann örugglega taka þá með sér og geyma þá vel á góðum stað.


  „Þú mátt alveg geyma hárið mitt ef þú vilt því kannski verð ég frægur seinna," sagði Kiddi við Hauk þegar hann rétti honum þúsund krónu seðil. „Kannski klippir þú mig bara frítt seinna."


  Undrunarsvipur færðist yfir andlit Hauks en hann skildi ekki alveg hvað Kiddi átti við. „Ég er bara að fíflast," sagði Kiddi og brosti þegar hann var búinn að þakka fyrir sig og var á leiðinni út.


  Elsa þurfti að vinna eftir hádegi og gat því ekki fylgt syni sínum niður á Umferðarmiðstöð. Tryggvi kíkti í heimsókn til að kveðja og lofaði að heimsækja Kidda í sveitina ef hann ætti þess kost. Kiddi sagði að hann væri strax farinn að hlakka til að sýna Tryggva hvað væri raunverulega gert í sveitinni.


  Kiddi fór einn með leigubíl niður á Umferðarmiðstöð og hélt fast um íþróttatöskuna til þess að týna ekki veskinu sínu. Honum fannst það dálítið ævintýri að sitja einn í flottum bíl og láta einkabílstjóra keyra sig hvert sem hann óskaði. Mest langaði Kidda til að rúnta dágóða stund í bænum og helst hefði hann viljað að félagar sínir sæju hann sitja eins og greifa í leigubíl. Kiddi lét hugann reika í leigubílnum og ímyndaði sér að honum væri ekið eftir heimsfrægri breiðgötu. Hann ímyndaði sér æsta aðdáendur sem vildu líta á hetjuna í leigubílnum. Hetjuna sem væri besti fótboltamaður heims. Kiddi sá fyrir sér rauðan dregil, þjóna og fallegar stúlkur þegar hann fór út úr bílnum á Umferðarmiðstöðinni en draumurinn breyttist í blákaldan raunveruleika þegar bílstjórinn sagði: „Þetta gera fimm hundruð og tíu krónur." Það heyrðist greinilega að karlinn var með falskar tennur og Kidda fannst sniðugt að heyra hann tala. Kiddi sótti seðil í veskið sitt og um leið og hann rétti bílstjóranum aurana hét hann sjálfum sér því að bursta tennurnar á hverju kvöldi svo að hann þyrfti ekki að fá falskar þegar hann væri orðinn fullorðinn.


  „Það mætti halda að mamma þín væri að senda þig að heiman," sagði leigubílstjórinn við Kidda þegar hann dröslaði töskunum upp úr skottinu á bílnum. Kiddi sá sér leik á borði og sagði alvörugefinn. „Við erum svo blönk heima að mamma hefur bara efni á að borga fargjald fyrir einn. Litlu systkinin mín verða því að vera í ..." Kiddi lauk ekki setningunni en leit á töskurnar fullur meðaumkunar. „Ekki setja þær harkalega niður."


  „Ja, þessi ungdómur nú til dags," muldraði bílstjórinn. „Að öllu er nú hægt að henda gaman. Það er af sem áður var þegar ég var að alast upp fyrir norðan. Þá var ekki verið að fara með fleipur í tíma og ótíma."


  „Hvaða tannkrem notarðu?" spurði Kiddi leigubílstjórann þegar hann var í þann mund að setjast inní bílinn.


  „Ha?" sagði bílstjórinn og leit upp því hann skildi ekki spurninguna.


  „Ég sagði bara að þetta væri fínn bíll sem þú ættir," sagði Kiddi vandræðalega og áttaði sig á því að það væri dónalegt að gera grín að gömlu fólki. Hann setti handtöskuna yfir öxlina á sér og dröslaðist með töskurnar að rútunni þar sem Bjössi rútubílstjóri tók við þeim.


  „Það er naumast farangurinn hjá mínum núna," sagði Bjössi með sinni skæru og skrýtnu rödd. „Er verið að flytja gull í sveitina?" Bjössi heilsaði Kidda eins og gömlum vini enda var hann sjálfur úr sveitinni hans Kidda.


  „Gekk þér ekki annars vel í prófunum? Ég hélt að þú yrðir á fullu í fótboltanum í sumar. Auðvitað er alltaf best að vera í sveitinni. Þú ert minn maður. Hvað er annars að frétta af henni mömmu þinni? Fín kerling hún mamma þín, maður. Alltaf gaman að henni því hún hlær svo dátt."


  Bjössi talaði og talaði en Kiddi komst ekki að til að svara. „Vertu svo ekki seinn inní rútuna því mér sýnist sem hún verði full í dag."


  Kiddi keypti súkkulaðistykki, lakkríspoka og gosflösku til þess að láta sér ekki leiðast í rútunni og honum fannst í raun ekki hægt að ferðast með rútu án þess að maula eitthvað á leiðinni. Farþegarnir voru farnir að tínast inní rútuna og Kiddi dreif sig af stað. Hann langaði mest til þess að sitja fremst til þess að geta fylgst með umferðinni og haft það gott. Hann var líka vanur að sitja fremst.


  Rútan var að verða full af fólki þegar Kiddi stökk upp í hana en til allrar hamingju voru fremstu sætin laus. Hann vonaðist til að fá að hafa bæði sætin út af fyrir sig og gerði sig því eins fyrirferðarmikinn og frekast var kostur.


  Rétt áður en rútan lagði af stað kom stelpa hlaupandi að rútunni í fylgd móður sinnar og var þeim mikið niðri fyrir. Bjössi fór út og átti einhver orðaskipti við móðurina. Hann tók við ferðatöskunum og fylgdi stelpunni svo inní rútuna.


  „Ætli það sé ekki best að þú sitjir fremst hjá honum Kidda. Hann er að fara í sömu sveit og þú." Bjössi fylgdi stelpunni til sætis og setti handtöskuna hennar í grindina fyrir ofan sætið. „Önnur sæti eru hvort sem er upptekin."


  „Halló," sagði stelpan þegar hún settist við hlið Kidda. Hann svaraði á sama hátt en hann þorði ekki að mæta augnaráði hennar. Þegar stelpan hljóp í áttina að rútunni hafði Kiddi tekið eftir að hún var svakalega sæt og varð þess vegna enn feimnari.


  Útvarpið var lágt stillt og vegna skvaldurs í farþegunum heyrðist aðeins ómur af tónlistinni. Kiddi sat stífur í sætinu og fylgdist grannt með umferðinni. Hann þorði ekki að líta til hliðar því hann sat svo nálægt stelpunni að hann óttaðist að mæta augnaráði hennar. Kiddi uppgötvaði fljótt spegil fyrir ofan framrúðuna sem bílstjórinn notaði til þess að fylgjast með farþegunum. Hann sá stelpuna mjög greinilega í speglinum þegar hann hallaði höfðinu aftur og laumaðist til að virða hana fyrir sér þegar lítið bar á. Hún var með sítt ljóst hár og stór augu „Hún er eiginlega eins falleg og prinsessa í ævintýrabók," hugsaði Kiddi með sér. Hann mundi hreinlega ekki eftir að hafa séð fallegri stelpu. Hún tók hárið í tagl og var með rautt band í því. Gallabuxurnar hennar voru ljósar og brúnu skórnir hennar vel pússaðir. Kiddi var hugsi og átti erfitt með að hafa augun af speglinum. Hann vonaði innilega að stelpan væri að fara á einhvern sveitabæ í grennd við Kiðafell. Þá gæti hann átt þess kost að kynnast henni í sumar.


  Kidda langaði til að segja eitthvað en var hræddur um að orðin kæmu öfug út úr sér. Hann var ekki vanur því að tala við svona fallegar stelpur og skorti kjark. „Ef ég væri Tryggvi væri ég örugglega búinn að tala við hana og bjóða henni sælgæti", hugsaði Kiddi með sér og mundi þá að hann átti sælgæti í vasanum. Hann var líka búinn að gleyma gosflöskunni sem hann var með á milli fótanna. Kidda langaði til að fá sér lakkrís en fannst svo asnalegt að laumast ofan vasann og reyna að fela það fyrir henni. Svo vissi hann líka að það er erfitt að borða lakkrís og njóta hans án þess að smjatta. Hann reyndi að telja í sig kjark og bjóða stúlkunni en hann vissi ekki hvað hann átti að segja. Samt fannst honum hann verða að tala við hana því annars myndi hann kannski aldrei kynnast henni. „Ætti ég að spyrja hana hvort hún sé á föstu", hugsaði Kiddi með sér, ,eða með hvaða liði hún haldi í ensku knattspyrnunni."


  „Má bjóða þér lakkrís?" spurði Kiddi kurteislega en hikandi og snéri sér að stelpunni þegar hann var loksins búinn að telja í sig kjark. Hún brosti blíðlega og leit á útrétta höndina.


  „Þetta myndi ég nú kalla súkkulaði," sagði stelpan og brosið varð dálítið vandræðalegt. „Nema þetta sé einhver ný tegund af lakkrís."


  Kiddi var svo stressaður að hann hafði tekið upp súkkulaðistykkið í stað lakkríspokans og fann að hann hitnaði allur í framan. „Æi, ég ruglast svo oft á vösum," sagði hann afsakandi til þess að segja eitthvað."


  „Já, takk, ég þigg alveg smánammi," sagði hún og Kidda fannst orðin hljóma eins og frá hefðarfrú í gamalli bíómynd. „Annars finnst mér lakkrís miklu betri."


  Kiddi hafði snör handtök og var búinn að sækja lakkríspokann áður en hún var búinn að ljúka setningunni. „Nei, eitt í einu. Maður á aldrei að háma í sig sælgæti," sagði hún og Kiddi ímyndaði sér strax að pabbi hennar væri tannlæknir. Hann fékk dálítinn sting í magann þegar hann leit í stóru bláu augun hennar. Hann hélt að hann væri ástfanginn en fannst samt slæmt að hafa ekki Tryggva, vin sinn, til að segja sér hvort svona stingur í maga væri tákn um ást. „Nema að ég sé að fá magapínu af stressi og sælgætisáti", hugsaði Kiddi með sér og leit á gosflöskuna sem hann var með. Hann velti vöngum yfir ástinni í skamma stund og fannst í raun hjákátlegt að hann skyldi vera farinn að hugsa um hvort hann væri ástfanginn nokkrum mínútum eftir að hann var farinn að tala við bláókunnuga stelpu.


  „Ég heiti Sóley Markúsdóttir," sagði stelpan skyndilega og rétti Kidda höndina.


  „Kiddi. Kristinn Jóhannsson. Oft kallaður Kiddi varamaður."


  „Ha, Kiddi hvað?" spurði Sóley undrandi.


  „Nei, ég var bara að gera grín að mér af því ég er svo lélegur í fótbolta," sagði Kiddi og sá strax eftir því að hafa reynt að vera fyndinn á eigin kostnað.


  Ég hef svo lítið vit á fótbolta að ég veit ekki hvort menn eru góðir eða lélegir þótt ég horfi á þá spila." Sóley var auðheyranlega áhugalaus um fótbolta og Kiddi ákvað því að skipta um umræðuefni.


  „Hvað ertu gömul?"


  „Ég er nýorðin fjórtán ára," sagði Sóley og spurði Kidda sömu spurningar.


  „Ég verð fjórtán í september en ég fékk að keyra traktorinn í sveitinni fyrir nokkrum árum. Kiddi gortaði aðeins af því að hafa fengið að keyra traktorinn þegar hann var ellefu ára en Sóleyju fannst það ekkert sniðugt. „Ég hef aldrei skilið af hverju það er verið að láta svona unga krakka sitja undir stýri. Krakkar verða að fá að þroskast í takt við tímann," sagði Sóley spekingslega og Kidda fannst orðin hljóma glæsilega.


  „Þroskast í takt við tímann," hugsaði hann með sér og óskaði þess að hann væri svona spekingslegur. „Ja, ég keyrði traktorinn kannski ekki oft þegar ég var yngri en fékk stundum að sitja á hnjánum á vinnumanninum og stýra. Á hvaða bæ verður þú í sumar?"


  „Ég verð hjá ömmu og afa á Melum eitthvað fram í ágúst, að ég held."


  „Er séra Grímur afi þinn?" Kiddi varð eitt spurningarmerki í framan. „Ég hef aldrei séð þig þar á sumrin."


  „Nei, ég hef eiginlega aldrei verið í sveit á sumrin en mamma og pabbi vildu að ég hjálpaði ömmu og afa í sumar. Samt hef ég alltaf heimsótt afa og ömmu annað slagið. En á hvaða bæ verður þú?"


  „Kiðafelli."


  „Er hann langt frá Melum?"


  „Nei, rétt hjá. Maður er kannski hálftíma að ganga á milli bæjanna." Kiddi var spenntur yfir því að fá Sóleyju í sveitina og vonaðist til þess að geta hitt hana sem oftast.


  „Er ekkert skrýtið að eiga afa sem er prestur?"


  „Nei, auðvitað ekki." Sóleyju fannst spurningin kjánaleg. „Máttu alveg haga þér eins og þú vilt? Blótar afi þinn stundum? Farið þið alltaf með borðbæn fyrir matinn?" Kiddi var svo forvitinn að hann spurði margra spurninga í einu.


  „Heldurðu að amma og afi séu eins og fólkið í þáttunum Húsið á sléttunni, eða hvað?. Þau eru örugglega ekkert öðruvísi en annað fólk og afi er bara venjulegur prestur."


  „Hefurðu aldrei orðið vör við draugagang í kirkjunni á Melum?" Kiddi var spurulli en nokkru sinni fyrr og vissi greinilega meira um aðstæður á Melum en Sóley.


  „Er draugagangur þar?" spurði Sóley undrandi.


  „Já, út af mannabeinunum í kirkjuturninum."


  Sóleyju var brugðið en hún hafði aldrei heyrt um mannabeinin. „Þetta er örugglega bara eitthvað bull. Ég hefði örugglega heyrt um draugagang þar ef það væru einhverjar vofur á sveimi."


  „Ég mundi aldrei þora einn inn í kirkjuna að kvöldi til," sagði Kiddi eftir að þau höfðu rætt um draugaganginn dálitla stund.


  „Hvað heldur þú að dauð mannabein geri þér?" spurði Sóley stríðnislega og leit á Kidda.


  „Örugglega ekkert en mér er illa við mannabein í pokum, hvað sem hver segir."


  Kidda fannst rútuferðin taka stuttan tíma því hann gleymdi sér algjörlega við að tala við Sóleyju. Rútan stoppaði hjá brúsapallinum við heimkeyrsluna að Kiðafelli og Kidda fannst leiðinlegt að þurfa að kveðja Sóleyju. „Við sjáumst kannski einhvern tímann í sumar," sagði Kiddi og rétti Sóleyju höndina.


  „Alveg örugglega. Það er ekki nema hálftíma gangur á milli bæjanna sagðir þú áðan. Og svo ert þú orðinn svo góður á traktornum að þú ættir að geta boðið mér á rúntinn eitthvert kvöldið."


  Kiddi sá strax á brosi Sóleyjar að hún var að gera grín að honum en vonaði samt innilega að hún meinti það sem hún sagði. Bjössi fann töskurnar í farangursrýminu og setti þær á brúsapallinn. „Þú skalt ekkert vera að reyna að rogast með töskurnar heim að bænum. Láttu frænda þinn sjá um að sækja þær seinna í kvöld," sagði Bjössi og kvaddi Kidda með handabandi.


  „Ég bið að heilsa Sóleyju," sagði Kiddi vandræðalega en Bjössi brosti.


  „Þú varst að kveðja hana fyrir tæpri mínútu. Ertu strax farinn að sakna hennar? Það verður ekki mikið um sveitastörfin á þessum bæ ef þú ætlar að vera að hugsa um stelpur sumar. Amma þín verður ekki par hrifin af því, skal ég segja þér." Bjössi skaust uppí rútuna og hurðin lokaðist. Sóley settist í sætið, sem Kiddi hafði setið í, og leit út um gluggann. Hún veifaði þegar rútan ók af stað og Kiddi fann aftur þennan skrýtna sting í maganum.


  Kiðafell


  Kiddi brosti breitt þegar hann virti Kiðafell fyrir sér í fjarska og var feginn að vera kominn í sveitina því þar leið honum svo vel. Ilmurinn frá náttúrunni lék um vit hans þegar hann gekk heim að bænum frá brúsapallinum og sælustraumur fór um hann allan. Fjósið var á sínum stað og kindurnar með lömbin sín víða um túnið en Kidda fannst einkennilegt að enginn skyldi taka á móti honum, ekki einu sinni Lubbi gamli sem var vanur að fylgjast með öllum mannaferðum.


  Kiddi var ekkert að ómaka sig við að banka á dyrnar heldur gekk rakleiðis inn og fór úr skónum. „Amma! Halló, amma, ég er kominn! Afi! Er enginn heima, eða hvað?"


  Kiddi leit inn í eldhúsið og stofuna en hvergi var nokkra sálu að sjá. „Hvurslags eiginlega er þetta?" sagði Kiddi við sjálfan sig dálítið gramur. „Maður er að koma í sveitina og það flýja bara allir í burtu. Svakalega hlýt ég að vera skemmtilegur."


  Kiddi fór inn í eldhús, sótti sér glas og fékk sér ískalda mjólk úr ísskápnum. Honum fannst mjólkin hvergi eins köld og góð og úr þessum ísskáp og þambaði tvö glös með bestu lyst. Þá mundi hann skyndilega eftir því að það var mjaltatími og þess vegna væru allir í fjósinu að mjólka.


  Kiddi hljóp sem fætur toguðu út í fjós og brosti sínu breiðasta þegar hann sá heimilisfólkið önnum kafið hjá kúnum. „Halló, allir, ég er kominn."


  Amma sat undir Skrautu gömlu og togaði varfærnislega í spenana. „Sæll, ljúfurinn. Mikið er gaman að sjá þig." Hún stóð upp með erfiðismunum, hagræddi klútnum á höfðinu og faðmaði Kidda innilaga að sér. „Mikið hefurðu stækkað, ljúfurinn.“


  Kiddi kyssti afa líka á kinnina og Jónas frænda sem var að huga að mjaltavélunum. Lubbi gamli var vitaskuld í fjósinu og dillaði rófunni til merkis um að hann byði Kidda velkominn í sveitina.


  „Er Skrauta gamla alltaf með jafn stór og viðkvæm júgur?" spurði Kiddi og var þegar kominn með hugann við búskapinn.


  „Já, hún lagast ekkert úr þessu," sagði amma og hélt áfram að mjólka Skrautu gömlu. „Kannski finnst henni bara betra að láta mjólka sig upp á gamla mátann og ég lái henni það ekki."


  Kiddi rölti í hægðum sínum um fjósið og kastaði kveðju á kýrnar. Kýrin hans, hún Bleikja, virtist kannast við kauða og sleikti á honum aðra höndina. Kiddi dró djúpt andann og þefaði eins og hann væri staddur í miðjum rósagarði. „Ég elska þessa lykt," sagði hann svo hátt og snjallt að amma gat ekki annað en brosað.


  „Ertu nokkuð með glas hér í fjósinu?" spurði Kiddi ömmu og sagði að sig langaði í volga mjólk beint úr spenanum.


  „Já, vinur minn. Við áttum von á þér á þessum tíma og það hvarflaði að okkur að þú vildir mjólkursopa þegar þú kæmir. Annars er köld mjólk í ísskápnum ef þú vilt það heldur."


  „Nei, mig langar meira í volga mjólk með froðu," sagði Kiddi og lét sem hann hefði ekki bragðað mjólkurdropa allan daginn. Amma mjólkaði síðan Skrautu beint ofan í glasið og Kiddi gat varla beðið eftir því að það fylltist. Hann dembdi í sig mjólkinni líkt og kálfur, sem var að sjúga spena í fyrsta skipti, og froðan náði langt út á kinnar.


  „Þetta er sko æðislegt," sagði hann og ropaði hátt.


  „Uss, uss, það er nú algjör óþarfi að ropa framan í dýrin eftir að hafa þegið frá þeim mjólk," sagði afi og klappaði á kollinn á Kidda. „Þú kemur aldeilis á réttum tíma í sveitina því kúnum verður hleypt út á morgun í fyrsta skipti á þessu sumri því tíðin hefur verið svo góð."


  Kidda fannst fátt eins spennandi í sveitinni og þegar kúnum var hleypt útí fyrsta skipti eftir að hafa dvalið veturlangt í fjósinu. „Það verður meiriháttar að sjá þær taka undir sig stökk og sprikla um allt túnið."


  Við kvöldverðarborðið spurði fólkið frétta að sunnan og Kiddi mátti hafa sig allan við að telja upp allt sem hann taldi að ömmu og afa þætti fréttnæmt.


  „Minntist mamma eitthvað á það við ykkur hvort Tryggvi, vinur minn, mætti koma í sveitina og vera í nokkra daga?" spurði Kiddi fullur eftirvæntingar.


  „Já, hún talaði um vin þinn sem hefur aldrei verið í sveit," sagði amma. „Það ætti að vera í lagi að leyfa honum að kynnast dýrunum í nokkra daga. Borgarbörnunum veitir víst ekki af að kynnast einhverju öðru en sjoppum og sælgæti."


  „Það yrði .sko algjört æði að fá hann hingað. Ég held líka að Helgi bróðir ætli að kíkja í heimsókn til okkar en þá er eins gott að einhver barnapía komi með honum því ekki nenni ég að passa hann alla daga."


  „Við sjáum bara til þegar þar að kemur," sagði afi rólega og gaf í skyn að honum fyndist ótímabært að gera ráðstafanir þar að lútandi nú þegar.


  „Ertu ekki alltaf í fótboltanum?" spurði Jónas sem einu sinni þótti nokkuð snjall leikmaður í knattspyrnuliði sveitarinnar.


  „Jú, ég spila með 4. flokki Æskunnar og fór inn á um daginn. Annars er ég bara varamaður því ég er ekki eins góður og hinir þótt ég sé fljótur að hlaupa. Þeir eru allir miklu stærri og sterkari en ég. En það á eftir að breytast.


  „Þú verður varla góður fótboltamaður ef þú ætlar að hanga í sveitinni öll sumur," sagði Jónas og auðheyrt var að hann sá eftir því að hafa ekki reynt fyrir sér með einhverju liði fyrir sunnan.


  „Ég kom með boltann hingað og ætla að reyna að æfa mig þegar ég þarf ekki að hjálpa til við annað," sagði Kiddi og áhuginn skein úr augunum."


  „Maður nær aldrei jafn góðum árangri þegar maður er einn að æfa eins og þegar maður æfir með einhverju liði. Þú veist að best er að spila sem mest og gera æfingar sem svipa til atvika sem koma upp í fótboltaleik. Annars eru æfingar hér í sveitinni einu sinni í viku. Strákarnir á bæjunum í kring eru búnir að stofna með sér félag og ætla að reyna að fá einhverja leiki í sumar. Æfingarnar eru bæði fyrir fullorðna karlmenn og unga stráka þannig að það gengur stundum ansi mikið á."


  Kiddi lifnaði allur við þegar hann heyrði þessar gleðifréttir og hlakkaði mikið til að mæta á æfingar með sveitaliðinu.


  „Mætir þú stundum á æfingarnar, Jónas?" spurði hann og vonaðist til að frændi væri ekki alveg búinn að leggja skóna á hilluna.


  „Jú, ég lít við annað slagið en er orðinn ansi slappur. Við skulum reyna að kíkja um helgina ef það verður æfing."


  Skyrið var borið á borð og Kiddi hrúgaði á diskinn sinn. Honum varð hugsað til Sóleyjar og langaði mest til þess að spyrjast fyrir um hana en vildi þó ekki að amma og afi héldu að hann væri í einhverju stelpustússi. Hann ákvað þó að impra á þessu við borðið en gætti þess að vera sakleysið uppmálað og afslappaður í framan þegar hann talaði. Hann setti skyr upp í sig, sleikti skeiðina vandlega og leit svo kæruleysislega út um eldhúsgluggann.


  „Hafið þið heyrt hvort það verður einhver Sóley hér í sveitinni í sumar?" Hjartað tók kipp þegar hann nefndi nafnið hennar en sem betur fer var Jónas staðinn upp frá borðinu. Hann var vís til að stríða Kidda þegar rætt var um stelpur. Amma og afi voru greinilega annars hugar og þegar þau spurðu bæði hvað hann hefði verið að segja brast hann kjark til að endurtaka spurninguna.


  „Ég var bara að spyrja hvort þið vissuð hvort það yrði einhver sól í sveitinni í sumar." Kiddi var fljótur að bjarga sér úr hugsanlegum vandræðum því Jónas var að koma aftur inn í eldhúsið.


  „Nei," sagði afi og kveikti sér í pípu. „Ef við værum einhverjir spekingar gætum við ef til vill spáð eitthvað í spilin en það er og verður alltaf allra veðra von á Íslandi."


  „Mér heyrðist þú vera að spyrja um hana Sóleyju litlu á Melum," sagði amma. Hún heyrði bersýnilega betur en hún vildi vera láta.


  „Ha, hver er það?" spurði Kiddi og gerði sér upp hæfilegt áhugaleysi.


  „Hún hlýtur að hafa verið samferða þér í rútunni í dag," sagði amma og lýsti Sóleyju sem bráðfallegri stúlku, dótturdóttur séra Gríms. „Ég frétti að það væri von á henni í dag."


  „Já, er það hún? Á hún svona ljósbláar gallabuxur og brúna skó?" spurði Kiddi eins og kjáni og amma gat ekki annað en brosað. „Þú ert nú meiri grallarinn, alveg eins og afi þinn var hér um árið."


  Afi leit á Kidda í gegnum pípureykinn og svo á ömmu en skildi ekki alveg skopskyn hennar. „Ég, grallari? Nei, ljúfurinn. Það var sko enginn tími til þess að leika sér og fíflast þegar ég var ungur. Þá unnum við karlmennirnir hörðum höndum og létum kulda og vosbúð ekki á okkur fá."


  „Sumir er fljótir að gleyma," sagði amma sposk á svipinn og byrjaði að tína leirtauið af borðinu.


  „En hvað með þessa Sóleyju?" spurði Kiddi lágróma og vildi greinilega taka upp þráðinn þar sem frá var horfið. Jónas var fljótur að átta sig á áhuga Kidda á stelpunni og sagði kvikindislega: „Nú, já. Er hvolpavitið farið að gera vart við sig hjá mínum, strax á unga aldri?"


  Sem betur fer bjargaði amma Kidda með því að segja að hún hefði frétt að Sóley myndi dvelja á Melum eitthvað fram eftir sumri.


  „Og það þýðir ekkert að laumast út á kvöldin þótt stelpa, sem brosir blítt, sé komin í sveitina. Á þínum aldri eiga strákar að vita að stelpur eru bara til vandræða."


  „Svona nú, Jónas minn," sagði amma blíðri röddu. „Maður má ekki alltaf miða allt út frá eigin reynslu. Þótt þú sért enn laus og liðugur er ekki þar með sagt að öðrum kippi ekki í kynið."


  Jónas fékk sér kaffisopa, greip krumpað tímarit, sem lá blaðagrindinni, þakkaði fyrir matinn og gekk fram. Kiddi taldi víst að Jónas væri ekkert mikið fyrir konur því hann hafði aldrei kvænst en var samt kominn vel yfir þrítugt.


  „Amma, ætlar Jónas að búa hjá ykkur alla ævi?" Kiddi hvíslaði því hann vildi ekki að Jónas kæmi askvaðandi inn eldhús og predikaði yfir sér hvað stelpur væru skrýtnar.


  „Það kemur bara í ljós síðar. Enginn veit sína ævina fyrr en öll er. Þegar hann finnur til einmanaleika hlýtur hann að fara á stúfana. Annars grunar mig að hann sé eitthvað að laumupokast um þessar mundir en það er best að vera ekkert að skipta sér af honum. Þú veist hvernig hann er."


  Afi tottaði pípuna ennþá og spúði reyknum yfir matarborðið, beint framan í Kidda. Amma var að vaska upp og Kiddi bauðst til þess að þurrka. „Afi, af hverju reykirðu svona mikið?" spurði Kiddi þegar hann stóð upp frá borðinu því hann vildi síður kafna úr reyk fyrsta kvöldið á Kiðafelli.


  „Tja! Þetta er ekkert annað en ávani. Maður hefur stundum ekkert annað fyrir stafni á kvöldin en að reykja og horfa á sjónvarpið." Afi lét fara vel um sig við eldhúsborðið og sötraði bleksterkt kaffið.


  „Ég er viss um að Guð hefði skapað okkur með stromp á hausnum ef hann hefði ætlast til þess að við reyktum," sagði Kiddi spekingslega og sótti viskustykki.


  Afi varð undrandi yfir þessari speki stráksa en amma brosti í kampinn. „Þetta er alveg rétt hjá þér, Kiddi minn. Reykingar verða aldrei nema til óþurftar og það eru hálfóþroskaðar sálir sem falla fyrir þessari heilsuspillandi freistingu."


  „Eigum við ekki að reyna að fara í kirkju á sunnudaginn?" spurði Kiddi þegar hann var í þann mund að ljúka við að þurrka síðasta diskinn.


  „Bíðið nú við," sagði Jónas undrandi en hann var kominn aftur inní eldhús til þess að fá sér meira kaffi. „Er litli strákurinn allt í einu farinn að þroskast og orðinn trúrækinn fram í fingurgóma?" Jónas átti satt að segja ekki til eitt aukatekið orð.


  Kiddi fann að hann hitnaði í framan og snéri sér að skápnum en reyndi að láta á sem minnstu bera. „Ja, ég — mig langar bara að hlusta á eina góða messu því það er svo langt síðan ég fór síðast í kirkju. Svo langar mig líka aðeins til að sjá fólkið í sveitinni og fá kökur og kók. Annars las ég bók um daginn um svona kirkjumál þannig að ég hef svolítinn áhuga. Svo er ég líka nýfermdur og verð þess vegna að fylgjast dálítið með Guði og því sem hann er að gera."


  Amma og afi fylgdust undrandi með Kidda þegar hann romsaði þessu út úr sér en sögðu fátt. „Ja, hérna," sagði afi bara og beit í pípuna.


  „Jú, ætli við förum ekki í messu um helgina eins og vanalega og þú kemur þá auðvitað með," sagði amma og var raun ánægð með að Kiddi væri farinn að hugsa dálítið um Guð.


  Þegar Kiddi var búinn að hjálpa til við uppvaskið hélt hann á töskunum upp herbergið sitt. Jónas hafði sótt þær eftir mjaltirnar og spurt, eins og fleiri, hvort hann ætlaði sér að setjast að á Kiðafelli. Kiddi raðaði fötunum sínum óskipulega inní skáp en bróðurpartur þeirra var íþróttaföt. Hann var staðráðinn í því að æfa vel í sumar. Hann vissi að æfingin skapaði meistarann og hann ætlaði sér að verða meistari — hversu mikið sem hann þyrfti að leggja á sig til þess.


  „Amma, ég ætla aðeins að fara út að æfa," sagði Kiddi þegar hann var kominn í æfingafötin sín.


  „Ég hélt að þú vildir nú bara hvíla þig í kvöld eftir rútuferðina." Amma var hissa á áhuga Kidda fyrir fótbolta. „Þú verður að gæta þess að ofreyna þig ekki á æfingunum. Við vöknum snemma á morgnana, eins og þú veist, og þá er eins gott að vera vel sofinn og úthvíldur."


  Kiddi jánkaði öllu, sem amma sagði, en dreif sig samt út. Hann byrjaði á því að hlaupa fram og til baka á túninu í dágóða stund og gerði svo nokkrar teygjuæfingar. Hann mundi eftir því að bæði Ásgeir þjálfari og Tryggvi höfðu lagt áherslu á mikilvægi þess að vera mjúkur og fimur í fótboltanum. Í raun leiddist Kidda að æfa einsamall en hann vissi að það stoðaði lítið að setja það fyrir sig. „Maður getur víst ekki haft allt eftir sínu höfði," hugsaði Kiddi með sér þegar hann lagðist á bakið og byrjaði á magaæfingunum. Honum fannst hann eitthvað illa upplagður og gat ekki sest upp nema þrjátíu sinnum. Armbeygjurnar urðu ekki nema sautján en þá var hann orðinn máttlaus í handleggjunum. Því næst reyndi hann að halda boltanum eins lengi á lofti og hann gat en það gekk vægast sagt illa. Hann vissi að hann hafði vanrækt þennan þátt og þess vegna varð hann pirraður þegar hann missti boltann áður en hann gat talið upp að þrjátíu. Hann reyndi aftur og aftur en það var eins og hann væri með grjót í skónum. „Ég hefði betur farið að ráðum ömmu og hvílt mig í kvöld," hugsaði Kiddi með sér en ákvað að gefast ekki strax upp. Hann reyndi að nota bæði vinstri og hægri fótinn til þess að fá sem besta tilfinningu fyrir boltanum en vinstri fóturinn neitaði hreinlega að láta að stjórn.


  Kiddi gafst brátt upp á því að halda boltanum á lofti því honum fannst hann vera ömurlega lélegur. „Ef ég á einhvern tímann að verða alvöru fótboltamaður þá þarf að gerast kraftaverk," sagði hann upphátt við sjálfan sig og þrumaði boltanum eins langt og hann gat. Síðan lét hann sig detta í grasið og lagðist á bakið. Honum varð hugsað til Sóleyjar og óskaði þess að hún lægi við hlið sér. Mest langaði hann til þess að skokka út að Melum og hitta draumadísina en hann vissi að það myndi hann aldrei þora. Allavega ekki strax.


  Kiddi sótti boltann og labbaði niðurlútur með hann heim að bænum. Lubbi gamli kom hlaupandi á móti honum og dillaði rófunni vingjarnlega. Kiddi reyndi að brosa en hann var of þreyttur til þess. Hann henti boltanum uppí loftið og Lubbi gerði heiðarlega tilraun til þess að stökkva á móti boltanum þegar hann var á niðurleið en fékk hann beint á hausinn. Síðan velti hann boltanum á undan sér með trýninu þar til hann kom heim í hlað og það var engu líkara en hann hefði æft fótbolta lengur en Kiddi. „Meira að segja Lubbi gamli er betri en ég," hugsaði Kiddi með sér og blés mæðulega.


  Kiddi lá lengi andvaka eftir að hann fór í háttinn og var ýmist að hugsa um hvernig hann gæti orðið bestur í fótbolta eða hvernig hann gæti kynnst Sóleyju betur. Hann vissi að hann myndi aldrei þora að banka upp á Melum einhvern sólríkan sunnudag og segja: „Sæll, séra Grímur. Ég heiti Kristinn og er í sveit á Kiðafelli. Ég er hingað kominn til þess að ræða við dótturdóttur þína, hana Sóleyju, því mér finnst hún fallegasta stelpa sem ég hef séð. Kannski langar mig til þess að giftast henni þegar mér er farið að vaxa skegg."


  Kiddi gat ekki annað en brosað yfir eigin hugmyndaflugi en hann vissi að það var svo auðvelt að vera hetja undir sænginni sinni án þess að nokkurn tímann reyndi á það. „Ég ætla að skrifa henni bréf," sagði Kiddi skyndilega upphátt og reis uppí rúminu. „Það er kannski auðveldasta leiðin til þess að kynnast henni betur og reyna að fá að hitta hana."


  Hann laumaðist niður á tánum því heimilisfólkið var farið að sofa. Klukkan var að ganga eitt en Kiddi vissi að hann gæti ekki sofnað fyrr en hann væri búinn að skrifa nokkrar línur til Sóleyjar. Hann vissi um skrifblokk á borðinu hans afa, sem hann gat fengið lánaða, og þar fann hann líka penna. Síðan laumaðist hann aftur upp í rúmið, kveikti á lampanum og byrjaði að krota.


  „Elsku Sóley! Frá því að ég hitti þig í rútunni í dag hef ég ekki séð sólina." „Nei, þetta er kjánalega orðað", hugsaði Kiddi með sér því hann mundi að það hafði ekki verið neitt sólskin þennan dag. Hann var ekki viss um það hvort hann ætti að sýna henni of mikinn áhuga. Núna sá hann eftir því hafa aldrei lesið neinar unglingabækur því hann vissi ekki hvernig hann ætti að bera sig að. Hann byrjaði aftur.


  „Kæra Sóley! Mér fannst ég ekki geta farið að sofa án þess að heyra aðeins í þér, — ég meina, án þess að skrifa þér nokkrar línur. Ég þori ekki fyrir mitt litla líf að hringja í þig því þá vita allir að við þekkjumst. Ekki það að ég skammist mín fyrir það að þekkja þig en þannig er þetta nú bara. Jónas frændi myndi stríða mér endalaust ef hann vissi að ég væri að hringja í þig og afi þinn yrði örugglega ekkert ánægður með það. Eða hvað? Ætli ég hjóli ekki með bréfið á brúsapallinn þinn á morgun og kannski býð ég þér seinna á rúntinn á traktornum, ef ég fæ hann lánaðan. Annars hittumst við örugglega í kirkjunni á sunnudaginn þegar afi þinn messar og þá getum við kannski talað smávegis saman. Ef þér sýnist að ég verði feiminn þegar ég hitti þig og margir eru að fylgjast með, láttu þá sem þú þekkir mig ekki neitt. Ég verð svo hrikalega feiminn ef ég þarf að tala við þig fyrir framan marga. Læt þetta þá duga núna og við sjáumst á sunnudaginn.


  Bless, bless og góða nótt!


  P.S. Hvað lestu úr skriftinni? Er ég örvhentur eða rétthentur og númer hvað nota ég af skóm?"


  Kiddi þorði ekki annað en að slá á létta strengi í lok bréfsins því hann vildi ekki vera of hátíðlegur. Hann bjó síðan til umslag úr annarri pappírsörk og vandaði sig síðan eins og hann gat við að skrifa nafn og heimilisfang á umslagið. Hann hafði mestar áhyggjur af því að eiga ekki frímerki því sá sem sækti póstinn á brúsapallinn myndi strax sjá að bréfið hefði ekki borist þangað með eðlilegum hætti.


  Daginn eftir fékk Kiddi lánað hjólið hans Jónasar og hjólaði að brúsapallinum á Melum. Hann setti bréfið í póstkassann og hraðaði för sinni heim aftur. Það tók hann ekki nema tuttugu mínútur að hjóla á milli bæjanna og hann var þegar farinn að hugsa um að fá sér göngutúr að Melum eitthvert kvöldið.


  Kaffiboðið


  Kidda fannst tíminn líða hratt í sveitinni og fyrr en varði var kominn sunnudagur. Hann var óvenju kátur við hádegisverðarborðið og gantaðist mikið. „Hvenær leggjum við af stað í messu?" spurði Kiddi þegar hann var í þann mund að ljúka við matinn.


  „Mér líður ekki vel í dag þannig að við verðum að bíða geð allar kirkjuferðir að sinni," sagði amma og greip um ennið á sér til þess að fullvissa sig um að hún væri með hita. Það væri ekki viturlegt af mér að fara meira út fyrir hússins dyr í dag því ég finn að ég er með hita."


  „Amma, hvernig geturðu orðið veik á sunnudegi?" spurði Kiddi og varð alveg miður sín. „Ég er búinn að hlakka til a vikuna að fara í messu hjá séra Grími. En ef þú tekur magnyl eða eitthvað svoleiðis?"


  ,Kiddi minn, hún amma þín hefur ekki verið mjög heilsuhraust upp á síðkastið og því er ekkert vit í því að skrölta hana í bíl, hvað þá að sitja undir messugjörðum klukkutíma. Við förum bara í kirkju næsta sunnudag." Afi reyndi að útskýra málin fyrir Kidda en hann skyldi auðvitað hversu mikilvægt það var fyrir Kidda að komast í messu.


  „En ef þú leggur þig í smátíma, amma?" Kiddi var með tafinn í kverkunum og lagði höndina á öxlina á ömmu var að ljúka við að þurrka af borðinu.


  ei, Kiddi minn! Við verðum bara heima í dag. Þú getur biblíuna og gluggað í hana í stað þess að fara í kirkju.


  Nema þú viljir fara einn þíns liðs. Jónas getur ef til vill skutlað þér út að Melum."


  „Biblían er svo hrikalega þykk og svo er letrið svo smátt. Ég get líka bara farið á hjólinu hans Jónasar, það er að segja ef ég má," sagði Kiddi. Hann var í þann mund að taka gleði sína á ný.


  „Það er í lagi mín vegna ef þú ferð varlega og sprengir ekki dekkin." Jónas var fegin að þurfa ekki að skutla Kidda og fannst ágætis lausn að lána honum hjólið.


  Kiddi dreif sig í fínar buxur og skyrtu, skoðaði sig í speglinum eins og hann hefði aldrei gert annað um ævina og brosti útí annað. „Til í slaginn," sagði hann í hálfum hljóðum og þaut niður stigann.


  „Vertu svo stilltur í kirkjunni og ekki slóra á leiðinni heim." Ömmu stóð greinilega ekki á sama um að senda Kidda einan, hjólandi til messu. „Ef þú ferð í kaffiboðið að messu lokinni skaltu ekki háma í þig kökurnar heldur sýna mannasiði og vera kurteis."


  „Amma, ég er að verða fjórtán og er ekkert barn lengur." Kidda leiddist að þurfa sífellt að hlusta á predikanir þótt hann vissi að þær væru nauðsynlegar annað slagið.


  „Vá, þú ert bara eins og nýsleginn túskildingur, sápuþveginn og hlandgreiddur. Það mætti halda að þú værir að fara á stefnumót." Jónas stóðst ekki freistinguna og gerði góðlátlegt grín að litla frænda sínum. „Ef ég væri þú myndi ég reyna að gifta mig í leiðinni því ég efa að þú getir orðið glæsilegri og finni á næstu árum."


  Kiddi vissi að Jónas var að stríða honum og svaraði svipuðum tón: „Hver veit nema maður slái til ef einhver falleg skvísa leynist í kirkjunni?"


  Jónas gat ekki annað en brosað og spurði að lokum: „Hvaða rakspíra notarðu?"


  „Þetta er ekki rakspíralykt. Ég raka mig aldrei nema á jólunum." Og svo hlógu þeir báðir að fíflalátunum.


  Kiddi skellti sér á reiðhjólið og veifaði til ömmu sem stóð á hlaðinu. Honum fannst hann dálítið hjákátlegur í fínum fötum á reiðhjóli en vissi að margur hafði lagt meira á sig til þess að uppfylla óskir sínar. Kiddi hjólaði eins hratt og hann gat og fann að hann svitnaði af átökunum. Hann hægði því ferðina og blístraði lagstúf til þess að stytta sér stundirnar. Klukkan var rétt að verða hálftvö og hafði hann því nægan tíma.


  Kiddi lagði hjólið á túnið rétt hjá kirkjunni og gekk inn. Honum fannst dálítið asnalegt að labba einn inní kirkjuna því fjöldi fólks var þegar mættur og allir litu við þegar hann opnaði dyrnar. Honum varð hugsað til mannabeinanna, sem talað var um að væru í poka í kirkjuturninum, og hann fann kuldahroll fara um sig allan. Kiddi vissi að heimilisfólkið á Melum sæti alltaf á fremsta bekk í kirkjunni og hann reyndi því að finna sér sæti eins framarlega og hann gat. Á næstfremsta bekk var laust sæti fyrir miðju en Kiddi vildi frekar vera á endanum við ganginn til þess að geta fylgst með Sóleyju þegar hún kæmi inn. Hann bankaði því í öxlina á manninum, sem var á endanum, og bað hann um færa sig um einn rass. „Mér verður nefnilega svo oft óglatt í kirkjum og verð stundum að hlaupa á klósettið," sagði Kiddi lágt við manninn, sem hann þekkti ekki neitt, en hann leit stórum augum á Kidda.


  Maðurinn færði sig hið snarasta og vildi greinilega ekki eiga það á hættu að fá æluna úr Kidda yfir sig. Kiddi fékk dálítið samviskubit yfir því að hafa verið að skrökva í guðshúsi en hann vissi að menn þurftu að leggja mikið á sig fyrir ástina.


  Í hvert sinn, sem einhver kom inn eftir kirkjugólfinu, snéri Kiddi sér við. Hann bjóst við að sjá Sóleyju á hverri stundu og var orðinn mjög spenntur. Loksins sá hann frú Jónu, eiginkonu séra Gríms, birtast og á eftir henni trítlaði draumadísin. Hún var í fallegum buxum, rósóttri skyrtu og mittisjakka og Kidda fannst hún ganga eftir gólfinu eins og engill. Hún leit hvorki til hægri né vinstri þegar hún gekk eftir kirkjugólfinu og settist fremst við hlið ömmu sinnar.


  Sem betur fer gat Kiddi virt Sóleyju vel fyrir sér þaðan sem hann sat þótt hún sæti hinum megin við ganginn. Hann tók ekki eftir því þegar meðhjálparinn setti hempuna á séra Grím og heyrði ekki orð af því sem fram fór í kirkjunni. Sóley sat þögul og tók ekki eftir því að verið væri að fylgjast með henni. Kiddi ímyndaði sér að hann sæti við hlið hennar og héldi í hönd hennar. Síðan myndu þau ganga saman út að lokinni messu.


  Fyrr en varði var messunni lokið og sem fyrr mændi Kiddi á Sóleyju þegar hún gekk út í fylgd ömmu sinnar. Kiddi var svolítið smeykur við að fara einn inní bæinn til að þiggja veitingar því honum fannst hann ekki þekkja neinn þótt hann kannaðist við marga. Hann vissi líka að hann hafði sjálfur breyst frá því í fyrra og eflaust kunnu fæstir deili á honum.


  Kiddi herti upp hugann og fylgdi fólkinu úr kirkjunni inn bæinn. Hann pússaði framan af skónum með því að nudda þeim í buxnaskálmarnar og speglaði sig í rúðu bíls sem stóð á hlaðinu. Honum fannst hárið á sér allt of stutt en vonaði að Sóleyju líkaði betur við stuttklippta stráka en einhverja lubba. Frú Jóna heilsaði öllum með handabandi og tók þéttingsfast í höndina á Kidda.


  ,,Ert þú ekki Kristinn litli frá Kiðafelli?" spurði frú Jóna og klappaði Kidda létt á kollinn.


  „Jú, ég heiti Kristinn," svaraði Kiddi dálítið þurr á manninn því honum leiddist óskaplega að vera álitinn lítill. Auk þess fannst honum höndin á frú Jónu dálítið krumpuð og hann kitlaði í lófann þegar hún heilsaði honum. Hann klóraði sér í lófanum með því að strjúka honum upp við jakkann sinn og stakk höndinni svo í vasann.


  „Gjörðu svo vel og gakktu í bæinn, ljúfurinn, og þiggðu veitingar hjá okkur. Þær eru bornar fram niðri í kjallara. Eru amma þín og afi ekki með þér?"


  „Nei, amma var eitthvað lasin og treysti sér ekki til þess að koma núna en þau koma örugglega næsta sunnudag.”


  „Skilaðu góðri kveðju til þeirra frá okkur hjónunum," sagði frú Jóna og snéri sér að næstu gestum.


  Kiddi fann að hann var mjög óöruggur með sjálfan sig og vissi ekki alveg hvort hann var tilbúinn til þess að hitta Sóleyju þessa stundina. Honum fannst fólkið þrengja að sér og sígarettureykurinn pirraði hann mjög. Kiddi leitaði að stiganum niður í kjallara, þar sem veitingar voru á borðum, og fylgdi fast á hæla manns sem hann áleit að væri einnig á leið niður. Allt í einu heyrði hann nafnið sitt kallað með veikri röddu einhvers staðar frá og hann leit í kringum sig en hélt þó áfram niður.


  Skyndilega missti Kiddi fótanna og kútveltist niður stigaþrepin sem eftir voru. Honum fannst hann vera óralengi að detta og það, sem fyrir augum hans bar á leið niður, hringsnérist. Sjálfur gat Kiddi ekki rekið upp óp en nærstaddir gátu ekki á sér setið og gáfu frá sér hljóð til merkis um að ekki væri allt með felldu. Til allrar óhamingju stóð séra Grímur við neðstu tröppuna með brauðsneið í annarri hendinni og ölglas í hinni. Kiddi veltist niður eins og kjötskrokkur og staðnæmdist við fætur prestsins sem datt um koll og missti allt úr höndum sér.


  „Guð minn góður!" hrópaði sá, sem presturinn var að ræða við, og gerði árangurslausa tilraun til þess að bjarga húsbóndanum frá falli. Kiddi fékk vægt höfuðhögg en jafnaði sig fljótt. Sér til skelfingar sá hann að ölglas prestsins hafði lent á maganum á sér og sömuleiðis áleggið af brauðinu. Séra Grímur var fljótur að standa á fætur, enda lipur í hreyfingum, og sagði lágt: „Guð sé oss næstur."


  Sóley, sem hafði komið auga á Kidda rétt áður en hann datt, þaut í hendingskasti niður stigann og spurði hann hvort hann væri meiddur. Helst vildi Kiddi látast vera dáinn til þess að þurfa ekki að líta framan í fólkið sem hópaðist í kringum hann en hann opnaði annað augað og leit skelkaður framan í Sóleyju. Hann hafði gert sig að fífli fyrir framan fjölda manns og að auki í augsýn stelpunnar sem hann langaði meira til að kynnast en nokkrum öðrum í öllum heiminum."


  „Hvað gerðist?" spurði Sóley og reyndi að aðstoða Kidda við að standa á fætur.


  „Ég veit það ekki," svaraði hann skömmustulegur. „Það var bara gat í gólfinu sem ég tók ekki eftir því einhver kallaði á mig. Á hverjum lenti ég eiginlega?"


  Séra Grímur var fljótur að jafna sig og aðstoðaði Sóleyju við að reisa Kidda á fætur. „Það er nú meiri æðibunugangurinn í þessu unga fólki í dag," sagði hann og brosti út í annað því hann vissi að þetta var ekkert til að gera veður út af.


  „Sóley mín, hjálpaðu drengnum upp á loft og vittu hvort þú finnur ekki hreina skyrtu á hann. Það er ómögulegt að láta hann vera rennvotan það sem eftir er dagsins."


  Kiddi sagði fátt en starði niður í gólfið og vildi helst að enginn þekkti sig. Hann lagaði buxnaskálmarnar, sem voru næstum komnar upp fyrir hné, en þegar hann beygði sig niður fann hann fyrir verk í baki.


  „Komdu með mér upp, við skulum líta á þig," sagði Sóley þegar hún tók eftir sársaukasvipnum á Kidda er hann beygði sig. „Ætlarðu að geyma agúrkusneiðina sem er á öxlinni á þér þar til á eftir?" spurði hún stríðnislega og dustaði brauðmylsnuna af jakkanum. Síðan tók hún í hönd hans og leiddi hann upp stigann.


  „Er allt í lagi með afa þinn?" spurði Kiddi áhyggjufullur þegar hann var kominn inní herbergið hennar Sóleyjar. Hann fékk sér sæti á rúminu og var fremur tætingslegur á að líta.


  „Já, það held ég. Þú kastaðir honum um koll en afi er svo fimur að það þarf eitthvað meira en strák eins og þig til þess að meiða hann."


  „Eg sá bara ekki tröppurnar og vissi ...”


  „Svona nú, þetta er búið og gert og við skulum ekkert vera að velta okkur upp úr þessu lengur," sagði Sóley með móðurlegri röddu. Kiddi horfði aðdáunaraugum á hana. Hurðinni var skyndilega lokið upp og frú Jóna leit kvíðafullum augum á Kidda. „Slasaðir þú þig nokkuð, Kiddi minn?" spurði hún og gekk að honum.


  „Nei, ég held ekki. Þó finn ég aðeins til í bakinu," sagði Kiddi en bar sig nokkuð vel.


  „Við keyrum þig bara heim á eftir þegar þú ert búinn að jafna þig svo þú þurfir ekki að reyna meira á þig í dag. Nema þó verðir sóttur." Að svo mæltu fór hún aftur til hinna gestanna sem höfðu nú eitthvað annað um að tala en veðrið, pólitíkina og heyskapinn.


  Sóley hjálpaði Kidda úr jakkanum og skyrtunni og var hann því orðinn ber að ofan þar sem hann sat á rúminu. „Helltist ekki öl á buxurnar þínar líka?" spurði Sóley og brosti án þess að Kiddi tæki eftir því. Hann greip um strenginn á buxunum með báðum höndum, svaraði neitandi og saup hveljur. Kiddi ætlaði sér aldeilis ekki standa á nærbuxunum einum fyrir framan Sóleyju því hann þekkti hana nánast ekki neitt. Auk þess mundi hann eftir því að hann var í Mikka mús nærbuxunum sínum og þær mátti hún sko alls ekki sjá.


  „Hefurðu verið eitthvað í ljósum nýlega?" spurði Sóley og leit á skjannahvíta bringuna á Kidda. Hann leit niður og skammaðist sín fyrir það hve horaður hann var því það var nánast hægt að telja í honum rifbeinin.


  „Það hefur ekki verið nein sól í vor og þess vegna er maður eins og kríuskítur. Annars má maður ekki vera að því að hugsa um að vera brúnn í sveitinni því það er svo mikið að gera." Kiddi reyndi að bera sig mannalega en þó varð hann að kvarta aðeins undan verknum í bakinu.


  „Leggstu á magann og leyfðu mér að skoða bakið á þér," sagði Sóley ákveðin. „Frænka mín er hjúkrunarkona og kannski verð ég það líka seinna."


  Kiddi lagðist á magann á rúmið og fannst vera góður ilmur af sæng Sóleyjar.


  „Hvar er þér illt, nákvæmlega?" spurði hún og grannir fingur hennar snertu hvítt bakið.


  „Ég veit það ekki alveg en ég finn það ef þú strýkur aðeins upp eftir bakinu." Kidda leið vel þar sem hann lá á maganum og óskaði þess heitast að þessi stund mundi vara að eilífu. Hún strauk varlega um bakið á Kidda því hún vildi síður meiða hann og spurði reglulega: „Er þér illt hérna?"


  Kiddi svaraði ávallt neitandi því hann langaði til þess að láta hana strjúka sér eins lengi og unnt væri en loks varð hann að segjast finna til neðst í mjóbakinu til þess að Sóleyju grunaði ekki að hann hefði látið strjúka sér eingöngu ánægjunnar vegna.


  „Þú hefur alveg þorað að koma í kirkju þótt þú vissir um mannabeinin í kirkjuturninum?" spurði Sóley upp úr þurru þegar hún var búinn að finna bol og peysu sem pössuðu á Kidda.


  „Já, ég er nú engin svaka skræfa þótt ég myndi ekki vilja sofa einn í kirkjugarðinum. Auðvitað sá ég ekki mannabeinin því ég för ekkert upp í kirkjuturninn. Annars væri ég alveg til í að gera það eitthvert kvöldið. Læðast þangað upp og kíkja í pokann. Myndir þú þora með mér án þess að nokkur kæmist að því?"


  Sóley varð dálítið spennt því þótt hún væri frekar myrkfælin langaði hana samt til þess að komast að því hvort það væru virkilega mannabein í kirkjuturninum. „Já, við skulum laumast eitthvert kvöldið þegar amma og afi fara í heimsókn. Þá hringi ég í þig og þú reynir að fá að heimsækja mig."


  Þau tókust í hendur til þess að leggja áherslu á ráðabruggið og Kiddi klæddi sig í stelpubolinn. „Þú hefðir nú getað að finna eitthvað annað en bleikan stelpubol og ljósbláa peysu," sagði Kiddi dálítið súr á svip þegar hann var búinn að máta.


  „Þú ert fínn svona, maður, og bara miklu sætari í bleiku heldur en í þessum fínu fötum þínum," sagði Sóley og hlustaði ekki á vælið í Kidda.


  Kiddi afþakkaði boðið að láta aka sér heim að Kiðafelli og hjólaði því í rólegheitum frá Melum. Hann hugsaði með sér að það hefði kannski bara verið lán í óláni að hann datt niður stigann því með því móti komst hann betur í kynni við Sóleyju. Auðvitað þótti honum leiðinlegt að hafa lent á séra Grími en hann hugsaði með sér að enginn yrði óbarinn biskup. Og svo brosti hann að samlíkingunni.


  Kiddi hneppti að sér jakkanum áður en hann kom að Kiðafelli til þess að enginn sæi að hann væri í ljósblárri stelpupeysu. Hann var þó alveg klár á því að þegar heim kæmi myndi borga sig að segja sannleikann strax.


  „Er þér batnað, amma?" spurði Kiddi þegar hann gekk inní eldhúsið en þar sátu gömlu hjónin og Jónas í mestu makindum og drukku kaffi.


  „Já, ætli ég sé ekki að skríða saman. Hvað er að sjá útganginn á þér? Í hvaða flík ertu kominn? Fórstu svo ekki messu eftir allt saman?"


  Kiddi varð niðurlútur, leit á hendurnar á sér sem stóðu langt fram úr ermunum og sagði skömmustulega. „Ég var næstum því búinn að drepa séra Grím."


  „Var messan svona leiðinleg?" spurði Jónas glottandi.


  „Nei, það var ekki út af því heldur datt ég á hann."


  „Þú ætlar þó ekki að fara að segja mér að þú hafir verið að príla í kirkjunni á meðan séra Grímur þjónaði fyrir altari?" sagði amma gapandi af undrun. Afi hafði tekið pípuna út úr sér og var jafn undrandi á svipinn og amma og Jónas.


  „Nei, ég hlustaði auðvitað á messuna en ég eyðilagði næstum því kaffiboðið heima á Melum. Þar voru ofsalega margir. Ég var eitthvað að líta í kringum mig en missti þá allt í einu fótanna og kútveltist niður stigann."


  „Ha?" heyrðist í einum kór frá eldhúskróknum."


  „Já, ég sá hreinlega ekki tröppurnar, sem eftir voru, og valt á sér Grím sem stóð þar fyrir neðan. Ég meiddi mig ekkert og Grímur ekki heldur þannig að þetta var allt í lagi. Hann missti reyndar ölglas og brauðsneið ofan á mig þannig að ég varð að fá lánuð föt hjá Sóleyju."


  „Þú hefur þá allavega fengið brauð og öl," sagði Jónas og rak upp skellihlátur því hann hafði aldrei heyrt aðra eins sögu. „Þú hlýtur að vera skyldur Fúsa flækjufót eða einhverjum áþekkum náunga.


  „Ég verða að hringja í frú Jónu og biðjast afsökunar fyrir þína hönd," sagði amma og stóð upp frá borðinu. Henni var ekki hlátur í huga.


  „Svona, svona," sagði afi rólegur. „Það er nú engin ástæða til þess að æsa sig yfir þessu. Það kemst enginn áfallalaust í gegnum lífið, hvorki við né Kiddi litli. Ef ég þekki hann rétt er hann þegar búinn að biðjast afsökunar."


  Amma settist aftur og Kiddi jánkaði því sem afi sagði. „Hvernig var annars predikunin hjá séra Grími? Í kirkjunni meina ég en ekki eftir að þú skelltir honum?" spurði Jónas.


  Kidda brá töluvert því hann hafði ekki veitt því athygli sem séra Grímur sagði kirkjunni. „Ja, hann talaði eitthvað um Guð og Jesú."


  „Nú, jæja. Það kemur mér á óvart," sagði Jónas stríðnislega.


  „Já, og svo eitthvað um boðorðin og svo blessaði hann alla hjörðina. Annars ætla ég að drífa mig í önnur föt og svo skal ég sækja beljurnar."


  Kiddi varpaði öndinni léttar þegar hann var kominn upp og lét sig falla niður á rúmið. „Þetta var nú meiri dagurinn," hugsaði hann með sér. „Ég er sko algjör aumingi." Hann var með hugann við fótboltaæfinguna hjá sveitaliðinu, sem átti að vera um kvöldið, en hann ákvað að fara ekki. Hann taldi víst að sagan um hrakfarir hans hefði borist sem eldur sinu um alla sveitina og hann nennti ekki að láta stríða sér meira að svo stöddu.


  Kiddi sótti beljurnar með Lubba eins og vanalega en þær voru lagðar af stað heim af sjálfsdáðum eins og vel uppaldar kýr gera ávallt. Þær spöruðu Kidda því sporin. Hann klappaði Bleikju sinni og rak kýrnar áfram þar til þær hurfu hver á fætur annarri inní fjósið. Kiddi undi sér vel í fjósinu og aðstoðaði Jónas eftir fremsta megni. Hann notaði hvert tækifæri, sem gafst, til þess að styrkja sig dálítið. Hann hoppaði upp, greip um rör, sem var í loftinu í fjósinu, og hífði sig upp eins oft og handleggirnir og hendurnar leyfðu. Hann fann að hann átti langt í land með að verða sterkur í höndunum en vissi jafnframt að hann tæki engum framförum nema æfa vel.


  „Varstu að lesa Tarsanblöð í kirkjunni, eða hvað?" spurði Jónas þegar Kiddi var orðinn eldrauður í framan af áreynslu en samt var hann bara búinn að lyfta sér fimm sinnum." Hann lét sig falla niður á gólfið og handleggirnir féllu máttlausir niður með síðunum.


  „Maður verður líka að styrkja efri hluta líkamans til þess að ná árangri í fótbolta," sagði Kiddi og var dálítið stoltur af sjálfum sér.


  „Ef þú ætlar að hanga á þessu röri á hverjum degi í sumar þarftu örugglega ekki að beygja þig niður til þess að reima skóna þína í haust."


  Kiddi brosti því hann vissi að þrátt fyrir það að Jónas væri stríðinn fylgdi ekki alltaf hugur máli.


  Að loknum kvöldverði vaskaði Kiddi upp ásamt ömmu sinni og klæddi sig síðan í íþróttafötin. „Þú verður stundum að hvíla þig á kvöldin, Kiddi minn. Þú drepur þig einhvern daginn á þessum æfingum þínum. Réttast væri að taka boltann af þér í sumar." Amma var áhyggjufull en hún var búin að gleyma því að strákar á aldur við Kidda hafa nánast þrotlausa orku.


  „Þetta er allt í lagi, amma mín," sagði Kiddi rólegur. „Ég verð að æfa vel ef ég ætla mér að verða góður eftir nokkur ár." Að svo mæltu hljóp hann með boltann sinn út á tún og byrjaði á því að hita upp. Kiddi gerði oftast sömu æfingarnar og fann að smám saman náði hann betri tökum á þeim. Hann hélt boltanum á lofti með hægri og vinstri fæti til skiptis, skallaði hann eins oft uppí loftið og hann gat og gerði síðan magaæfingar. Hann var búinn að raða netakúlum upp með reglulegu millibili og rakti boltann á milli netakúlnanna með vinstri og hægri fæti. Kiddi vissi að það þýddi ekki að æfa bara annan fótinn því þeir fótboltamenn, sem væru jafnvígir á báðum fótum, ættu miklu meiri möguleika á að ná langt.


  Því næst hljóp hann með boltann að hlöðunni, þrumaði honum í vegginn og reyndi svo að taka á móti boltanum þegar hann þeyttist til baka frá veggnum. Auðvitað gekk það brösuglega og boltinn þaut framhjá honum. Kiddi var samt þolinmóður því hann vissi að æfingin skapaði meistarann. Að lokum notaði hann snúrustaurana sem mark og tók nokkrar aukaspyrnur og vítaspyrnur. Endurnar á túninu áttu fótum sínum fjör að launa og hænsnin voru snögg að hafa sig á brott þegar Kiddi byrjaði að þruma í átt að snúrustaurunum.


  Eftir rúmlega klukkutíma æfingu fannst honum nóg komið enda var hann orðinn máttlaus af þreytu. Hann sparkaði rökum fótboltaskónum af sér í anddyrinu en þegar hann kom inn í stofu fékk hann ekki að staldra þar við. Amma rak hann samstundis í bað því svitinn lak af honum.


  „Amma, ég er alltaf í baði. Má ég ekki sleppa því núna?” „Enga vitleysu, Kiddi. Þú ferð ekki í rúmið svona sveittur."


  „Já, en ég fór í bað í fyrra," sagði Kiddi lágt og byrjaði að klæða sig úr.


  Hann hlýddi ömmu auðvitað og skreið ofaní baðkerið. Þar lá hann síðan og hvíldi lúin bein á meðan hugurinn var á reiki á knattspyrnuvöllum um víða veröld og hann sjálfur í aðalhlutverkinu. Kiddi átti auðvelt með að setja sig inn hinar ýmsu aðstæður og þegar hann lokaði augunum og einbeitti sér urðu myndirnar ljóslifandi fyrir hugskotssjónum hans.


  „Kiddi, ertu nokkuð drukknaður?" Það var afi sem bankaði á hurðina því honum var ekki farið að standa á sama um dóttursoninn. „Þú verður gamall maður um aldur fram ef þú ætlar þér að hlaupa eins og óður hundur á eftir bolta öll kvöld. Þér væri nær að lesa góða bók og rækta hugann svolítið."


  „Já, já, afi minn, ég er að koma og tala við þig á eftir. Ég á bara eftir að synda um fimmtíu metra og þá er ég kominn í mark." Afi brosti en Kiddi var orðinn næsta máttlaus þar sem hann lá í baðkerinu með fæturna upp í loftið. Hann hafði vart þrek til þess að staulast á fætur. Hann hlakkaði til þess að fá jólaköku og kalda mjólk fyrir svefninn."


  „Hvar er Jónas?" spurði Kiddi þegar hann var kominn náttfötin og sestur inn í eldhús.


  „Hann laumast stundum út á kvöldin og Guð má vita hvert hann fer," sagði amma og lét sem henni líkaði það vel. „Kannski er hann að hitta einhverja konu á laun og auðvitað vona ég að svo sé. Annars hittast strákarnir stundum í félagsheimilinu og spila á spil eða skrafa um eitt og annað. Það stendur til að halda einhverja íþróttahátíð bráðum og eflaust eru þeir að leggja á ráðin um framkvæmd hennar."


  „Hann sem er alltaf að predika yfir mér hvað stelpur séu skrýtnar og að ég eigi að vara mig á þeim. Svo er hann kannski að laumast með einhverri úti í hlöðu á kvöldin. Hvers konar íþróttahátíð verður þetta, amma?"


  „Ég veit það ekki svo gjörla en eflaust reyna ungviðin nokkrum sveitum með sér í glímu, hlaupum og einhverjum leikjum. Annars verður þú bara að spyrja Jónas nánar um það."


  Kiddi fékk sér jólaköku og kleinur og þambaði mjólk með Hann var rjóður í kinnum eftir æfingarnar og eftir langa legu í baðkerinu. Hann fylgdist dágóða stund með ömmu og skildi ekki hvernig hún nennti að prjóna endalaust. „Hvernig nennirðu að prjóna svona mikið ? Er þetta ekki hundfúlt?"


  Amma leit hugsi á Kidda og brosti góðlátlega. „Nei, það er ágætt að grípa í prjónana annað slagið. Þú veist að ömmur eiga að prjóna."


  „Já, er það?"


  „Ömmur prjóna og afar reykja pípu. Er það ekki venjan? Enginn reynir að gera neitt í því að kenna öfum að prjóna." „Ég kann að hekla," sagði Kiddi montinn.


  „Nú, jæja."


  „Já, svona lengju. Ég bjó einu sinni til bolta sem var allavega á litinn. Það var ekkert mál. Kannski læri ég að prjóna þegar ég er orðinn afi."


  „Það skulum við vona," sagði amma og brosti í kampinn.


  Kiddi horfði dágóða stund á ömmu sína og tuggði kleinur í rólegheitum. Hann velti því fyrir sér hvernig hún hefði litið út á unglingsárunum. „Amma, hvað varst þú gömul þegar þú byrjaðir að hugsa um stráka?" spurði Kiddi og varð hugsi á svipinn.


  „Elskan mín, hvernig á ég að muna margar aldir aftur tímann. Unga fólkið í dag er svo spurult. Það vill vita alla hluti og gera allt."


  „Þú ert nú ekki orðin fjörgömul ennþá, eða hvað?" spurði Kiddi og brosti því honum þótti svo gaman að sjá ömmu sína hlæja. „Nei, í alvöru. Varstu aldrei skotin í neinum nema afa?"


  „Jú, ljúfurinn. Lífið var ekkert frábrugðið því sem nú gerist í þessum málum, skal ég segja þér. Að vísu var mun minna um stefnumót í sveitinni en gengur og gerist í bæjarfélögunum en við afi þinn þekktumst frá barnæsku. Ég var ósköp vönd að virðingu minni og dansaði ekki við hvern sem var á sveitaböllunum, o, sei, sei, nei. Þessir karlmenn voru ekki nógu mikil séntilmenni. Þeir gátu aldrei boðið kvenmanni í dans nema að vera búnir að þamba brennivín marga klukkutíma. Þó leyndist einn og einn herramaður hópnum, eins og til dæmis hann afi þinn, og mér leist mun betur á slíka menn."


  „Gat afi eitthvað í fótbolta þegar hann var yngri?"


  „Þú verður nú að spyrja hann sjálfan að því. Ég minnist þess ekki að hafa séð hann sparka í neitt nema sköflunginn á einhverjum manni sem honum fannst vera að ónáða mig á dansleik á sokkabandsárunum."


  „Finnst þér gaman að vera amma?" spurði Kiddi og það var engu líkara en einhver svefngalsi væri kominn í hann.


  „Já, það finnst mér. Kríli, eins og þú, eru mitt krydd tilverunni." Amma svaraði ávallt rólega og leit aldrei af prjónunum. „Viltu ekki fara að fara í rúmið, Kiddi minn? Mér sýnist sem þér veiti ekki af því eftir erilsaman dag?"


  „Jú, rétt strax," sagði Kiddi en hann var ekki alveg búinn að fá svör við þeim spurningum sem brunnu á vörum hans. „Ertu ekki hrædd við að deyja, amma?" spurði hann í lágum hljóðum.


  „Nei, ekki aldeilis. Ekki það að ég vonist til þess að hrökkva upp af á næstunni því ég er hreint ekki tilbúin ennþá. En það verður örugglega dásamlegt að öðlast frið og komast hinum megin, eins og sagt er. Þá get ég fylgst með þér, ljúfurinn, án þess að þú takir eftir mér." „Meinarðu þá að það sé til líf eftir dauðann?” spurði Kiddi og forvitnin skein úr andlitinu.


  „Það efast ég ekki um því sálir okkar eru alltaf að þroskast og við eigum örugglega eftir að hittast aftur í öðru lífi. Svona, drífðu þig nú í rúmið og taktu forvitnina með þér. Þú skilur lífið miklu betur þegar þú ert orðinn stór."


  Kiddi stóð upp frá borðinu og setti glasið í vaskinn. „Allt á maður að fá að vita þegar maður er orðinn stór. Af hverju fær maður ekki að vita allt þegar maður er ungur? Þá yrði örugglega miklu auðveldara að vera fullorðinn."


  Kiddi kyssti ömmu og afa góða nótt og burstaði tennurnar. Honum varð hugsað til leigubílstjórans með fölsku tennurnar og var því mun lengur með tannburstann uppi í sér en ella. Þegar hann var lagstur uppí rúm horfði hann upp loftið og hugsaði um lífið og tilveruna. „Það væri nú gaman ef maður gæti skroppið uppí himininn og séð lífið á jörðinni þaðan," hugsaði hann með sér.


  Íþróttamótið


  Lífið í sveitinni gekk sinn vanagang næstu dagana og vikurnar og Kiddi sinnti störfum sínum af kostgæfni. Hann vaknaði snemma á morgnana og fór í fjósið með Jónasi og ömmu. Síðan kíkti hann til hænsnanna og tíndi upp eggin og á kvöldin sótti hann kýrnar. Það leið vart sá dagur að hann sparkaði ekki boltanum og Kidda fannst hann finna framfarir hjá sér varðandi það að halda boltanum á lofti og rekja hann á milli netakúlnanna. Í hvert sinn, sem hann fór inn í fjós, stökk hann uppí rörið og hífði sig eins oft upp og hann gat. Í hlöðunni gerði Kiddi hoppæfingar því hann vissi að með hoppunum öðlaðist hann stökkkraft og að fætur hans yrðu sterkari. Honum fannst hrikalega erfitt að gera hoppæfingar í hlöðunni því heyið var tiltölulega mjúkt, þótt það væri frá því í fyrra, og oft varð honum flökurt af þreytu eftir að hafa hoppað í heyinu. Hann var búinn að fara á þrjár æfingar með sveitaliðinu og þótti nokkuð gaman. Á fyrstu æfingunni var Kiddi feiminn og hafði sig lítið í frammi en á næstu tveimur sótti hann í sig veðrið.


  Kiddi var líka stöðugt með hugann hjá Sóleyju en hann þorði ekki fyrir sitt litla líf að minnast á hana við nokkurn mann. Hann hafði skrifað henni annað bréf og beðið hana að mæta á íþróttamótið því hann vissi að um kvöldið yrði dansleikur fyrir unglingana í sveitinni. Kiddi hlakkaði mikið til þess að keppa á mótinu þótt það væri eingöngu fyrir sveitafólk. Jónas sagði að skipt yrði í tvö lið í fótboltanum og síðan yrði líka keppt í sundi og einhverjum greinum í frjálsíþróttum. Dagurinn, sem íþróttamótið skyldi haldið, rann upp og Kiddi var óvenju hress í fjósinu um morguninn. Hann hlakkaði til þess að fá að spreyta sig í fótboltanum en samt fann hann fyrir dálitlum strengjum víða um líkamann því hann hafði æft svo vel síðan hann kom í sveitina. „Ætlar þú ekki að fylgjast með fótboltanum og íþróttamótinu, Jónas?" spurði Kiddi þegar þeir voru að þrífa mjaltavélina.


  „Jú, það verða fjölmargir fullorðnir að fylgjast með og undirbúa dansleikinn sem verður í kvöld. Mér heyrist á öllu að það verði nokkuð góð þátttaka og við reiknum með nokkrum keppendum úr nærliggjandi sveitum."


  „Þarf maður ekki að skrá sig fyrirfram til keppni í greinunum?"


  „Ef þú vilt keppa í einhverju öðru en fótbolta skráir þú þig bara þegar við mætum á svæðið. Þetta eru nú ekki neinir Ólympíuleikar því allir fá að vera með."


  Eftir hádegi lögðu þeir frændurnir af stað á íþróttamótið en þangað var um tuttugu mínútna akstur. Fjöldi fólks var þegar mættur á svæðið og voru flestir í marglitum íþróttafötum. Sumir létu sér nægja að vera í fjósagallanum en það skipti ekki neinu máli því aðalatriðið var að taka þátt og láta sjá sig á svæðinu.


  Kiddi fór með Jónasi að borðinu þar sem skráning í greinarnar fór fram og velti því fyrir sér drykklanga stund í hverju hann ætti að keppa. „Af hverju keppirðu ekki í fótbolta, glímu, spretthlaupi og sundi?" spurði Jónas þegar þeir litu í sameiningu yfir keppnisgreinarnar.


  „Ég hef nú ekki nema einu sinni farið í glímu og það var leikfimitíma í skólanum. En ég er alveg til í að keppa spretthlaupi, sundi og fótbolta." Það var kominn hugur Kidda og hann hafði það á tilfinningunni að hann væri mun sterkari en áður en hann kom í sveitina.


  „Ég skrái þig líka í glímu," sagði Jónas og beið ekki eftir svari.


  „Jæja þá," sagði Kiddi en hann var með hugann við fótboltann og fylgdist með nokkrum strákum í grenndinni sem voru að hita upp. Hann kannaðist við marga stráka, sem voru á svæðinu, en sumir voru hugsanlega í fyrsta skipti í sveit. Stelpurnar voru líka byrjaðar að hita upp og tilkynnt var í hátalara að nú væru síðustu forvöð að skrá sig til keppni. Kiddi fór inn í búningsklefa sundlaugarinnar en það voru einu búningsklefarnir á öllu svæðinu. Hann svipaðist um eftir Sóleyju þegar hann var kominn út á grasflötina og byrjaður að hita upp.


  Kiddi lenti í hópi 12-14 ára stráka og átti að keppa í 100 metra hlaupi innan tíðar. Alls voru átta strákar skráðir í hlaupið og var um tvo riðla að ræða. Kiddi var ekkert sérlega spenntur fyrir hlaupinu heldur beið bara eftir því að skipt yrði í lið í fótboltanum. Hann var kominn í strigaskóna og hélt á plastpoka með fótboltaskónum. Jónas var á þeytingi hingað og þangað og mátti ekkert vera að því að hvetja Kidda.


  Þegar Kiddi var búinn að hita vel upp og teygja rækilega á vöðvunum var kallað á keppendurna. Kiddi hafði ekki hugmynd um hversu fljótir hinir strákarnir væru að hlaupa en hann var dálítið kvíðinn því auðvitað langaði hann til þess að vinna. Tveir þeir fyrstu í hvorum riðli áttu að keppa til úrslita og hafði Kiddi frétt að veittur yrði verðlaunapeningur fyrir fyrsta sætið.


  Fyrri riðillinn var ræstur og fylgdist Kiddi spenntur með. Hann sá að strákarnir runnu aðeins til þegar þeir lögðu af stað því engar startblokkir voru notaðar. Enginn þeirra var í hlaupaskóm með göddum og þess vegna áttu þeir dálítið erfitt með að fóta sig á mölinni. Flestir héldu greinilega með einhverjum Bjössa í þessum riðli sem vann hlaupið.


  Þegar Kiddi kom sér fyrir á brautinni fann hann að hjartað sló örar en venjulega og dálítill stingur var í maganum. Stingurinn var svipaður og sá, sem hann fann þegar hann sá Sóleyju fyrst, og því hugsaði Kiddi með sér að nú þekkti hann ekki muninn á ástarsting og spennusting. Hann var vart búinn að bægja þessum hugsunum frá sér þegar flautað var til merkis um að strákarnir í hans hópi mættu fara af stað. Kiddi rann aðeins til, eins og hinir, en náði fljótt jafnvægi. Hann heyrði hvatningaróp nærstaddra en greindi ekki hverjum ópin voru ætluð. Kiddi fann að hann var sterkur fótunum og náði strax forystunni í hlaupinu. Hann hélt forystunni fram yfir marklínuna og varð dálítið feiminn þegar hann sá að hann hafði sigrað. „Kannski er ég bara fljótari en þeir allir," hugsaði hann með sér og gerði sér nú vonir um að sigra líka í úrslitahlaupinu.


  „Bjössi, Bjössi," heyrðist kallað frá mörgum krökkum sem fylgdust með þegar strákarnir fjórir komu sér fyrir á mölinni rétt áður en úrslitahlaupið átti að hefjast. Stór strákur brosti sínu breiðasta þegar hann heyrði nafnið sitt en Kiddi hafði aldrei séð hann fyrr en þarna á mótinu. „Hann hlýtur að vera úr annarri sveit," hugsaði Kiddi með sér um leið og hann skimaði í kringum sig eftir Sóleyju. Fjölda fólks hafði drifið að til þess að fylgjast með hlaupinu því það var eina greinin sem keppt var í þá stundina.


  Kiddi fann spennuna í líkamanum og hann ætlaði svo sannarlega að gera sitt besta. Strákarnir stilltu sér upp og litu hver á annan. Kiddi tók eftir glotti á andliti Bjössa sem sagði um leið og hann leit á Kidda: „Þú skalt ekki láta þig dreyma um að sjoppustrákur eins og þú, með hor í nefinu, geti unnið mig í spretthlaupi." Kiddi lét sem hann heyrði ekki þessar athugasemdir og beygði sig niður.


  „Kiddi, þú malar þá," heyrðist sagt rétt hjá rásmarkinu þegar strákarnir voru komnir í rétta stellingu og Kiddi kannaðist strax við röddina. Þetta var röddin sem varð þess valdandi að hann datt á séra Grím um daginn. Kiddi leit til hliðar og sá Sóleyju standa brosandi álengdar. Kidda hlýnaði um hjartarætur og var nú enn ákveðnari í að hljóta gullið í hlaupinu.


  Þegar flautið heyrðist tók Kiddi á öllu, sem hann átti til, en krafturinn var greinilega of mikill því hann rann til mölinni og horfði á eftir hinum þremur fara á undan sér. Hann sá að Bjössi leit við þegar honum skrikaði fótur og svipurinn á Bjössa gerði það að verkum að Kiddi gaf allt, sem hann átti, í hlaupið og náði fljótt góðri fótfestu á mölinni. Hann varð ekki var við æsinginn í þeim, sem fylgdust með, heldur einbeitti sér að því að ná hinum þremur. Þegar um 50 metrar voru búnir af hlaupinu var Kiddi kominn upp að hlið hinna tveggja en Bjössi var rúmum metra á undan þeim öllum.


  „Ég skal," hugsaði Kiddi með sér og fætur hans höfðu aldrei hreyfst svona hratt fyrr. Hann nálgaðist Bjössa óðfluga og var næstum því kominn upp að hlið hans þegar um 10 metrar voru eftir af hlaupinu. Spenningurinn í áhorfendum var orðinn mikill og heyrðist hæst í þeim sem voru stuðningsmenn Bjössa. Sveitungar hans voru fjölmennir á íþróttahátíðinni og þeir ætluðu sér að vinna sigur í flestum greinum.


  Kiddi fann hvernig þreytan var að ná yfirhöndinni í fótleggjum hans en á síðasta metranum tókst honum að skjótast fram úr Bjössa. Kiddi var dálitla stund að ná áttum en Bjössi lagðist örmagna á jörðina. Margir nærstaddra óskuðu Kidda til hamingju en hann vonaðist til þess að fá að hitta Sóleyju. Bjössi stóð upp eftir stutta stund, umkringdur stuðningsmönnum, og var eldrauður í framan af bræði. Hann gekk í áttina að Kidda með kreppta hnefana og gat engan veginn sætt sig við ósigurinn. „Bíddu bara þangað til í kvöld," sagði Bjössi en félagar hans ráku út úr sér tunguna og gáfu Kidda merki um að dagar hans væru senn á enda.


  Jónas kom aðvífandi, óskaði Kidda til hamingju og sagði að loksins hefði einhverjum tekist að stinga upp í montrassinn hann, Bjössa. „Þú verður að drífa þig því glímukeppnin hefst eftir nokkrar mínútur."


  Kiddi klæddi sig í æfingagallann og svipaðist um eftir Sóleyju. „Hvað hafði eiginlega orðið um hana?" hugsaði hann og var dálítið vonsvikinn. Síðan dreif hann sig að glímupallinum og var tjáð að hann ætti að glíma fyrst við stelpu.


  „Eru stelpur og strákar í sama flokki?" spurði hann undrandi.


  „Já, það skráðu sig ekki nema tvær stelpur til keppni þannig að þær verða að fá að vera með ykkur," sagði sá sem annaðist glímukeppnina.


  Kiddi fékk lánað glímubelti og átti í mestu vandræðum með að setja það á sig. Margir voru mjög spenntir fyrir glímukeppninni því íþróttin naut mikillar hylli í sveitinni fyrir mörgum áratugum. Kiddi var rétt búinn að jafna sig eftir spretthlaupið þegar hann var kallaður upp í glímukeppnina. Hann sté upp á glímupallinn og brá töluvert þegar andstæðingur hans, stór og stæðileg stelpa, klifraði upp á pallinn.


  „Stigið," sagði dómarinn þegar keppendurnir höfði náð taki á glímubelti hvors annars. Stelpan var næstum höfðinu hærri en Kiddi og eins og strákur í vextinum. Kiddi fann hvernig sterkar hendur hennar gripu traustataki um beltið hans svo hann rykktist til. Þau tóku nokkur skref eftir skipun dómarans og Kidda fannst stelpan snúa sér til eins og hún hefði fullkomna stjórn á honum.


  Þegar flautan gall tók Kiddi á öllu sínu og reyndi að tosa beltið hennar, rykkja henni til og bregða fyrir hana fæti en allt kom fyrir ekki. Stelpan lét Kidda sprikla dálitla stund á gólfinu en skyndilega leiddist henni þófið. Hún þröngvaði pervisnum líkama Kidda upp að sínum, lyfti honum upp og felldi hann á snöggum mjaðmarhnykk. Kiddi reyndi að halda dauðahaldi í beltið á stelpunni en skyndilega sá hann beint upp í heiðan himininn og fann hvernig hann hlunkaðist niður á pallinn með stelpuna ofan á sér. Hnakkinn á Kidda skall í pallinn og mikil hlátrasköll brutust út meðal áhorfenda.


  „Hann lætur stelpu tuska sig til," kallaði einhver. Fleiri tóku undir og sendu Kidda háðsglósur en hann staulaðist skömmustulegur á fætur. Hann tók í höndina á stúlkunni, eins og sannur íþróttamaður, þakkaði henni fyrir spennandi keppni og skreið síðan niður af pallinum. Bjössi og félagar hans komu askvaðandi og skellihlæjandi og potuðu í Kidda. „Þú ert nú meiri veimiltítan, lætur sveitastelpu kasta þér til eins og bréfpoka." Bjössi hafði orð fyrir hópnum en hinir kinkuðu kolli til samþykkis. „Það verður gaman að sjá hvort hann þorir að keppa við okkur í fótbolta á eftir. Stelpan verður í vörninni þannig að hann þorir örugglega ekki," sagði einhver og síðan skellihlógu þeir allir.


  Kiddi lét sem hann heyrði ekki í þeim og hélt áfram að labba. „Strákar, komum áður en greyið fer að grenja," sagði Bjössi og klíkan hljóp í burtu. Kiddi gekk niðurlútur burt af svæðinu og niður í fjöru sem var skammt undan. Hann var í sínum eigin heimi og hefði örugglega ekki áttað sig á því þótt hann hefði gengið beint í sjóinn. Hugur hans var við glímuna og honum fannst hann enn einu sinni hafa gert sig að fífli í íþróttum. „Til hvers var ég að rembast í einhverri glímu sem ég kann ekki neitt í?" hugsaði hann með sér og settist í sandinn. Sigurinn í hlaupinu var honum einskis virði því allir á svæðinu vissu að stelpan hafði farið létt með hann í glímunni.


  Kiddi sat drykklanga stund í fjörunni og heyrði köll og hvatningaróp frá íþróttasvæðinu. Hann lagðist á bakið í sandinn og var að velta því fyrir sér hvort hann ætti að laumast í burtu eða vera með í fótboltanum. Hann var ekki í neinu stuði og vissi að hann mynda eiga erfitt með að taka sig saman í andlitinu. Skyndilega heyrði hann nafnið sitt kallað og gat ekki betur heyrt en Sóley væri á leiðinni til hans.


  „Kiddi, hvar ertu?" Kiddi stóð upp og sá Sóleyju ásamt annarri stelpu koma hlaupandi. Hann dustaði af sér sandinn, strauk hendinni í gegnum toppinn og sagði lágt: „Ég er hérna." „Hvar ertu eiginlega búinn að vera?” Sóleyju virtist vera mikið niðri fyrir en hún gaf sér þó tíma til þess að kynna vinkonu sína. „Þetta er Díana, vinkona mín. Hún er á bæ rétt hjá okkur og við kynntumst hérna í sveitinni."


  „Halló," sagði Díana og Kiddi svaraði í sömu mynt. „Til hamingju með sigurinn í spretthlaupinu. Þú varst æðislega fljótur þar. Mér fannst margir ofsalega glaðir yfir því að þú skyldir vinna þennan Bjössa." Sóley hældi Kidda á hvert reipi en honum stökk ekki einu sinni bros.


  „Af hverju ertu svona daufur, Kiddi?" Sóleyju stóð ekki á sama hversu þögull hann var og reyndi allt sem hún gat til að hressa hann við.


  „Ég tapaði fyrir stelpu í glímunni," sagði Kiddi og sparkaði í þang í sandinum.


  „Þú ert nú ekki einn um það," svaraði Sóley. „Hún, eða öllu heldur hann því hún er svo strákaleg, er búin að vinna tvo aðra stráka svo þú þarft nú ekki mikið að skammast þín."


  „Er það?" spurði Kiddi og það hýrnaði aðeins yfir honum.


  „Já, hún er algjör tröllskessa. Það segja margir að foreldrar hennar búa í klettunum fyrir neðan Búðir og að hún borði hænsni í morgunmat og kindur í heilu lagi í kvöldmat." Sóley reyndi að slá á létta strengi til þess að fá Kidda til þess að brosa og það tókst.


  „Er hún búin að vinna glímukeppnina?" spurði Kiddi og var næstum því búinn að taka gleði sína að nýju.


  „Nei, Bjössi leiðinlegi vann úrslitaglímuna og fær því gullið. Annars er fótboltinn bráðum að byrja og þú ætlar að keppa þar, eða er það ekki?"


  Sóley hlakkaði mikið til þess að horfa á Kidda í fótbolta þótt hún þekkti vart muninn á marki og bolta. Kiddi var allur að lifna við og krakkarnir löbbuðu af stað í átt að fótboltavellinum. „Keppið þið í einhverjum greinum?” spurði Kiddi þegar hann var hættur að vorkenna sjálfum sér og farinn að hafa áhuga á einhverju öðru.


  „Já, við kepptum í sundi áðan," sagði Sóley hæversk. Díana brosti og Kiddi spurði hvernig þeim hefði gengið. „Alveg þokkalega," sagði Díana. „Við unnum báðar eina


  grein og fáum því tvö gull á ballinu í kvöld."


  „Já, er það? Til hamingju. Ekki vissi ég að þú kynnir að synda," sagði Kiddi og leit stórum augum á Sóleyju.


  „Nei, ég keppti í flokki þeirra sem nota kút og kork. Þess vegna vann ég og líka vegna þess að ég flýt svo vel."


  Kiddi gat ekki annað en hlegið en spurði af hverju hún hefði ekki sagt sér að hún væri líka í íþróttum.


  „Ég er ekkert í íþróttum," sagði Sóley. „Mér þykir bara gaman að synda. Ætlar þú að keppa í sundi?"


  „Ég ætlaði mér það en ég var í glímunni. Ég hefði miklu frekar átt að keppa í sundi. Þar hefði ég örugglega ekki fengið svínið ofan á mig."


  Stelpnaklefinn


  Fjölmargir strákar vildu taka þátt í knattspyrnuleiknum og var því brugðið á það ráð að skipta í lið milli sveitanna. Kiddi kannaðist lítillega við manninn, sem stjórnaði hans liði, og vonaðist því til þess að fá að byrja inn á. Knattspyrnuleikurinn var síðasti viðburður hátíðarinnar og leikið var á þokkalegum grasvelli. Hann var þó í mjórra lagi því sitthvorum megin við völlinn voru áveituskurðir. Strákarnir skiptust á bolum og treyjum eftir litum til þess að dómarinn gæti greint þá í sundur. Jónas var línuvörður öðrum megin og var með handklæði í stað flaggs til þess að gefa dómaranum merki um rangstöðu og annað sem honum bar skylda til að láta dómarann vita um.


  Kiddi fékk ósk sína uppfyllta og var settur í stöðuna sína á hægri kantinum. Sjö varamenn voru í hvoru liði því gífurlega margir vildu vera með í fótboltanum. Ingvar hét sá sem var gerður að fyrirliða. Kiddi þekkti hann lítillega því hann var sonur bónda í sveitinni. „Strákar svo mölum við þessa lúða þarna hinum megin. Verið ekkert að hlífa stelpunni, sem er í vörninni hjá þeim, og hjólið bara í hana eins og strákana," sagði Ingvar.


  Kiddi var ekki viss hvort hann væri að fara út í nautaat eða knattspyrnuleik. Hann vonaðist til þess að leikið yrði prúðmannlega en ekki með djöfulgangi og látum. Hann sá að Bjössi og félagar hans voru flestir í byrjunarliði andstæðinganna en lét það ekki á sig fá. Þeir voru þó frekar vígalegir á svipinn og stöppuðu stálinu hver í annan eins og grimmir hundar. Dómarinn flautaði til leiks og létu áhorfendurnir strax mikið í sér heyra. Kiddi beið átekta úti á kantinum til þess að teygja á vörn andstæðinganna. Þeir náðu þó strax undirtökunum í leiknum. Kiddi þekkti fæsta í sínu liði með nafni og átti því í erfiðleikum með að hvetja þá áfram. Hann kallaði til strákanna að gefa boltann á sig þegar tækifæri gæfist og þegar hann fékk loksins boltann var hann fullur sjálfstrausts. Hann sendi boltann til baka á samherja sem reyndi sendingu inn á miðjuna með miður góðum árangri. Bjössi náði boltanum, sendi hann á fremsta mann sem snéri af sér varnarmann og skoraði.


  Andstæðingarnir fögnuðu rosalega og Bjössi steytti hnefann framan í Kidda. Ingvar hvatti sína menn til dáða og sóttu liðin til skiptis. Kiddi fann sig vel í leiknum en því miður var sóknarleikur liðsins tilviljunum háður. Rétt áður en flautað var til leikhlés fengu Kiddi og félagar hornspyrnu og var boltanum spyrnt vel fyrir markið. Markmaðurinn náði að slá boltann í burtu en hann lenti rétt utan vítateigs þar sem Kiddi stóð. Hann tók boltann fimlega niður og ætlaði að reyna skot strax þótt margir leikmenn stæðu inni í vítateignum. Áður en hann lét skotið ríða af sá hann að Bjössi kom askvaðandi út úr vítateignum til þess að setja fótinn fyrir boltann. Kiddi hætti því við að skjóta og potaði boltanum tilviljunarkennt til hliðar. Honum til mikillar undrunar fór boltinn í gegnum klofið á Bjössa. Honum var svo mikið í mun að stöðva Kidda að hann gleymdi að hægja ferðina og rann því á rassinn eftir að Kiddi hafði sólað hann. Síðan reyndi Kiddi bogaskot yfir þá, sem stóðu í vítateignum, og öllum til mikillar undrunar fór boltinn líka yfir markmanninn og í markið.


  Kiddi hoppaði upp af kæti og félagar hans fögnuðu. Bjössi sat enn á rassinum á grasinu þegar Kiddi hljóp til baka en hann vildi ekki svekkja Bjössa með einhverjum háðsglósum því hann vissi að það var svo íþróttamannslegt að gjalda illt með góðu. Þess vegna hljóp hann fullur sjálfstrausts fram hjá Bjössa og af svipnum að dæma var eins og hann hefði ekkert þurft að hafa fyrir því að sóla hann og skora.


  Seinni hálfleikur hófst með miklum látum og færðist fljótt töluverð harka í leikinn. Bjössi og félagar höfðu greinilega ákveðið að beita mikilli hörku til þess að brjóta andstæðingana niður og tók dómarinn ekki nógu hart á brotunum. Kiddi var í essinu sínu, reyndi aldrei að sóla heldur sendi boltann ávallt til næsta manns. Hann vissi að það var árangursríkast í fótbolta að spila einfalt því þá þurftu andstæðingarnir ávallt að elta knöttinn. Það var farið að fjúka verulega í Bjössa því liðið hans skapaði sér fáein tækifæri sem það gat svo ekki nýtt og honum fannst sér standa ógn af Kidda.


  Þegar skammt var til leiksloka fékk Kiddi knöttinn sendan upp hægri kantinn og hann tók á rás upp að endalínunni. Bjössi brá fljótt við og kom skáhallt á eftir Kidda. Hann vissi að eina leiðin til þess að ná af honum knettinum væri að brjóta á honum. Kiddi átti sér einskis ills von en skyndilega fannst honum eins og fótunum væri kippt undan honum og hann kútveltist út fyrir hliðarlínuna og ofaní áveituskurðinn. Bjössi sýndi enga miskunn þegar hann sparkaði í Kidda og þegar hann sá hann endasendast ofaní skurðinn gaf hann til kynna að um algjört óhapp hefði verið að ræða.


  Sumir áhorfendanna áttu ekki til orð yfir hrottaskapnum í Bjössa en sveitungar hans hlógu þessi lifandis ósköp. Dómarinn stöðvaði leikinn samstundis og fjöldi manns, auk nokkurra leikmanna, huguðu að Kidda. Bros færðist yfir andlit sumra þegar þeir litu ofaní skurðinn því þar lá Kiddi mórauðu vatninu með höfuðið að hálfu leyti inni í moldarbarði .


  Kidda krossbrá þegar hann lenti ofaní skurðinum því bæði var vatnið kalt og svo fylltist munnur hans af drullu. Hann saup hveljur, hóstaði og reyndi að skafa mestu drulluna af andlitinu. Þegar hann hafði náð mestri moldinni úr augunum leit hann upp og sá þá ekkert nema forvitin andlit beggja megin skurðsins. Bjössa var vitaskuld vísað af leikvelli og Kiddi haltraði í átt að búningsklefanum. Sóley hljóp á eftir honum því hún hafði fylgst spennt með gangi mála í leiknum. „Kiddi, bíddu," hrópaði hún. Hann snéri sér við og var nánast óþekkjanlegur.


  „Bjössi er nú meiri helvítis fanturinn. Hann var heppinn að kála þér ekki alveg. Ertu eitthvað meiddur í fætinum?"


  Kiddi var enn með moldarbragð í munninum og sagðist aðeins finna til. „Ég ætla bara að skola skítinn af mér og drífa mig svo í sundlaugina því það er svo stutt eftir af leiknum. Strákarnir koma örugglega allir í laugina á eftir."


  „Get ég eitthvað gert fyrir þig?" spurði Sóley og var full meðaumkunar.


  Kiddi var ekki búinn að jafna sig eftir flugið í skurðinn og svaraði lágum hljóðum að þau myndu bara hittast í sundlauginni á eftir.


  „Sjáumst þá á eftir," sagði Sóley og veifaði til Kidda.


  Kiddi var einn í búningsklefanum og heyrði vel kliðinn frá leiknum. Honum gramdist að ná ekki að leika allan leikinn en hafði samt ekki geð í sér til þess að fylgjast með honum til loka. Enda var hann ekki beint í ástandi til þess.


  Kiddi stakk sér í laugina og svamlaði þar í rólegheitum. Honum varð hugsað til Tryggva, vinar síns, og langaði til að vita hvernig Æskunni gengi í fótboltanum. Hann hlakkaði til þess að fá Tryggva í heimsókn því þá gæti hann sýnt honum sveitina og sagt honum frá Sóleyju.


  Kiddi heyrði þegar flautað var til leiksloka og skömmu síðar frétti hann að leiknum hefði lyktað með einu marki gegn einu. Flestir krakkanna, sem tóku þátt í íþróttamótinu, drifu sig í sund því enn voru nokkrir klukkutímar þar til verðlaunaafhendingin færi fram og dansleikurinn hæfist. Sumir fóru til síns heima í millitíðinni en aðrir drápu tímann í lauginni eða í tjöldum á svæðinu.


  Félagar Kidda stungu sér í laugina hver á fætur öðrum og Bjössi og félagar létu sig heldur ekki vanta. Fyrr en varði var laugin yfirfull af spriklandi krökkum og var mikill handagangur í öskjunni. Kiddi var mjög vinsæll því strákunum fannst markið, sem hann skoraði, glæsilegt en Bjössi hafði sig lítið í frammi og lét Kidda í friði. Sóley kom, ásamt nokkrum öðrum stelpum, í laugina en Kiddi heyrði ekki hvað hinir strákarnir sögðu þegar hún birtist í rauðum sundbol á laugarbarminum því hann var svo upptekinn við að horfa á hana. Sóley kom strax auga á Kidda, veifaði til hans og stakk sér síðan í laugina.


  „Ertu heyrnarlaus, eða hvað?" Ingvar fyrirliði var að reyna að ná sambandi við Kidda en hann var mjög hugsi því fátt annað en Sóley komst að þessa stundina.


  „Ha?" sagði Kiddi. „Nei, ég er bara enn með mold eyrunum og heyri þess vegna illa. Ef þú sérð orma skríða út úr eyrunum á mér láttu mig þá vita."


  Ingvar gat ekki annað en hlegið og skvetti svo vatni á Kidda. Strákarnir ræddu fram og aftur um leikinn og töldu að þeir hefðu verið óheppnir að sigra ekki. „Bara ef ...," sögðu margir en Kiddi sagði að það væri ekki alltaf hægt að vinna því hlutirnir yrðu bara að hafa sinn gang.


  Sóley synti í átt til strákanna og bað Kidda að tala við sig einslega. Þau fóru saman í einn af heitu pottunum en þá gat Bjössi ekki á sér setið. Hann kallaði Kidda stelpuflennu og gerði allt til þess að gera honum lífið leitt. Sóley, sem var orðin þreytt á öskrunum í Bjössa, stóð skyndilega upp og kallaði til hans: „Halt þú þig bara við strákana því það vill þig engin stelpa hvort sem er, greppitrýnið þitt."


  Kiddi greip í handlegginn á Sóleyju og bað hana að vera rólega. „Láttu hann ekki pirra þig. Hann verður mest spældur ef maður lætur sem maður heyri ekki neitt."


  „Mér leiðast svona ruglukollar sem eru með hafragraut í hausnum," sagði Sóley en hún lofaði að láta hann ekki pirra sig meira. „Ætlar þú ekki að vera á ballinu í kvöld?" spurði hún Kidda.


  „Ég verð allavega við verðlaunaafhendinguna og svo sé ég bara til. Mér þykir ekkert mjög gaman að dansa og svo veit ég ekki hvort Jónas frændi nennir að sækja mig seint kvöld."


  „Plataðu hann til þess því ég nenni ekki að hanga á ballinu í kvöld og tala bara við stelpurnar. Þú þarft ekkert að hafa áhyggjur þótt þú kunnir ekki að dansa. Það er nóg að hrista sig einhvern veginn." Sóley fékk Kidda til þess að lofa sér því að mæta á ballið.


  „Ég verð að fara að koma mér núna því Jónas lofaði að bíða meðan ég skolaði af mér skítinn. Við sjáumst þá bara kvöld."


  Sóley jánkaði því en sagði að hún og stelpurnar væru á leið í sturtu svo þau sæjust kannski fyrir utan búningsklefann á eftir. Kiddi kvaddi strákana og sagðist hitta þá á eftir. Síðan fór hann og dreif sig í sturtu. Honum fannst gott að hafa búningsklefann einn út af fyrir sig og vonaðist til að hinir strákarnir kæmu ekki fyrr en hann væri farinn. Síst af öllu vildi hann að Bjössi og klíkan kæmu núna því hann vildi ómögulega standa í einhverju stappi við þá. Honum fannst þeir voðalega seinþroska miðað við að þeir væru orðnir fjórtán ára.


  Þegar Kiddi var rétt nýbúinn að klæða sig í nærbuxurnar heyrði hann mikinn hamagang frammi og síðan ruddist Bjössi inní klefann ásamt vinum sínum. „Grípum hann á brókinni," kallaði Bjössi og kastaði sér nánast á Kidda. Hann gat lítið gert á móti fimm strákum og þeir snéru upp á handleggina á honum. „Sá sem sigrar mig í hlaupum verður að fá einhverja refsingu," sagði Bjössi.


  „Eigum við að binda hnút á tippið á honum?" spurði einn.


  „Nei, við þurfum að toga svo lengi í það fyrst til að lengja það," svaraði annar.


  „Enn að henda honum allsberum út í laugina?"


  „Nei, það er svo venjulegt."


  „Setjum hann inní stelpnaklefann áður en stelpurnar koma upp úr lauginni," sagði Bjössi og sú uppástunga féll í góðan jarðveg.


  Kiddi sparkaði og barðist um af öllum lífs og sálar kröftum en hann mátti sín lítils gegn margnum. Hann reyndi þó að halda ró sinni og vonaðist til þess að félagar hans úr liðinu færu að koma upp úr lauginni. Hann sá strax eftir því að hafa farið einn í sturtu og reyndi að tala um fyrir Bjössa.


  „Voðalega geturðu verið smábarnalegur, Bjössi," sagði Kiddi með grátstafinn í kverkunum. „Þú þarft heila hersveit í lið með þér til þess að lúskra á minni máttar bara af því að ég er fljótari en þú að hlaupa."


  Bjössi æstist bara upp þegar hann heyrði þetta og snéri enn fastar upp á handleggina á Kidda. „Inn í stelpnaklefann með hann og svo höldum við hurðinni þar til stelpurnar koma. Hann er svo stelpulegur, greyið, að stelpurnar fatta örugglega ekki neitt."


  Kidda var kastað öfugum inn í stelpnaklefann en sem betur fer voru allar stelpurnar enn í sundi. Hann rauk strax á fætur og togaði í hurðarhúninn en honum var kyrfilega haldið föstum. Kiddi sá að það þýddi ekki að reyna að komast út dyrnar og því miður voru gluggarnir á klefanum svo litlir og svo ofarlega að hann átti enga möguleika á að skríða út um þá. Honum stóð hreint ekki á sama því síst af öllu vildi hann að Sóley sæi sig á nærbuxunum í stelpnaklefanum. Strákarnir flissuðu fyrir utan dyrnar en skyndilega hættu þeir og hlupu í burtu.


  Kiddi heyrði að stelpurnar hlupu upp tröppurnar og strákarnir heilsuðu þeim kurteislega. Kiddi sá fram á að hann kæmist engan veginn út úr búningsherbergi stelpnanna að svo stöddu. En hann ætlaði sko ekki að láta stelpurnar sjá sig á nærbuxunum. Hann sá að undir bekknum fyrir neðan snagana var dálítið pláss þar sem væri hugsanlega hægt að fela sig og renndi sér því undir bekkinn. Gólfið var ískalt og blautt og mest langaði Kidda til þess að öskra. Hann lét það þó ógert og þrýsti bakinu upp að ísköldum veggnum. Hann komst vart fyrir undir bekknum en tókst samt að draga fæturna að sér í þann mund sem stelpurnar þustu inn búningsklefann hver á fætur annarri. Kiddi lokaði augunum til að byrja með og hélt niðri í sér andanum. Hjartað barðist í brjósti hans og ótal hugsanir sóttu á hann. „Bara ef ég hefði ekki sigrað þetta djöfulsins hlaup," hugsaði Kiddi með samanbitnar varir.


  Stelpurnar flissuðu hver í kapp við aðra og Kiddi gat ekki betur heyrt en sumar þeirra væru að tala um hann. „Mér finnst hann langsætastur," sagði ein stelpan. „Ég gæti kysst hann í klessu."


  „Hann er alveg sjúklegur," sagði önnur.


  „Ég þekki hann best og lánaði honum meira að segja föt af mér um daginn." Það var greinilegt að Sóley var komin inní búningsklefann.


  „Já, var það þegar hann var næstum því búinn að kála afa þínum?" spurði einhver og svo hlógu þær sem mest þær máttu.


  „Ætlið þið að bjóða einhverjum upp á ballinu í kvöld?" var spurt en Kiddi greindi ekki hver sagði hvað.


  „Auðvitað," svöruðu flestar. „Ekki bjóða strákarnir okkur upp. Það er sko alveg á tæru. Strákar eru algjörar gungur sem þora aldrei neinu."


  Kiddi lá, sem fyrr, stífur undir bekknum og fylgdist með berum fótleggjum spígspora fram og aftur á gólfinu. Hann reyndi að telja fæturna og honum taldist til að það væru það minnsta sex stelpur að klæða sig úr sundbolum þessa stundina. Hann fann hvernig hann roðnaði og stífnaði allur þegar hann sá sundbolina detta á gólfið. Skyndilega uppgötvaði hann að þegar stelpurnar færu í sturtu myndu þær örugglega taka eftir honum. Kiddi saup hveljur því hann vissi að ef stelpurnar sæju hann þarna mundi Sóley aldrei framar tala við hann. Hann reyndi því að fikra sig innar til þess að hann sæist ekki frá sturtunni en sér til mikillar mæðu gat hann ekki hreyft sig því plássið var svo lítið. Stelpurnar tíndust nú í sturtu ein af annarri og ekki leið á löngu þar til ein þeirra rak upp skaðræðis öskur. „Það er verið að njósna um okkur. Það er strákur frammi að horfa á okkur."


  Þær litu hver af annarri undir bekkinn og nú upphófst gífurlegur hamagangur í sturtunni Ein stúlknanna rann á hálu gólfinu en hinar seildust í handklæðin sín og öskruðu á Kidda að koma sér út. Kiddi blóðroðnaði og skrönglaðist undan bekknum. Hann þorði varla að hafa augun opin því hann hafði aldrei áður verið innan um allsberar stelpur.


  „Þetta er Kiddi!" hrópaði Sóley og hún gat ekki hamið skapið „Ertu eitthvað ruglaður, eða hvað? Ertu virkilega að læðast hingað inn til þess að sjá okkur allsberar? Gastu ekki bara keypt þér klámblað eða eitthvað svoleiðis?"


  Stelpurnar öskruðu hver í kapp við aðra og svívirðingarnar dundu á Kidda. Hann gat ekki komið upp einu orði heldur flýtti sér að dyrunum. Stelpurnar hlupu á eftir honum, hentu í hann sápu og sjampóbrúsum og reyndu að rífa nærbuxurnar hans. Kiddi slapp óskaddaður út úr klefanum, lagaði nærbuxurnar á sér og saug uppí nefið. Bjössi og hinir strákarnir biðu spenntir fyrir utan og ráku upp siguröskur þegar Kiddi birtist. Hann lét sem hann tæki ekki eftir þeim heldur rauk beinustu leið inní strákaklefann og í sturtu. Strákarnir fylgdu fast á eftir honum og létu öllum illum látum.


  „Þær hafa þá þekkt þig," sagði Bjössi flissandi.


  „Nei, þær þekktu hann ekki en hentu honum út þegar hann fór að káfa á þeim," sagði einhver og þreifaði með höndunum út í loftið. Kiddi þvoði sér vel og vandlega og lokaði augunum í sturtunni. Honum sárnaði það, sem hafði verið gert við hann, og vissi að nú myndi Sóley aldrei framar tala við hann. Strákarnir klæddu sig úr hver af öðrum og Kiddi var fljótur að fara undan sturtunni þegar þeir komu. „Ég er þó allavega búinn að sjá þær allsberar, ekki þið," sagði Kiddi niðurlútur en reyndi að láta sem honum væri alveg sama. „Sástu þær allar alveg allsberar,” spurði Bjössi gapandi at undrun.


  „Já, allar nema eina."


  „Sástu brjóstin og allt?" Bjössi var næstum því farinn að öfunda Kidda og honum fannst virkilega freistandi að forvitnast meira. Kiddi vildi ekkert segja heldur klæddi sig í miklum flýti og þusti út. Hann hitti Jónas fyrir utan og þeir héldu heim að Kiðafelli.


  „Ætlarðu ekki á ballið í kvöld?" spurði Jónas.


  „Nei."


  „Af hverju ekki?"


  „Af því bara."


  „Þú átt að fá afhent verðlaun fyrir spretthlaupið."


  „Mig langar ekkert í þau verðlaun."


  „Hvað er nú að?" spurði Jónas forvitinn. „Var verið að hryggbrjóta þig eða hvað?"


  „Nei. Bjössi og strákarnir læstu mig inni í stelpnaklefanum og stelpurnar héldu að ég væri að njósna um þær." Kiddi sagði Jónasi alla söguna og Jónas gat ekki annað brosað.


  „Ef þú ætlar að láta skúrka eins og Bjössa hafa svona mikil áhrif á þig og stjórna því hvort þú ferð á ball eða ekki, geturðu alveg eins hent þér í flórinn strax. Þú ferð á ballið í kvöld, tekur brosandi við verðlaununum og segir Sóleyju hvað gerðist í dag. Hún er vinur þinn, er ekki svo?"


  Kiddi jánkaði því með því að kinka kolli en var samt í vafa eftir það sem gerðist áðan. „Ef hún er vinur í raun trúir hún þér. Trúi hún þér hins vegar ekki skaltu finna þér annan vin, góði minn. Kiddi svaraði engu en ákvað að hugsa málið fram yfir kvöldmatartímann.


  Vangadansinn


  Jónasi tókst að tala um fyrir Kidda og keyrði hann á ballið rétt um níuleytið. Kiddi vildi ekki fara í sín fínustu föt og sagði við ömmu að þetta væri hvort eð er ekki svo fínt ball. Hann fór í hálfsnjáðar gallabuxur og skyrtu og fannst það bara allt í lagi. Fjölmargir voru þegar mættir í samkomuhúsið þegar Kiddi kom en hann reyndi að láta sem minnst fyrir sér fara. Hann fann sæti úti í horni, keypti sér kók, sötraði það í gegnum rör og gjóaði augunum annað slagið eftir Sóleyju. Bjössi var mættur á svæðið og flestir strákanna, sem tóku þátt í knattspyrnuleiknum, og nokkrir aðrir köstuðu kveðju á Kidda. Verðlaunaafhendingin hófst og Kiddi kveið því að þurfa að fara upp á svið og taka við verðlaununum sínum. Kynnirinn bauð alla gesti velkomna og sagði að ballið myndi hefjast að lokinni verðlaunaafhendingunni og myndi standa til klukkan tvö. Mikil fagnaðarlæti brutust út og ekki urðu þau minni þegar tilkynnt var að hljómsveitin Bleiku beljurnar myndi leika fyrir dansi.


  Þegar Sóley fór upp á sviðið til þess að taka við sínum verðlaunum langaði Kidda mest til þess að hlaupa til hennar og segja henni sannleikann. Honum þótti ákaflega leiðinlegt að hún skyldi halda að hann væri einhver kvennabósi sem væri að kíkja á stelpur í sturtu. Kiddi var kallaður upp skömmu síðar til þess að taka við sínum verðlaunum en hann hraðaði sér niður af sviðinu að því loknu. Þetta var fyrsti verðlaunapeningurinn, sem Kiddi eignaðist, og honum fannst hann svakalega flottur. Þegar hann var ný sestur gekk Sóley fram hjá borðinu hans en hún þóttist ekki heyra kókið og fylgdist annars hugar með fjörinu á sviðinu.


  „Þarna er dóninn hann Kiddi," heyrðist hvíslað fyrir aftan Kidda og hann snéri sér við. Nokkrar stelpur stungu saman nefjum og pískruðu en hann kannaðist ekki við þær. „Ég þekki þær allavega ekki í fötum," hugsaði Kiddi með sér en hann gat ekki einu sinni brosað þótt honum þætti það samt svolítið fyndið.


  Verðlaunaafhendingin tók skamma stund og stuttu síðar hófst dansleikurinn. Samkomuhúsið var þéttsetið og voru unglingar í miklum meirihluta. Nokkrir fullorðnir voru á staðnum og önnuðust þeir gæsluna. Bleiku beljurnar voru byrjaðar að leika fyrir dansi en aðeins nokkrar stelpur hreyfðu sig á gólfinu í takt við tónlistina. Kiddi gat ekki betur séð en að nokkrir strákar væru að reykja úti í horni og sumir reyndu að fela brennivínsflöskur inn á sér. Þeir, sem það gerðu, voru flestir vinir Bjössa og Kiddi vildi sem minnst af þeim vita. Bjössi rakst annað slagið á Kidda en Kidda til mikillar undrunar lét hann afskiptalausan og stríddi honum ekki neitt.


  Sóley og Díana voru komnar út á dansgólfið og nokkrir strákar stóðu hjá og fylgdust með þeim. Kiddi fann til afbrýðisemi því honum fannst hann einn mega horfa á Sóleyju. Hann stóð álengdar dágóða stund og fylgdist með stelpunum dansa. Honum fannst hreyfingar Sóleyjar undurfallegar og þótt hann hefði ekkert vit á dansi vissi hann að hún var góður dansari. Þegar Bleiku beljurnar léku lög eftir Michael Jackson fylltist dansgólfið samstundis af frískum unglingum og allt ætlaði vitlaust að verða. Sumir voru greinilega búnir að læra Michael Jackson taktana og voru með þá alveg á hreinu. Kiddi fann fyrir fiðring í fótunum og á þessari stundu sá hann eftir því að hafa ekki farið í dansskóla. „Viltu dansa?" var skyndilega sagt við Kidda þegar hann var sestur aftur við borðið sitt.


  „Ha?" stundi Kiddi og leit á spyrjandann. Honum brá ekkert eðlilega í brún því strákastelpan, sem hafði lagt hann í glímunni um daginn, stóð yfir honum og spurði aftur. „Viltu dansa eða ekki?"


  Kiddi leit vandræðalega í kringum sig, síðan á strákalegt andlit stelpunnar og stamaði: „Nei, ég er eiginlega að reyna að hætta."


  „Ha?" sagði stelpan. „Það er svo mikill hávaði hérna inni að ég heyri ekkert í þér. Komdu, dönsum einn dans."


  Áður en Kiddi var búinn að átta sig á þeim vandræðum, sem hann var í þann mund að komast í, greip stelpan um úlnliðinn á honum og kippti honum upp úr stólnum.


  „Já, en ég veit aldrei í hvaða átt ég á að fara þegar ég er að dansa og fæturnir þvælast bara hvor fyrir öðrum," muldraði Kiddi en hann áttaði sig fljótt á því að hann var að tala við sjálfan sig. Stelpan var í öðrum heimi því Michael Jackson var greinilega í uppáhaldi hjá henni. Hún dró hann á eftir sér út á dansgólfið og Kidda til mikillar mæðu sá Sóley til þeirra. Kiddi þóttist ekki taka eftir henni því hann skammaðist sín svo mikið fyrir að vera að dansa við stelpuna. „Ég heiti Stína," hrópaði stelpan um leið og hún hristi sig fyrir framan Kidda úti á dansgólfinu.


  „Það er fínt," sagði Kiddi áhugalaus því hann var með hugann við það hvort Sóley væri enn að fylgjast með sér.


  „Ha, heitirðu Finnur?" spurði stelpan og ýtti Kidda fram og til baka. Hann reyndi að hreyfa sig í takt við lagið en lætin í stelpunni voru svo mikil að hann átti bágt með það. Nærstaddir unglingar voru byrjaðir að flissa því þeim fannst dansinn hjá Kidda og stelpunni hálfgerður trölladans.


  „Já, ég heiti Finnur," sagði Kiddi pirraður og reyndi að losa sig frá stelpunni. „Ég er frá Finnlandi, skil ekki íslensku, þykir leiðinlegt að dansa og vil hætta." Honum tókst að slíta sig lausan og rjúka af gólfinu en stelpan kippti sér ekki upp við það og hélt áfram að dansa, enn ákafari en fyrr.


  Kiddi strauk af sér svitann þegar hann var sestur aftur við borðið sitt og prísaði sig sælan að hafa sloppið frá tröllskessunni. Hann skimaði í kringum sig eftir Sóleyju en sá hana hvergi. Mest langaði hann til þess að fara heim því hann var ekki í nokkru stuði lengur til þess að vera á ballinu.


  „Er krampakastið liðið hjá?"


  Kidda var brugðið þegar hann heyrði röddina því hann þekkti hana strax.


  „Krampa hvað?" spurði hann og leit á Sóleyju sem var komin til hans. Hún hafði orðið dálítið afbrýðisöm þegar hún sá Kidda dansa við aðra stelpu og ákvað því að tala við hann.


  „Já, varstu ekki í krampakasti áðan á dansgólfinu?"


  „Ég veit eiginlega ekki hvað þetta var en mér var bara kastað til og frá eins og tuskudúkku."


  „Skrýtið að þú skyldir vilja dansa við alklædda stelpu. Ég sem hélt að þú hefðir bara áhuga á stelpum án fata. Sóley var bálreið yfir því, sem hafði gerst í búningsklefanum fyrr um daginn, og var greinilega ekki enn búin að fyrirgefa Kidda.


  „Hvað er eiginlega að þér? Mér var hent á nærbuxunum inn í búningsklefann og Bjössi og strákarnir héldu hurðinni þar til þið komuð. Ég þorði bara ekki að mæta ykkur á nærbuxunum og ákvað því að reyna að fela mig. Heldurðu að ég sé einhver dóni, eða hvað?" Kiddi var virkilega sár yfir því að Sóley skyldi trúa þessu upp á hann.


  „Ertu að meina þetta?" spurði hún steinhissa og fékk sér sæti við borðið. „Ég sem hélt að þú hefðir laumast þangað inn til að kíkja á okkur."


  „Ertu eitthvað rugluð? Spurðu bara strákana sem voru með Bjössa. Þeir segja þér örugglega sannleikann ef hann er hvergi nálægt þeim. Annars ljúga þeir eins og þeir eru langir til."


  „Sástu nokkuð þarna í búningsklefanum?" spurði Sóley vandræðalega.


  „Nei, ég þorði ekki að opna augun allan tímann og var næstum því búinn að pissa í buxurnar því ég var svo hræddur við ykkur." Kiddi vildi ekki segja henni allan sannleikann því hann vissi að oft mátti satt kyrrt liggja.


  Sóley skammaðist sín fyrir að hafa haft Kidda fyrir rangri sök og bað hann innilega afsökunar. Hún lofaði að segja hinum stelpunum sannleikann til þess að þær héldu ekki að Kiddi væri algjör. „Ég bíð hér á meðan þú finnur þær og segir þeim að ég sé saklaus," sagði Kiddi alvarlegur á svipinn. Sóley stóð strax upp frá borðinu og lofaði að reyna að finna stelpurnar í einum grænum hvelli. Hún bað Kidda um að bíða en hann sagðist ætla að sjá til.


  „Best að láta hana fá dálítið samviskubit," hugsaði Kiddi með sér þegar hann horfði á eftir Sóleyju hverfa inn í mannfjöldann. Hann fann til mikils léttis og var ánægður með að hafa endurheimt vinkonu sína. Bjössi og félagar hans voru fyrirferðarmiklir á ballinu og var Kiddi handviss um að þeir væru að drekka. Þeir komu með miklum látum að borðinu, þar sem Kiddi sat, og buðu honum sopa af einhverju sem þeir fóru laumulega með.


  „Fáðu þér sopa, Kiddi," sagði Bjössi. „Þér líður miklu betur á eftir."


  „Nei takk, ég hef ekki áhuga," sagði Kiddi og reyndi að brosa þótt hann vildi sem minnst tala við þessa kumpána.


  „Svona, verum vinir," sagði Bjössi smeðjulega og slengdi flöskunni á borðið fyrir framan Kidda.


  „Hvað heldur eiginlega að ég sé?" spurði Kiddi pirraður. „Ég drekk ekki brennivín og ætla mér aldrei að gera það, alveg sama þótt ég fái milljón fyrir." „Þú ert nú meira pelabarnið. Situr einn úti í horni, drekkur bara mjólk og ert hundfúll. Verum ekki að eyða tíma í þennan dela, strákar. Finnum okkur einhvers staðar gellur.” Bjössi nennti ekki að dekstra Kidda og reikaði í burtu með félögum sínum.


  Kiddi sat í dágóða stund og hlustaði á tónlistina. Dansgólfið iðaði af lífi og honum fannst hljómsveitin spila skemmtileg lög. Sóley birtist brátt aftur, brosandi út að eyrum og Kidda fannst hún vera eins og ljós í myrkrinu. „Ég er búin að hitta allar stelpurnar og segja þeim að þú hafir ekki verið að njósna um þær í dag. Ég sagði þeim að þú hefðir verið að leita að köngulóm."


  „Ha?" sagði Kiddi og það færðist undrunarsvipur yfir andlit hans.


  „Nei, ég er bara að gabba," sagði Sóley og tyllti sér í stólinn beint á móti Kidda. Þau ræddu saman um heima og geima og létu hvorki tónlistina né þá, sem voru að skemmta sér, trufla sig. „Hefurðu verið með stelpu?" spurði Sóley.


  Kiddi var ekki viðbúinn svona nærgöngulli spurningu og það kom dálítið fát á hann. „Nei, ekki beint en Tryggvi, vinur minn, er með stelpu."


  „Já, er það?" spurði Sóley. ,Hefur þú kannski verið með henni líka?"


  „Nei, auðvitað ekki. Ertu eitthvað verri? Heldur þú að ég sé með sömu stelpu og vinur minn?"


  „Hefurðu þá aldrei verið með stelpu?" Sóley var óvenju spurul og hún kom Kidda í dálítið klandur.


  „Telst það að hafa verið með stelpu að haldast einu sinni í hendur og fara saman í bíó?" spurði Kiddi og hann var þó nokkuð stoltur af sjálfum sér.


  „Nei, það er ekkert að marka. Svoleiðis gera allir," sagði Sóley.


  Kiddi varð daufur í bragði og hann þorði ekki að líta í augun á Sóleyju. „Nú, þá hef ég ekki verið með stelpu. En hvað með þig? Ert þú einhver strákaflenna?" Kiddi var orðinn dálítið fúll því honum fannst Sóleyju ekkert koma það við hvort hann væri búinn að vera að dandalast með einhverjum stelpum.


  „Ég er eiginlega með strák núna en sagði samt við hann að ég vildi ekkert vera með honum þegar ég kæmi til baka úr sveitinni?"


  Kidda fannst hann hafa verið sleginn í andlitið. Stelpan, sem hann hafði verið að eyða dýrmætum tíma í að hugsa um, var svo með strák eftir allt saman. Honum fannst sem himininn væri að hrynja ofan í höfuðið á sér. Hann trúði því ekki að stelpan hans væri hrifin af einhverjum öðrum strák. Kiddi fann hvernig kjálkarnir á honum urðu máttlausir og munnurinn opnaðist ósjálfrátt. Honum var flökurt.


  „Kiddi, er ekki allt í lagi?" spurði Sóley og tók um úlnliðinn á Kidda.


  „Ég þarf að skreppa fram til að pissa," sagði Kiddi og kippti að sér hendinni. „Mér er eitthvað svo illt í maganum. Kókið, sem ég var að drekka, hlýtur að hafa verið myglað." Kiddi stóð upp og gekk reikulum sporum yfir salinn.


  „Myglað!" sagði Sóley við sjálfa sig. „Það er skrýtið." Hún sat eftir við borðið og skildi ekki neitt í neinu.


  Kiddi læsti sig inni á klósetti og sparkaði í vegginn. „Af hverju þarf stelpan mín að vera skotinn í einhverjum öðrum?" hugsaði hann með sér og mest langaði hann til þess að lúskra á þeim gæja. Hann sat drykklanga stund á klósettinu og togaði í klósettrúlluna. Hann vissi að hann mátti ekki láta á neinu bera því þá myndi Sóley komast að því að hann væri hrifinn af henni. „Hún sagðist vilja hætta með þessum strák og kannski er hann byrjaður með einhverri annarri," hugsaði Kiddi með sér. Hann reyndi að manna sig upp, pissaði til þess að enginn fattaði að hann hefði bara verið að hugsa á klósettinu og sturtaði svo niður."


  „Þurftir þú nokkuð að æla?" spurði Sóley þegar Kiddi kom til baka. „Nei, þetta er allt í lagi. Ég pissaði kókinu bara og þá var allt í lagi.”


  „Þú ert eitthvað svo fölur."


  „Já, það var svo bjart inni á klósetti," sagði Kiddi og reyndi að vera fyndinn. „Um hvað vorum við annars að tala þegar ég fór áðan."


  „Við vorum að tala um strákinn sem ég vil hætta með," sagði Sóley. „Hann er orðinn 15 ára og svo mikill töffari að ég nenni eiginlega ekki að vera með honum lengur. Ég kann miklu betur við þig en hann." Sóley horfði beint í augun á Kidda. Hann fór auðvitað hjá sér en varð samt himinlifandi. „Kannski vill hún bara byrja með mér strax í staðinn fyrir hinn," hugsaði Kiddi með sér en sagði: „Mér finnst þú líka fín."


  Kiddi leit í kringum sig og breytti síðan um umræðuefni. Hann vissi að hann átti góða möguleika á að byrja með Sóleyju en vissi ekki hvernig hann átti að bera sig að.


  „Tryggvi, vinur minn, kemur í sveitina bráðum," sagði Kiddi upp úr eins manns hljóði og hann hlakkaði greinilega mikið til.


  „Já, er það? Er hann sætur?" spurði Sóley stríðnislega og Kiddi sá á andlitinu á henni að hún var bara að grínast.


  „Nei, hann er sköllóttur en skiptir samt í miðju og hatar stelpur," sagði Kiddi og svo hlógu þau bæði dátt.


  Klukkan var langt gengin í tvö þegar söngvari hljómsveitarinnar tilkynnti að stutt væri eftir af ballinu og hann hvatti alla til þess að fá algjöra útrás á dansgólfinu. „Eigum við að dansa smá?" spurði Sóley og leit á Kidda.


  „Mér finnst eiginlega miklu auðveldara að sitja hér og horfa á hina."


  „Það er ekkert fjör í því, maður. Flippum aðeins á gólfinu," sagði Sóley og stóð upp.


  „Flippa?" endurtók Kiddi.


  „Já, dönsum og svoleiðis."


  Kiddi vissi að flestir krakkar byrjuðu saman á balli og því ákvað hann að reyna allt hvað hann gæti til þess að feta í fótspor þeirra. Sóley naut sín vel á dansgólfinu en Kiddi gerði fátt annað en að fylgjast með henni. Hann reyndi að herma eftir hreyfingum hennar en útkoman var vægast sagt brosleg. Sóley brosti bara sínu blíðasta og greip annað slagið í hendurnar á Kidda. Honum fannst allir á dansgólfinu vera að horfa á sig og varð feiminn. En þegar hann skimaði í kringum sig sá hann að flestir voru svo uppteknir af því að dansa að þeir máttu ekkert vera að því að spekúlera í neinu öðru. Kidda létti töluvert þegar hann sá að hann var ekki í sviðsljósinu og reyndi því að vera afslappaður.


  „Finnst þér þetta ekki æði?" spurði Sóley og dansaði alveg upp við Kidda.


  „Jú, þetta er ágætt en samt ekkert í samanburði við fótbolta," sagði hann meira í gríni en alvöru. Sóley og Kiddi dönsuðu í dágóða stund og var Kidda næstum því farið að þykja gaman. Hann fann hvernig svitinn bogaði af enninu á honum og honum fannst næstum því jafn erfitt að dansa nokkra dansa eins og að leika heilan fótboltaleik. Dansgólfið var yfirfullt af sprellfjörugum krökkum og til þess að róa þá tók hljómsveitin það til bragðs að leika eitt vangalag. Kiddi kyngdi munnvatni þegar hann sá hvert stefndi og Sóley nálgaðist hann rólega. „Úff, hvað maður er orðinn þreyttur. Eigum við ekki að fá okkur sæti og fá okkur smá vatn að drekka?" spurði Kiddi og ætlaði að labba af dansgólfinu. Hann hafði aldrei dansað vangadans áður og var satt að segja með hjartað í buxunum. Sóley var á allt annarri skoðun, greip í handlegginn á honum og leit biðjandi á hann. „Þetta er uppáhaldslagið mitt og ég verð að fá að dansa það." Að svo mæltu greip hún í hendurnar á Kidda og reyndi að fikra sig nær honum.


  Kiddi leit vandræðalega í kringum sig en róaðist þegar hann sá að mjög fáir höfðu flúið af dansgólfinu. Hann reyndi að halda Sóleyju í hæfilegri fjarlægð frá sér þótt hann héldi í báðar hendur hennar. Aður en Kiddi náði að átta sig á nokkru hafði Sóley sett hendurnar á honum á mjaðmirnar á sér og hélt svo sjálf um hálsinn á honum. Kiddi varð stjarfur í augunum og hjartað hamaðist í brjóstinu á honum. Honum fannst samt þægilegt að finna hvernig líkami Sóleyjar hreyfðist fimlega í takt við tónlistina en hann reyndi að einbeita sér að dansinum.


  „Ertu nokkuð að spara skóna þína?" spurði Sóley og brosti blítt til Kidda.


  „Ha? Af hverju heldurðu það?" spurði Kiddi á móti og áttaði sig ekki á hvað Sóley meinti.


  „Af því þú trampar svo oft á tánum á mér," sagði hún og leit niður.


  „Æi, fyrirgefðu ég fattaði það ekki neitt," sagði Kiddi vandræðalega og leit líka niður. „Ég skal bara standa kyrr á meðan þú dansar," sagði hann en Sóley tók það ekki í mál. „Það er best að dansa bara alveg vangadans, þá geturðu stigið almennilega á tærnar á mér," sagði Sóley og þrýsti sér alveg upp að Kidda.


  Hann fann fyrir heitum andardrætti Sóleyjar við hálsinn á sér og brjóstin á henni þrýstust upp að honum. Kiddi hafði aldrei lent í svona vandræðalegri aðstöðu fyrr og reyndi að halda sönsum. Þótt hann væri hrifinn af Sóleyju var hann svo feiminn að vangadansinn sló hann alveg út af laginu. Allt í einu ýtti hann Sóleyju frá sér og sagði vandræðalega án þess að líta á hana: „Ég þarf að skreppa klósettið." Og svo rauk hann í burtu.


  Sóley stóð eftir á gólfinu alveg steinhissa og sagði lágt við sjálfa sig: „Aftur og nýbúinn?"


  Kiddi rauk út úr félagsheimilinu og gekk bak við húsið. Hann hafði brugðist. Hann var sár út í sjálfan sig, fannst hann vera bölvaður heigull sem þorði ekki einu sinni að dansa við stelpu. „Að ég skuli flýja frá stelpu sem ég er hrifinn af," hugsaði hann með sjálfum sér og tróð höndunum ofan í buxnavasana. Kiddi hélt að nú væri hann búinn að glata Sóleyju því hún myndi örugglega aldrei vilja tala við hann aftur. „Allavega þori ég ekki að hitta hana aftur," hugsaði hann með sér og settist á bak við ruslatunnur. Kidda var skítsama þótt fnykur væri af ruslinu og þótt buxurnar hans yrðu skítugar. Honum var sama um allt og alla og langaði mest til þess að hlaupa upp á fjall.


  Allt í einu heyrði hann fótatak sem staðnæmdist hinum megin við ruslatunnurnar. Hann heyrði að rennilás var rennt niður og síðan heyrði hann pisshljóð. Kiddi rauk á fætur því hann vildi ekki fá sprænuna yfir sig. „Hva! Ert þú hér?" Kidda til mikillar ólukku var það Bjössi sem var að kasta af sér vatni við ruslatunnurnar. „Ertu í feluleik?" Gjugg! Búinn að finna þig." Bjössi hélt áfram að pissa og malaði stanslaust á meðan en Kiddi nennti ekki að svara honum.


  Kiddi vissi að Bjössi var búinn að drekka eitthvað af áfengi þótt það sæist ekki mikið á honum. „Ég nenni ekki alltaf að vera að rífast við þig og svo er ég ekki í stuði til þess," sagði Kiddi og sparkaði í stein.


  „Varstu að rífast við sætu stelpuna, eða hvað?" Bjössi renndi upp buxnaklaufinni og tók flösku undan jakkanum. „Viltu sjúss núna, pelabarnið þitt, eða á ég að sækja einhverja belju sem þú getur mjólkað?"


  Kiddi var orðinn þreyttur á stælunum í Bjössa en aðallega var hann þó svekktur út í sjálfan sig. „Já, ég vil sopa," sagði Kiddi og reyndi að bera sig borginmannlega. Þessa stundina var honum skítsama um öll boð og bönn og ákvað því að slást í lið með Bjössa.


  „Nú, ertu hættur í mjólkinni? Gjörðu svo vel, drekktu eins og þig lystir." Bjössi rétti Kidda flöskuna og hann tók við henni án þess að hugsa sig um. Hann langaði til að sýna Bjössa að hann væri ekki neitt pelabarn og ákvað því að smakka áfengið. Kiddi skrúfaði tappann af flöskunni og tók lítinn sopa. Hann gretti sig ógurlega og langaði mest til þess að spýta drykknum út úr sér aftur. Bjössi hvatti hann óspart og sagði að nú væri hann loksins orðinn að manni. Kidda sveið í hálsinn þegar hann renndi óþverranum niður og fannst hann allur loga að innan.


  „Þetta er ógeðslega vont," sagði hann og hristi sig allan.


  „Það er bara fyrsti sopinn, sem er vondur, en sá næsti verður betri." Bjössi var undrandi á því að Kiddi skyldi þiggja áfengið en honum fannst hann hafa unnið ákveðinn sigur með þessu óþokkabragði. „Ef þú færð þér nokkra sopa til viðbótar líður þér alveg sjúklega vel á eftir."


  Kiddi féll í freistni og lét strákskömmina, hann Bjössa, plata sig upp úr skónum. Hann tók hvern sopann á fætur öðrum og gretti sig alltaf meira og meira. Þegar hann var næstum því búinn að tæma flöskuna ropaði hann ógurlega og hrækti nokkrum sinnum. Í þann mund, sem hann rétti Bjössa flöskuna, kom Sóley ásamt Díönu fyrir hornið. Stelpurnar sáu strax hvað um var að vera því svipurinn á Kidda gaf til kynna að ekki var allt með felldu.


  „Ertu eitthvað ruglaður, Kiddi?" hrópaði Sóley og kippti í handlegginn á honum. Bjössi stóð sigrihrósandi með flöskuna og sagði Sóleyju að hann væri að kenna Kidda að drekka.


  „Kiddi drekkur ekki brennivín og mun aldrei gera," sagði hún bálreið og sparkaði í sköflunginn á Bjössa. Bjössi hafði engan áhuga á því að lenda í slag við stelpu og hypjaði sig því í burtu. Sóley stóð eftir hjá Kidda með tárin í augunum og átti vart til orð. „Ég hélt þú ætlaðir á klósettið. Svo ferð þú bara bak við hús og lætur fíflið hann Bjössa hella þig fullan."


  Kiddi var kominn með höfuðverk og skammaðist sín niður í tær. „Já, en ..." Sóley greip fram í fyrir honum, sagði að hann væri algjör aumingi og að hún væri farin heim. Hún greip í Díönu og þær þrömmuðu í burtu.


  „Sóley, bíddu," hrópaði Kiddi en hún svaraði engu. Kidda var orðið óglatt og hann sá eftir að hafa látið Bjössa plata sig svona. Hann gat engan veginn fundið þá vellíðan, sem Bjössi talaði um, því mest langaði hann til þess að æla.


  Hann kúgaðist nokkrum sinnum og átti erfitt með að standa í fæturna.


  Ballið var búið og margir bílar voru komnir á svæðið til þess að sækja krakkana. Kiddi staulaðist fram fyrir húsið því hann vissi að Jónas væri farinn að bíða eftir sér. Hann var náfölur í framan og fötin hans voru orðin drulluskítug. Mest langaði Kidda til þess að labba heim til þess að reyna að láta renna af sér en hann vissi að það myndi valda öllu heimilisfólkinu miklum áhyggjum að sjá hann svona á sig kominn. Hann reikaði niðurlútur á milli bílanna og leitaði að Jónasi. Hann kveið því að hitta Jónas en vonaðist til að frændi myndi skilja hann.


  „Ert þetta þú, Kiddi?" var spurt fyrir aftan Kidda og það var gripið harkalega í öxlina á honum. Jónas var kominn og af svipnum að dæma var engu líkara en hann hefði séð draug. „Hvað er eiginlega að sjá þig, drengur? Þú ert eins og útigangshross. Dastu ofaní ruslatunnu eða hvað? Og lyktin af þér, maður!"


  Kiddi þorði ekki að líta upp og sagði ekki neitt. Jónas var fljótur að átta sig á því að Kiddi hafði verið að drekka og greip í hnakkadrambið á honum. „Komdu með mér inní bíl og það strax. Þú getur ekki látið nokkurn lifandi mann sjá þig svona útlítandi." Kiddi var dreginn í loftköstum í áttina að bílnum og honum þeytt í aftursætið. Jónas skellti hurðinni og settist síðan sjálfur inn bílstjóramegin. „Ég hefði aldrei trúað því að þú, þetta englabarn, ættir eftir að haga þér eins og róni. Þrettán ára kríli og þú drekkur þig ofurölvi í fyrsta skipti sem þú ferð á ball. Ertu eitthvað bilaður, drengur? Þegar amma þín fréttir þetta er eins gott fyrir þig að leggjast á bæn og þylja upp það sem þú heyrðir í kirkjunni um daginn. Þú verður sko rassskelltur, góurinn, og það örugglega með svipu."


  Kiddi var alveg miður sín af skömm og grátbað Jónas um að segja ömmu og afa ekki frá þessu. Honum var enn óglatt en hann gerði allt sem hann gat til þess að fá Jónas til þess að segja engum frá því sem gerst hafði. „Réttast væri að geyma þig í skottinu á bílnum því stybban fer örugglega aldrei úr sætinu," sagði Jónas og lét sem hann heyrði ekki grátstafina í Kidda.


  „Jónas, ég skal aldrei, aldrei, aldrei smakka á brennivín framar. Bara ef þú segir engum." Kiddi var farinn að skæla í aftursætinu og Jónas gaf sér tíma til þess að líta í spegillinn. Hann hafði aldrei séð frænda sinn svona aumkunarverðan fyrr og var farinn að kenna dálítið í brjósti um hann. Hann vissi að öllum yrðu á mistök einhvern tímann á lífsleiðinni og því skyldi Kiddi ekki alveg eins geta tekið út sín mistök á unga aldri. Jónas velti því fyrir sér hvort hann ætti að hlífa Kidda eða segja öllum frá því, sem gerst hafði, en hann tók enga ákvörðun strax. Kiddi hélt áfram að vola í aftursætinu en þegar skammt var heim að Kiðafelli, greip hann fyrir munninn og hrópaði: „Stoppaðu, Jónas! Ég þarf að æla."


  Samviskubitið


  Amma og afi voru sofnuð þegar frændurnir komu heim og urðu því ekki vör við það þegar Jónas studdi Kidda upp tröppurnar og hjálpaði honum að hátta sig. Jónas hafði ákveðið að segja ekki frá því sem gerst hafði því hann var búinn að komast að þeirri niðurstöðu að sjálfur hefði hann ekki alltaf hagað sér vel á sínum yngri árum og ákvað því að gefa Kidda eitt tækifæri.


  Kiddi treysti sér ekki til þess að fara í fjósið daginn eftir ballið því honum leið vægast sagt illa. Þegar leið að hádegismatnum var Kiddi kominn á fætur en honum hafði sjaldan eða aldrei á ævinni liðið jafn illa. Honum fannst maginn í sér snúa á hvolfi og hálsinn vera sviðinn að innan. Hann hét sjálfum sér því að bragða aldrei deigan dropa af þessu helvítis brennivíni framar og hann skyldi alls ekki þá sem drekka brennivín reglulega.


  „Góðan daginn, Kiddi minn. Er þér að skána í maganum?" Amma var að undirbúa matinn en gaf sér tíma til að kyssa Kidda á kinnina. „Það er engu líkara en þú hafir verið blindfullur í gærkvöldi." Kidda fannst hjartað í sér hætta að slá því hann hélt að Jónas hefði sagt þeim alla sólarsöguna.


  „Ha? Nei, ég fékk bara eitthvað í magann í nótt." Kiddi leit undan því hann hafði aldrei skrökvað að ömmu sinni fyrr. Áður en hann hitti nokkurn mann hafði hann gengið þannig frá fötunum sínum að ógjörningur væri fyrir ömmu að komast að því hvað hefði átt sér stað. „Ég er að skána mikið núna og ætla að sækja beljurnar seinna í dag."


  Kiddi var skömmustulegur við matarborðið og bjóst allan tímann við því að Jónas myndi kjafta frá. Hann komst hins vegar að því að Jónas stóð við loforð sitt og Kiddi vissi að hann myndi alla tíð standa í þakkarskuld við frænda sinn. Hver dagur í sveitinni gekk sinn vanagang og þannig var það líka næstu vikur. Kiddi vaknaði eldsnemma á morgnanna og var á þönum allan daginn með Jónasi. Þeir voru hinir mestu mátar. Á kvöldin skruppu þeir saman niður að á til að veiða silung og þegar þeir fóru saman á fótboltaæfingar með sveitaliðinu léku þeir við hvern sinn fingur. Kiddi hugleiddi það oft hversu mikill aumingi hann var að þora ekki að dansa vangadansinn við Sóleyju og hann var alveg viss um að hún myndi aldrei tala við sig aftur. Kiddi var búinn að skrifa Sóleyju bréf og biðjast afsökunar þúsund sinnum og sagðist vonast til þess að heyra frá henni síðar. Hún lét ekkert í sér heyra og var Kiddi handviss um að hún væri reið og hann skildi hana mætavel. Kiddi lá stundum tímunum saman með kíkinn inni í stofu og horfði heim að Melum. Hann vonaðist til að koma auga á Sóleyju og reyndar sá hann henni stöku sinnum bregða fyrir á hlaðinu. Mest langaði Kidda til þess að hjóla í hendingskasti heim að Melum en hann var banginn því honum fannst hann hafa brugðist Sóleyju.


  Þegar líða tók á júlímánuð hringdi Kiddi í Tryggva, vin sinn, og spurði hvenær von væri á honum í sveitina. Tryggvi sagðist geta komið eftir næstu helgi því þá yrði rúmlega vikuhlé á leikjum í 4. flokki og hann langaði til þess að kíkja í sveitina. Tryggvi sagði að Íslandsmótið hefði gengið vel til þessa og Æskan væri í 4. sæti þegar fjórir leikir væru eftir. Kiddi hlakkaði mikið til að fá Tryggva í heimsókn og gat vart beðið.


  Kiddi fór í messu með ömmu og afa helgina áður en Tryggvi kom en hann lét lítið á sér bera. Hann hlustaði með athygli á séra Grím og reyndi að forðast að horfa í áttina að bekknum þar sem Sóley sat. Hann var hræddur við að mæta augnaráði hennar því hann vissi að hún var ekki búin að fyrirgefa honum. Eftir messuna ákvað Kiddi að bíða úti á hlaði á meðan amma og afi þægju veitingar því hann hafði ekki kjark til þess að hitta Sóleyju. Hann ráfaði einn um hlaðið, kíkti inn í hænsnakofa og leit inn í hlöðu. Þar hékk kaðall niður úr loftinu sem Kiddi batt hnút á og sveiflaði sér síðan um stund. Hann ímyndaði sér að hann væri Tarsan og að í heyinu leyndust margir óvinir og villidýr. Kiddi var ekki búinn að sveifla sér lengi þegar hann heyrði dyrnar á hlöðunni opnast. Hann var á svo mikilli ferð á kaðlinum að hann þorði ekki að henda sér í heyið.


  „Það var mikið," sagði Sóley þegar hún birtist í dyragættinni.


  Kiddi sagði ekki neitt því hann vissi ekki á hverju hann ætti von. Sóley lokaði hurðinni á eftir sér og settist á bala sem var á hvolfi á hlöðugólfinu. Kiddi hægði smám saman á sér og lét sig falla í heyið rétt áður en kaðallinn staðnæmdist. Hann lá í heyinu eitt andartak og beit í strá um leið og hann leit á Sóleyju. „Fékkstu bréfið frá mér?" spurði Kiddi og reyndi að láta hana ekki sjá hve mikið hann skammaðist sín


  „Já, ég held það," sagði Sóley lágt og leit feimnislega niður. „Ég nenni ekki að vera fúl út í þig lengur. Strákar eru bara strákar og þeir eru og verða alltaf skrýtnir. Það þýðir ekki neitt að reyna að breyta þeim. Ég hélt bara að þú værir öðruvísi en aðrir og ég varð alveg svakalega svekkt þegar ég sá að þú varst að drekka með Bjössa fífli."


  „Ég hef aldrei drukkið áður," sagði Kiddi og reyndi að afsaka sig. „Mér þykir brennivín ógeðslega vont og ég var veikur í marga daga á eftir. Ég er búinn að lofa sjálfum mér að drekka aldrei aftur og ég er búinn að semja við Jónas, frænda minn, um að hann megi slíta úr mér tunguna ef ég fæ mér sopa af þessu ógeði aftur."


  Sóley leit upp og það virtist hýrna aðeins yfir henni. Kiddi nagaði strá og vonaðist til þess að fá Sóleyju aftur á sitt band.


  „Ég fer bráðum að fara. Pabbi og mamma eru komin heim frá útlöndum og sækja mig eftir nokkra daga. Ég vildi bara kveðja þig áður.”


  Kiddi spratt á fætur og yfir andlit hans færðist vonleysissvipur. „Hvenær ferðu? Hittumst við þá aldrei aftur?"


  „Ég veit það ekki því Jói, strákurinn sem ég var með eða ekki með, skrifaði mér bréf um daginn og sagðist vilja hitta mig þegar ég kæmi í bæinn."


  „Er hann ekki einhver algjör lúði?" spurði Kiddi hundfúll því honum fannst hann vera að missa einu vinkonu sína.


  „Kannski hefur hann eitthvað breyst í sumar en það kemur í ljós. Ég er eiginlega ekkert hrifin af honum en hann vill allavega dansa og svoleiðis. Það er meira en sumir vilja."


  Sóley var staðin upp og gekk í burtu. Kiddi gekk í humátt á eftir henni og honum leið illa. Honum leið næstum því eins illa og þegar brennivínið var í maganum á honum. „Hvað með mannabeinin í kirkjuturninum? Eigum við ekkert að skoða þau?" Kiddi reyndi að finna upp á einhverju sem gæfi honum tilefni til þess að fá að hitta Sóleyju áður en hún færi úr sveitinni. „Tryggvi, vinur minn, kemur í sveitina á morgun og verður í viku. Kannski langar hann líka til þess að sjá mannabeinin."


  Sóley snéri sér við og það færðist bros yfir andlit hennar. „Já, við ættum kannski að kíkja í kirkjuna í vikunni því amma og afi fara til Reykjavíkur á þriðjudaginn og þá er ekkert mál að laumast út."


  Kiddi lifnaði allur við þegar hann sá að Sóley hafði áhuga á að hitta hann aftur og þau ákváðu að Kiddi skyldi hringja að Melum á þriðjudagskvöldið. „Ertu þá búinn að fyrirgefa mér að ég skyldi flýja frá þér á ballinu og láta Bjössa hella mig víni?"


  „Ég veit að strákar gera alltaf eitthvað skrýtið en mér finnst það hallærislegt að kenna öðrum um að maður skuli drekka. Maður ræður því alveg sjálfur." Kidda fannst Sóley bæði ákveðin og skynsöm og í raun fannst honum hún falleg þegar hún var svona dálítið reið á svipinn.


  Heimsóknin


  Tryggvi kom með rútunni seinni part mánudags og var Kiddi þá nýbúinn að sækja kýrnar og reka þær inní fjós. Hann sá að Jónas var að renna í hlaðið með Tryggva í þann mund sem hann kom út úr fjósinu. Kiddi hljóp til vinar síns og heilsaði honum með handabandi. „Hæ, og velkominn í sveitina."


  „Takk, gaman að sjá þig," sagði Tryggvi og tók farangurinn úr skottinu.


  „Þú ert greinilega ekki að flytja að heiman eins og þessi," sagði Jónas og benti á Kidda. „Hann þurfti næstum því heilan gám undir dótið sitt. Húsið er troðfullt svo þú verður örugglega að fá þér bás í fjósinu ef þú ætlar að gista."


  Tryggvi gat ekki annað en hlegið og lyfti töskunni sinni til sýna að hún væri ekki úttroðin. „Ég mundi eftir að taka fótboltaskóna mína með en annað skiptir mig ekki verulegu máli."


  „Það var lagið," sagði Kiddi og bauðst til að halda á íþróttatösku vinar síns. „Drífum okkur að koma þessu upp í herbergi því mjaltirnar eru að byrja."


  Tryggvi heilsaði upp á afa og ömmu og amma sagðist vera ánægð með að fá annan ungan svein í sveitina. „Vonandi ertu ekki eins mikill fótboltasparkari og Kiddi. Hann getur varla farið að sofa án þess að vera búinn að þeysast um allt túnið á eftir boltanum.


  Tryggvi leit lymskulega á Kidda, gretti sig og yppti öxlum. „Ég skil ekki hvernig strákar nenna að vera í þessum boltaleikjum alla daga. Þeim væri nær að lesa góða bók á kvöldin, ekki satt?"


  „Þetta þykir mér gaman að heyra. Loksins hittir maður ungmenni sem hefur eitthvað gagnlegt í huga. Annars sýnist mér á svipnum á þér að þú sért af sama sauðahúsinu og Kiddi, það er að segja með fótbolta í stað höfuðs." Amma lét ekki Tryggva gabba sig svo auðveldlega en þóttist samt trúa honum um stund. Hún gerði góðlátlegt grín að öllu saman og sendi strákana síðan útí fjós.


  Tryggvi fékk lánuð stígvéli hjá Kidda og klæddi sig í skyrtu sem mátti skitna út. „Eru beljurnar nokkuð mannýgar?" spurði Tryggvi á leið í fjósið.


  Kiddi reyndi að fela brosið og sagði alvarlegur: „Nei, en þú skalt passa að standa ekki lengi fyrir aftan þær. Þeim þykir nefnilega mjög gaman að kúka á ókunnuga."


  „Í alvörunni?" sagði Tryggvi og augun stækkuðu um helming.


  „Já, en það er allt í lagi því það er mjög auðvelt að þrífa fötin á eftir. Svo er líka sturta í fjósinu, sem þú getur stokkið undir, ef þær kúka á þig." Kiddi gat ekki stillt sig lengur og rak upp roknahlátur. Tryggvi sló í öxlina á honum og sagðist hafa vitað að hann væri að plata sig. „Iss, ég sá það alveg á svipnum á þér að þú varst að ljúga."


  „Svona, drífum okkur að mjólka svo að amma þurfi ekki að bíða með matinn."


  Strákarnir gengu inn í fjósið og Tryggvi passaði sig á því að reka sig hvergi utan í. „Rosaleg fýla er þetta. Maður er alveg að kafna." Tryggvi greip um nefið og bað Kidda um að lána sér klemmu.


  „Láttu ekki svona, maður," sagði Kiddi og brosti. „Þú ert kominn í sveit núna og það þýðir ekkert að vera með neitt væl. Þú ert nú meiri sjoppustrákurinn," bætti Kiddi svo við en hann mundi eftir því að Bjössi hafði einmitt kallað hann því nafni fyrr.


  Tryggvi leit yfir kúahópinn og byrjaði að telja. .,Þetta er enginn smáræðis fjöldi. Mjólka þessar kýr fyrir alla í sveitinni eða hvað?" Hann fikraði sig smám saman nær beljunum og skoðaði þær hátt og lágt. „Svakalega eru beljurnar með mörg tippi, Kiddi." Og svo rak hann upp hrossahlátur.


  Kiddi vissi að Tryggvi var að gera að gamni sínu og honum þótti gaman að vera búinn að fá vin sinn í heimsókn. „Þetta eru ekki tippi, fíflið þitt. Þetta eru spenar."


  „Ég veit það, maður. Heldurðu að ég sé fæddur í gær. Þótt ég hafi aldrei verið í sveit áður er ég nú búinn að sjá fullt af cowboy myndum og veit alveg hvorum megin hausinn á dýrunum er. En hvar eru gallarnir og hanskarnir?"


  Kiddi leit spurnaraugum á vin sinn. „Gallarnir? Hvað meinarðu?"


  „Förum við ekki í einhverja galla eða samfestinga áður en við byrjum að mjólka?" Í þetta sinn var Tryggva alvara. „Það kemur svo mikil fjósalykt í fötin okkar ef við förum ekki í nein hlífðarföt."


  „Ertu eitthvað verri?" Kiddi átti ekki til eitt aukatekið orð. „Í sveitinni er enginn að spá í það hvort það sér fjósalykt af manni. Þú venst þessu strax."


  „Verð ég ekki marga mánuði að losna við lyktina af mér þegar ég fer aftur í bæinn?"


  „Alveg örugglega. Þú þarft að minnsta kosti að raka af þér allt hárið til þess að þú angir ekki allur í skólanum næsta vetur." Kiddi gerði grín að Tryggva en sagði svo að þeir mættu ekki slóra meira.


  Tryggvi var settur í að þrífa spenana áður en hólkarnir á mjaltavélunum voru settir á þá og honum fannst svolítið skrítið að strjúka beljunum. „Vá, þetta er alveg eins og tipp ..." Hann þorði ekki að segja meira því að Jónas var mættur í fjósið til þess að hjálpa til.


  „Ætlið þið að vera í allt kvöld að mjólka nokkrar kýr?" Jónas gekk alltaf hreint til verks og lét hendur standa fram úr ermum.


  Á leið úr fjósinu lyktaði Tryggvi af fötunum sínum og gretti sig. „Þetta er nú meiri fýlan. Eins gott að maður er ekki belja. Það er örugglega hundleiðinlegt að vera belja. Þær komast aldrei í bíó, greyin, og fá aldrei neitt annað að éta en gras. Vonandi hef ég ekki smitast af kúaveiki." Og svo rak hann um hávært mö-hljóð sem hvaða belja sem er hefði getað verið stolt af.


  Tryggvi sagði fréttir frá Reykjavík við kvöldverðarborðið og var afi sérstaklega spurull. Strákarnir tóku hraustlega til matar síns og slapp Kiddi við að hjálpa ömmu við uppvaskið í þetta sinn. Hún sá að þeir gátu vart beðið eftir því að komast út í fótbolta og vildi ekki tefja fyrir þeim.


  „Ertu orðinn fyrirliði?" spurði Kiddi þegar þeir reimuðu á sig í fótboltaskóna.


  „Nei, ég var það í einum leik af því að Gummi var meiddur. Liðið hefur ekki verið neitt sérstaklega gott í sumar en þú færð kannski að leika á haustmótinu ef þú kemur ekki mjög seint í bæinn?"


  „Já, heldurðu það? Það ætla ég rétt að vona. En samt langar mig ekkert til þess að spila bakvörð aftur. Ég er allur í sjálfsmörkunum." Að svo mæltu hlupu strákarnir út á tún og hituðu rækilega upp. Síðan spörkuðu þeir boltanum á milli sín, bæði með stuttum sendingum og löngum.


  „Það er miklu betra að æfa svona tveir saman heldur en einn," sagði Kiddi og hann vandaði sig sem mest hann mátti því hann vildi sýna Tryggva að hann hefði tekið framförum. Þeir tóku á móti sendingunum með vinstri og hægri fæti til skiptis til þess að æfa báða fæturna og svo notuðu þeir líka brjóstkassann. Síðan henti Tryggvi boltanum til Kidda sem skallaði hann til baka. Kidda tókst vel upp og Tryggvi sagðist sjá miklar framfarir hjá honum. „Þú ert greinilega búinn að æfa þig vel í sumar. Það er allt annað að sjá þig núna heldur en í vor."


  Kiddi varð dálítið montinn og sagðist hafa æft vel og líka mætt á margar æfingar með sveitaliðinu. „Ég finn það alveg að ef maður vandar sig alltaf verður maður betri og betri."


  Strákarnir gerðu líka nokkuð margar magaæfingar og armbeygjur og -réttur, og í lokin tóku þeir nokkra spretti. Kiddi hafði ávallt verið fljótari að hlaupa en Tryggvi og var engin breyting þar á. „Þú ert orðinn svakalega fljótur," sagði Tryggvi þegar þeir voru búnir með tíu spretti og Kiddi hafði verið á undan í þeim öllum.


  „Ég er búinn að vera að hoppa í hlöðunni til að styrkja fæturna og hífa mig upp hér og þar og ég finn mikinn mun á mér." Í lokin léku þeir hvor á móti öðrum og æfðu sig í því að halda bolta undir pressu. Þetta fannst þeim báðum erfitt því þeir voru svo metnaðargjarnir og hvorugur vildi gefa neitt eftir. Eftir stuttan leik féllu þeir örmagna í grasið og köstuðu mæðinni. „Þetta er nú meira púlið," sagði Kiddi þegar hann var farinn að anda léttar. „Ég skil ekki af hverju maður er pína sjálfan sig svona í íþróttum í stað þess að horfa bara á sjónvarpið, borða sælgæti og hafa það huggulegt."


  „Ég skil það alveg," sagði Tryggvi. „Íþróttir eru nefnilega besta leiðin til þess að láta sér líða vel. Það er alveg meiriháttar."


  Áður en strákarnir fóru að sofa um kvöldið sagði Kiddi Tryggva frá Sóleyju og öllu því sem gerst hafði um sumarið. „Flúðir þú úr vangadansinum? Ertu eitthvað bilaður?" Tryggvi trúði þessu varla.


  Kiddi varð vandræðalegur því hann vissi að Tryggvi var miklu hugaðri í öllum kvennamálum. „Hvað átti ég eiginlega að gera? Og hvað ef hún hefði nú viljað kyssa mig eða eitthvað svoleiðis?"


  „Þá hefðir þú bara kysst hana á móti," sagði Tryggvi og hann gat ekki annað en hlegið. „Ertu búinn að gleyma hvernig á að kyssa?"


  „Ég hef aldrei kysst stelpu í alvörunni." Kidda þótt leiðinlegt hvað hann var óreyndur en hann sagðist bara vera svona. „Ég kyssti nokkrar stelpur mömmukossa þegar við vorum í flöskustút í bekkjarpartíinu í vetur. En síðan hef ég ekkert getað æft mig."


  Tryggvi veltist um af hlátri og grúfði sig undir sængina. „Af hverju fórstu ekki bara útí fjós til að æfa þig. Mér sýnist þú vera í svo góðu sambandi við beljurnar."


  Kiddi var eiginlega orðinn spældur. „Láttu ekki svona, Tryggvi. Byrja þú nú ekki líka. Það er alveg nóg að láta stríða sér í Reykjavík og á íþróttamótum í sveitinni."


  Tryggvi hætti að hlæja þegar hann sá að Kidda þótti þetta ekkert fyndið. „Fyrirgefðu. Ég varð bara að hlæja."


  „Hvað á ég að gera ef ég hún vill kannski kyssa mig áður en hún fer suður?"


  „Nú, þá kyssirðu hana, maður?" sagði Tryggvi ákveðinn. „Já, en ég kann það ekki."


  „Það er ekkert að kunna. Þetta bara kemur af sjálfu sér." „En ef hún opnar munninn og svoleiðis?"


  „Þá telurðu hvað hún hefur margar tennur?" sagði Tryggvi og veltist aftur um af hlátri.


  „Láttu ekki svona." Kidda þótti þetta ekkert fyndið því hann var að reyna að fá heilræði hjá vini sínum.


  „Allt í lagi," sagði Tryggvi. „Ég skal hætta. Sko! Þá opnar þú líka munninn og notar tunguna. Annars finnur þú bara hvernig hún gerir. Hún hlýtur að kunna þetta úr því hún segist vera með strák. Nema hún sé bara að plata til þess að athuga hvort þú hafir einhvern áhuga á henni. Þú veist að stelpur vilja oft láta ganga á eftir sér. Þær geta verið dálítið dularfullar og varasamar."


  „Já, er það?" Kiddi hlustaði með athygli. „Á ég svo að loka augunum og halla henni aftur eins og í bíómyndunum?"


  „Nei, það er svo lummó og gamaldags. Best væri ef þú næðir henni inni í hlöðu."


  Kiddi velti þessu aðeins fyrir sér en setti svo upp vonleysissvip. „Annars veit ég ekki af hverju ég er að spá í þetta því Sóleyju finnst ég örugglega algjör lúði sem þorir engu."


  „Hvenær ætlarðu að hitta hana?" Tryggvi sá að Kiddi var mjög viðkvæmur fyrir þessu og ákvað því að stappa frekar í hann stálinu.


  „Ég veit það ekki. Við förum náttúrlega með henni upp í kirkjuturninn annað kvöld eins og ég var búinn að segja þér. En svo langar mig til þess að bjóða henni á rúntinn á traktornum í vikunni ef Jónas leyfir mér það."


  „Það hlýtur að vera allt í lagi ef þú keyrir varlega," sagði Tryggvi.


  „Já, ég vona það. En hættum þessu og förum að sofa því á morgun er draugadagur og þá ætlum við að skoða mannabein."


  „Eigum við nokkuð að vera að slökkva ljósið," sagði Tryggvi og dró sængina upp fyrir höfuð.


  Mannabeinin


  Kiddi hringdi í Sóleyju um kvöldmatarleytið og Tryggvi stóð spenntur við hliðina á honum. „Gott kvöld, er Sóley heima?"


  „Augnablik," svaraði röddin í símanum. Kiddi lagði hendina yfir tólið og leit á Tryggva. „Ég vona að hún fái að fara út í kvöld og engan gruni neitt."


  Sóley kom í símann og bros lék um varir Kidda. „Þið komið þá bara klukkan níu í kvöld á traktornum og enginn þarf að vita að við förum upp í kirkjuturninn." Rödd Sóleyjar var glaðleg í símanum en Kidda fannst ólíkt henni að gera eitthvað í leyfisleysi. Og þó. Það var nú kannski ekki mikil synd fara inn í kirkju þótt komið væri kvöld.


  Afi samþykkti að lána strákunum traktorinn og þeir sóru þess dýran eið að keyra mjög varlega. Kiddi var vanur að keyra traktorinn á túninu en hann fékk sjaldan að fara á honum út á þjóðveginn.


  „Hvað ætlið þið að gera út að Melum?" spurði amma.


  Kiddi var ekkert að leyna því að hann langaði til þess að kynna Tryggva fyrir Sóleyju áður en hún færi suður. „Ég hef kynnst henni dálítið í sumar og við erum ágætis vinir. Séra Grímur og konan hans skruppu í burtu og Sóley var búinn að fá leyfi til þess að bjóða okkur í heimsókn."


  „Jæja þá, en verið þið ekki lengi," sagði amma. „Þótt það sé stutt heim að Melum leynast hætturnar víða. Þið verðið að vera komnir heim fyrir miðnætti því þá fer að skyggja."


  Kiddi og Tryggvi kinkuðu kolli og gerðu sig klára. Þeir „Nei, ég meina út að kirkjunni.


  „Nei, af hverju ætti ég að vera hræddur við kirkjuna. Ég er eiginlega búinn að fara til messu í kirkjunni um hverja helgi í allt sumar.” Kiddi var kokhraustur en einhver beygur var í Tryggva. „Mér hefur aldrei verið vel við kirkjur, hvað þá mannabein í poka. Kannski er hauskúpan brosandi."


  „Nei, örugglega ekki því þetta er svo hrikalega fúl hauskúpa. Annars er ég ekkert viss um að það séu mannabein í kirkjunni. Kannski er þetta bara þjóðsaga eins og svo margt annað."


  „Við skulum vona það," sagði Tryggvi lágt. „Annars hlakka ég til að sjá þessa sætu vinkonu þína sem þú ert alltaf að tala um. Er hún með brjóst?"


  „Hvað er eiginlega að þér? Auðvitað eru allar stelpur með brjóst. En hún er samt engin jússa." Kidda fannst ekkert sniðugt að Tryggvi væri að tala svona um Sóleyju en samt vissi hann að hann meinti ekkert illt með því. „Er kærastan þín kannski ekki með brjóst?"


  „Jú, jú, þau eru bara svo lítil. En þau hljóta að stækka seinna."


  „Já, þau hljóta að gera það. Hún er hvort sem er bara sjö ára, er það ekki?" sagði Kiddi og skellihló. Tryggvi gat ekki annað en hlegið líka og togaði í annan eyrnasnepilinn á Kidda.


  Strákarnir stóðu við loforðið og keyrðu mjög gætilega að Melum. Þeir lögðu traktornum upp við hlöðuna og gengu að íbúðarhúsinu. Sóley beið eftir þeim við gluggann og opnaði dyrnar áður en þeir bönkuðu. „Komið þið inn en ekki hafa hátt."


  Tryggvi og Sóley heilsuðust og brostu hvort til annars.


  „Svo þetta er þessi Sóley sem þú ert alltaf að tala um, sagði Tryggvi og passaði sig á því að Sóley heyrði það sem hann sagði. Kiddi varð dálítið vandræðalegur en hann áttaði sig strax á því að Tryggvi var að gera honum greiða. Sóley bað strákana um að bíða í anddyrinu á meðan hún hlypi upp og sækti peysu.


  „Hún er með brjóst,” hvíslaði Tryggvi í eyrað á Kidda en hann reyndi að þagga niður í honum. „Uss, ekki vera að tala meira um þetta. Það mætti halda að þú værir með brjóst á heilanum."


  „Hún er svakalega sæt og ég skil þig vel að vera hrifinn af henni. En samt skil ég ekki af hverju þú flúðir af ballinu. Ég hefði sko reynt að vanga hana allt ballið."


  Sóley birtist skyndilega skælbrosandi og hún hlakkaði greinilega til þess að laumast upp í kirkjuturninn. „Palli frændi og vinnumaðurinn eru niðri að horfa á sjónvarpið og ég sagðist bara ætla að skreppa aðeins út. Þeir taka örugglega ekkert eftir því þótt við laumumst inn í kirkjuna."


  Þremenningarnir læddust inní kirkjuna og voru satt að segja dálítið bangnir. „Mér finnst þetta nú ekkert rosalega skemmtilegt," sagði Tryggvi. „Það er svo dimmt hérna inni að maður sér varla nokkurn skapaðan hlut. Má ekki kveikja?"


  „Nei, ljósið getur sést," sagði Sóley. „Hlerarnir eru alltaf fyrir gluggunum í miðri viku og þess vegna er svona dimmt."


  „Það er svo dimmt að það mætti halda að það hafi aldrei verið bjart hérna sagði Kiddi og reyndi að leyna hræðslunni með því að vera fyndinn. „Uss, heyrðuð þið eitthvað þrusk uppi á lofti?" spurði hann og greip í handlegginn á Sóleyju.


  Þau lögðu við hlustirnar en sögðust ekki hafa heyrt neitt. „Ekki ég heldur," sagði Kiddi þá og brosti en Sóleyju og Tryggva fannst þetta ekkert fyndið. Þremenningarnir gengu hljóðlega upp stigann og leituðu að lúgunni sem lá upp í kirkjuturninn.


  „Hefur þú aldrei farið hingað upp?” spurði Tryggvi Sóleyju.


  „Nei, ég hafði aldrei heyrt um þessi bein fyrr en Kiddi spurði mig um þau í sumar. Ég hef heldur aldrei verið að sniglast hér um. Ég hlyti að hafa heyrt um beinin ef þau væru hér."


  „Við skulum sjá til," sagði Kiddi um leið og hann þreifaði sig áfram upp stigann og fann loks lúguna. „Vá, það er örmjór stigi uppí turninn og lítil sem engin birta. Eigum við að halda áfram?"


  Þau litu hvert á annað. „Það getur nú ekki mikið gerst hér í kirkjunni," sagði Sóley. „Við drepumst varla hér með myndir af Guði og Jesú upp um alla veggi."


  „Nei, það er líklega satt," sagði Tryggvi.


  Kiddi var orðinn óþolinmóður og vildi helst ljúka þessu af. Drífum okkur upp og verum bara nálægt hvert öðru. Þau fikruðu sig upp stigann og var Kiddi fremstur í flokki. Hann fann loks annan hlera og ýtti honum upp með annarri hendinni. Köngulóarvefur og málningarflygsur losnuðu frá þegar hleranum var ýtt frá þannig að ljóst var að hann hafði ekki verið hreyfður lengi. „Það er svo dimmt hérna," sagði Kiddi. „Og vond lykt. Af hverju skyldu ekki vera gluggar hérna?"


  „Drífið ykkur upp," sagði Tryggvi og það mátti auðveldlega greina angist í röddinni. „Ég hef það á tilfinningunni að einhver ætli kippa í fæturna á mér"


  Krakkarnir skutust upp um lúguna og settust á skítugt gólfið. Þau skildu lúguna eftir opna til öryggis. „Hér eru örugglega bara gamlar bækur og drasl," sagði Sóley og dró upp lítið vasaljós.


  „Við gleymdum alveg vasaljósi," sagði Kiddi. „Það var eins gott að þú mundir eftir því."


  „Þarf ekki alltaf að hugsa fyrir ykkur karlmennina?" sagði Sóley montin og beindi ljósinu í allar áttir. „Hingað hefur örugglega enginn komið lengi," sagði Tryggvi og viðurkenndi að honum fyndist þetta ekkert ofsalega spennandi. „Eigum við ekki bara að drífa okkur niður og fara að spila eða eitthvað?"


  „Við leitum nú að pokanum úr því við erum komin hingað upp. Það ætti ekki að taka langan tíma þrátt fyrir allt draslið." Kiddi ýtti með fótunum við gömlum bókum og gramsaði í kössunum en Sóley lýsti með vasaljósinu. Tryggvi hékk utan í þeim og passaði sig á því að vera ekki fjarri. Leitin að pokanum bar engan árangur fyrst um sinn og Kiddi muldraði fyrir munni sér: „Ég sé fyrir mér fyrirsögn í dagblöðunum á morgun; „Þrír unglingar týndir. Þeir hurfu sporlaust frá bænum Melum og umfangsmikil leit er þegar hafin."


  „Vertu ekki svona ógeðslegur," sagði Sóley og greip Kidda. „Ekki vera með neina brandara núna."


  „Hugsið ykkur ef við myndum lokast hérna inni og enginn myndi heyra öskrin í okkur. Hverjum myndi detta í hug að leita hér uppi í turninum?" Kiddi reyndi að vera yfirvegaður þótt hann væri í raun hræddur en Tryggvi var með lausn á málinu.


  „Við myndum bara toga í kaðlana og hringja kirkjuklukkunum," sagði hann. „Voðalega getið þið verið vitlaus."


  Eftir skamma stund kom Sóley auga á brúnan, dálítið myglaðan strigapoka sem var úti í horni. „Sjáið þið, þarna er pokinn!" Strákarnir stóðu sitthvorum megin við Sóleyju en ekkert þeirra þorði að koma við pokann.


  „Hvað ef það eru mannabein í pokanum?" spurði Kiddi. „Þá hafðir þú rétt fyrir þér," sagði Sóley.


  „Jæja, eigum við þá ekki að koma?" spurði Tryggvi því hann vildi helst ekkert vita hvað var í pokanum.


  „Bíddu maður," sögðu Kiddi og Sóley samtímis.


  „Ég sem hélt að sveit væri bara beljur og fjósafýla en svo lendir maður í því að finna einhver mannabein í kirkjuturni. Þetta fer bara að verða eins og í ævintýramynd. Nema hvað núna deyja allar söguhetjurnar." Tryggvi þóttist ekki hafa neinn áhuga á pokanum en Sóley og Kiddi tóku í eitt hornið á honum og drógu hann fram á mitt gólfið.


  „Drífum í þessu og komum okkur svo í burtu," sagði Tryggvi.


  Kiddi fann gamlan kertastjaka til þess að ýta við pokanum því hann vildi síður kafa með hendina ofan í hann. Í þann mund, sem hann var að opna pokann, skall hlerinn niður með miklum hávaða og Sóley rak upp skaðræðisöskur. Hún missti vasaljósið og um leið slökknaði á því.


  „Hvað var þetta?" hrópaði Sóley og stökk upp um hálsinn á Kidda. Tryggvi reyndi að gera það líka en komst ekki fyrir og rakst á Sóleyju.


  „Hlerinn skall aftur. Verum róleg," sagði Kiddi en var samt dauðskelkaður. Mjög lítil birta var í turninum og krakkarnir hjúfruðu sig hvert upp að öðru.


  Sóley þreifaði eftir vasaljósinu en peran hafði brotnað og það kom því ekki að gagni lengur. Tryggvi vildi að þau drifu sig í burtu en Kiddi heimtaði að þau kíktu fyrst í pokann. Hann var farinn að venjast myrkrinu en uppgötvaði að pokinn var ekki lengur á gólfinu. „Sóley hentir þú pokanum í burtu?"


  „Nei, hann hlýtur að vera þarna einhvers staðar."


  „Ég sé hann hvergi." Krakkarnir skimuðu í kringum sig en það var eins og pokinn hefði gufað upp. „Komum okkur héðan áður en við hverfum líka," sagði Tryggvi og hann var þegar farinn að bagsa við að opna hlerann. Sóley og Kiddi voru sammála því þau voru í raun orðin dauðskelkuð. Þeim tókst að opna hlerann og í einu hendingskasti þustu þau niður þröngan stigann. Þau urðu hræddari og hræddari eftir því sem þau flýttu sér meira og fannst einhver vera á hælunum á sér. Þau stoppuðu ekki fyrr en þau voru komin út úr kirkjunni og þaðan hlupu þau sem fætur toguðu í átt að bænum. Kiddi leit ekki við fyrr en hann var kominn langt frá kirkjunni og allt í einu fannst honum eitthvað draugalegt við hana.


  Það var enn bjart úti og það róaði krakkana töluvert. Þau settust í grasið og köstuðu mæðinni. „Þetta var nú eitthvað dularfullt," sagði Sóley. „Um leið og við ætluðum að opna pokann skelltist hlerinn aftur og pokinn hvarf. Við verðum eiginlega að fara aftur upp," sagði hún meira í gríni en alvöru.


  „Nei, takk," sagði Tryggvi. „Ég fer ekki fet, takk fyrir. Þið getið farið ef þið viljið en ég stend þá vörð hérna."


  Kiddi vissi að þau myndu aldrei þora að fara aftur upp og sagði að þau myndu aldrei komast að leyndarmálinu um mannabeinin. „Það verður þá bara að hafa það," sagði Sóley. „Ég fer hvort sem er bráðum suður en við kíkjum kannski aftur uppí turninn eftir tíu ár."


  Strákarnir kvöddu Sóleyju og sagðist Kiddi ætla að standa við loforðið um bjóða henni á rúntinn áður en hún færi. „Ég kem á föstudagskvöldið ef ég fæ traktorinn lánaðan en ég hringi samt fyrst."


  Þegar strákarnir voru lagstir upp í rúm seinna um kvöldið ræddu þeir fram og aftur um kirkjuturninn og hvort það hefðu raunverulega verið mannabein í pokanum.


  „Faldir þú ekki pokann þegar hlerinn skelltist aftur?" spurði Kiddi því hann grunaði Tryggva um græsku.


  „Nei, ég get svarið það," sagði Tryggvi og rétti tíu fingur upp til Guðs. „Ég hélt fyrst að þú hefðir gert það en svo sá ég að þú varst jafn hræddur og við þannig að það var eiginlega útilokað."


  „Kannski var þetta bara alvöru-draugagangur?" sagði Kiddi og það fór hrollur um hann.


  „Ég hugsa nú ekki. Af hverju réðst draugurinn þá ekki á okkur?"


  „Það haga sér einfaldlega ekki allir draugar eins," sagði Kiddi og vildi ekki gera lítið úr því að hafa upplifað eitthvað spennandi. „Það hljóta líka að vera til góðir draugar."


  Allt í einu stakk Tryggvi sér alveg undir sængina og Kiddi heyrði óm af ánægjukurri frá Tryggva. „Hvað ertu eiginlega að gera?" spurði Kiddi og stjakaði við Tryggva með fótunum. „Ertu enn hræddur eða hvað?"


  Eftir dágóða stund stakk Tryggvi höfðinu undan sænginni og með lokuð augun og sælusvip á andlitinu snéri hann sér að Kidda. „Er einhver hjá þér undir sænginni?" spurði Kiddi forvitinn.


  „Nei, ég var að prumpa," sagði Tryggvi og rak nefið aftur undir sængina.


  „Oj barasta! Af hverju fórstu þá ekki í burtu á meðan?"


  „Í burtu? Ég reyndi að halda prumpufýlunni sem lengst undir sænginni og lokaði alls staðar fyrir. Finnst þér ekki þín eigin prumpufýla góð?" spurði Tryggvi og reyndi að kasta smá fýlu á Kidda með höndunum.


  „Hættu þessu," sagði Kiddi en hann gat ekki annað en hlegið. „Glætan að maður sé að þefa undir sæng eins og skunkur. Það getur vel verið að mér finnist mín fýla góð en ég er ekkert að auglýsa það um allan bæ."


  „Ég er ekki að auglýsa neitt," sagði Tryggvi. „Ef maður getur ekki sagt besta vini sínum allt og treyst honum þá er hann ekki sannur vinur. Þú mátt ekki vera svona bældur. Láttu tilfinningar þínar í ljós," sagði Tryggvi spekingslega og byrjaði að leika með höndunum eins og í leikriti.


  „Veistu hvað það þýðir að kveða drundrímur?" spurði Tryggvi.


  „Það hlýtur að vera að yrkja ljóð eða eitthvað svoleiðis," sagði Kiddi kæruleysislega.


  „Nei, það þýðir að leysa vind. Á fínu máli er það kallað að prumpa." Og svo hlógu þeir og lömdu með koddunum hvor í annan.


  „Uss, við megum ekki hafa hátt því amma og afi geta vaknað." Strákarnir ræddu um fótbolta, sveitina og allt sem þeim datt í hug. Það var eins og þeir hefðu aldrei fyrr talað saman. Þótt þeir hefðu verið bestu vinir í mörg ár höfðu þeir aldrei sofið í sama herbergi og því aldrei rætt saman undir þessum kringumstæðum. Kvöldkyrrðin hafði róandi áhrif á þá og þeir settust við gluggann í skamma stund og horfðu út á tún. „Hvað fannst þér um Sóleyju?" spurði Kiddi.


  „Mér leist mjög vel á hana. Hún er alveg þrælsæt og skemmtileg. Og svo er hún engin pempía eins og margar stelpur. Mér fannst hún svakalega köld að þora upp í turninn og ef ég væri þú myndi ég biðja hana að byrja með mér."


  „Já, en hún er kannski með strák."


  „Þá verður þú bara ákveðinn og skemmtilegur. Stelpur vilja að strákar séu skemmtilegir en ekki einhverjir leiðindapúkar sem reykja og drekka. Allavega segir stelpan, sem ég er með, það. Vinkonur hennar segjast allar vera hrifnar af strákum sem eru í íþróttum og eru fjörugir."


  „Já, kannski. Ég verð þá bara að tala við Sóleyju áður en hún fer suður. Ef hún heldur að ég sé einhver jólasveinn spáir hún örugglega ekkert í mig meira."


  „Ég sá það alveg á henni að hún er hrifin þér." Tryggvi var mjög staðfastur og það gaf Kidda byr undir báða vængi. „Best er að gefa hæfilega mikið í skyn þegar þú hittir hana þannig að hún finni að þú sért hrifinn. Reyndu samt ekki að leika einhverja hetju eða apa eftir leikurum í bíómyndum. Vertu bara þú sjálfur, hress og fyndinn."


  Kiddi lagðist til svefns, sáttari en nokkur sinni fyrr, og byrjaði strax að leggja á ráðin í sambandi við föstudaginn. Hann var ákveðinn í vera skemmtilegur og kaldur en samt enginn töffari. Honum var mikið í mun að eiga Sóleyju sem vinkonu því að hans mati var hún algjört æði.


  Stefnumótið


  Tryggvi hafði ekki verið marga daga á Kiðafelli þegar hann var búinn að fá mikinn áhuga fyrir sveitastörfunum. Honum fannst það góð tilbreyting að hverfa úr hávaða höfuðborgarinnar í kyrrðina á Kiðafelli. Hann var árrisull alla morgna og náði fljótt góðu sambandi við húsdýrin. Hann kunni ákaflega vel við kýrnar og vandist fjósalyktinni fljótt. Tryggvi heimtaði að fá að moka flórinn á morgnana því hann hafði svo gaman af að búa til brautir í flórinn með skóflunni. „Meira hvað þær geta drullað þessar beljur, maður," sagði Tryggvi og rak skófluna með skítnum upp að andlitinu á Kidda.


  „Það mætti halda að þær væru alltaf með skitu. Getur ekki verið að það sé eitthvað að heyinu? Þefaðu, Kiddi."


  Kiddi brosti þegar hann sá hversu innilega Tryggvi lifði sig inn í moksturinn en sagðist lítinn áhuga hafa á þessum skít. Tryggvi hélt áfram að velta fyrir sér ýmsu í sambandi við fjósið og því sem þar gerðist. „Mér finnst beljurnar alltaf vera svo rólegar. Það vantar allt fútt í þær. Best væri náttúrlega að fá Michael Jackson til þess að syngja og dansa fyrir þær."


  Strákarnir snérust í kringum Jónas alla daga og leystu fjölmörg verkefni af hendi. Jónasi líkaði vel að hafa tvo fríska stráka með sér í búskapnum því að mörgu þurfti að hyggja. Hlöðuþakið var málað einn eftirmiðdaginn og girðingin í kringum kartöflugarðinn löguð í snarheitum. Hver mínúta var nýtt til fullnustu. Strákarnir tóku svo hraustlega til matar síns þegar amma bar matinn á borð fyrir þá og Tryggva þótti furðulegt hvað hann borðaði mikið í sveitinni miðað við heima hjá sér. Að loknum kvöldverði reimuðu strákarnir á sig fótboltaskóna og spörkuðu bolta um allt túnið. Þeir spörkuðu boltanum á milli sín, ýmist með vinstri eða hægri fæti, og héldu honum á lofti með fótunum þess á milli. Þeir gættu þess að þjálfa öll atriði, sem skipta máli í fótbolta, og voru mjög kappsamir. Þótt vinskapurinn væri númer eitt vantaði ekki metnaðinn og metinginn því báðir vildu þeir vera bestir. Kiddi brá sér í markið undir snúrustaurunum og Tryggvi æfði aukaspyrnur og markskot. Svo fór Tryggvi í markið og Kiddi reyndi að skora fleiri mörk en Tryggvi.


  Tryggva fannst það góð tilbreyting að sparka í hlöðuvegginn og taka við boltanum þegar hann kom til baka í stað þess að nota meðspilara. Hann komst fljótt upp á lagið með að temja sér þær æfingar sem Kiddi hafði fundið upp með hjálp hinna ýmsu hluta í sveitinni.


  Föstudagurinn rann upp og Kiddi fékk strax spenning magann. Hann vissi að kvöldið var ætlað honum og Sóleyju og hann var strax farinn að kvíða því hvað hann ætti að segja. „Ég þori aldrei að segja allt sem mig langar til að segja," hugsaði Kiddi. Strax um hádegisbilið spurði Kiddi Jónas hvort hann mætti fá traktorinn lánaðan um kvöldið því hann sagðist vilja kveðja Sóleyju.


  „Þetta fer nú að verða dálítið grunsamlegt," sagði Jónas og glotti. „Þú ert búinn að vera að hitta hana af og til í allt sumar og svo ætlarðu einn á stefnumót í kvöld. Af hverju má Tryggvi ekki fara með þér?"


  „Það passar engan veginn. Hann er með stelpu og myndi bara hlæja að mér. Ég veit það alveg," sagði Kiddi og tók ekkert slíkt í mál.


  „Ég held að amma þín yrði ekki sátt ef hún vissi hvert tilefnið væri. Ertu kannski búinn að biðja hana um leyfi til þess að fara?"


  „Nei, ég ætla að gera það á eftir."


  Jónas let ekki staðar numið en Tryggvi vildi ekki blanda sér í umræðuna því hann vissi að kvöldið gæti orðið mjög mikilvægt fyrir Kidda. „Fyrst hittir þú Sóleyju í rútunni, ekki satt? Svo kynnist þú henni betur þegar þú dettur ofan á afa hennar. Síðan njósnar þú um hana allsbera í sturtu þannig að þetta í kvöld hlýtur að vera bannað innan sextán."


  „Þetta er ekkert svoleiðis," sagði Kiddi gramur. „Við ætlum bara að spjalla smávegis því hún er að fara í bæinn eftir helgina. Kannski sé ég hana aldrei aftur og það er aldeilis ekkert gaman."


  Kiddi fékk leyfi hjá ömmu til þess að skreppa á traktornum en með því skilyrði að hann æki löturhægt. „Já, amma mín, traktorinn er nú ekki nein spíttkerra eins og þú veist."


  „Maður veit samt aldrei á hvað þið unglingarnir eruð að glápa. Þú gætir verið kominn ofaní skurð áður en þú veist af, góurinn. Annars væri allt í lagi þótt þú byðir stúlkunni hingað í heimsókn því hún er svo ansi snotur."


  „Nei, það er ekki hægt, amma. Hún vill það örugglega ekki."


  Kiddi sinnti búskapnum með hálfum huga það sem eftir var dagsins því hann var með hugann hjá Sóleyju. Hann var mest hræddur um að hann yrði sami heigullinn og þegar hann flúði úr vangadansinum en hann var ákveðinn í því að reyna að haga sér eins og fullorðinn maður í kvöld. Kiddi sló á þráðinn til Sóleyjar eftir kvöldmat og boðaði komu sína eftir rúman klukkutíma. Áður en hann fór í hreinar gallabuxur laumaðist hann út til þess að tína blóm. Honum þótti svo tilvalið að gefa Sóleyju sóleyjar að hann ákvað að slíta nokkrar upp úr grasinu. Þegar hann var búinn að finna nokkrar fallegar sóleyjar birtist Tryggvi skyndilega.


  „Hvað ertu eiginlega að gera, Kiddi?" spurði hann undrandi.


  Kiddi hrökk í kút en var ekki nógu snöggur að fela blómin. „Eiginlega ekkert nema klappa ánamöðkunum. Nei annars, ég er bara að tína nokkrar sóleyjar handa Sóleyju. Mér finnst það svo sniðugt."


  „Kiddi þó! Fjórtán ára gamlir strákar gefa stelpum ekki blóm. Þeir kaupa handa þeim sælgæti og fara í bíó og svoleiðis. Þú ert sko algjör."


  „Já, en ég er bara þrettán ennþá?" sagði Kiddi og brosti til Tryggva.


  „Já, það er alveg rétt," sagði Tryggvi og klóraði sér kollinum. „Þá hlýtur það að vera allt í lagi. En af hverju gefur þú henni ekki nokkur svona líka?" sagði hann og benti á bláu, fallegu blómin. „Þetta er nefnilega gleym-mér-ei og það er ennþá sniðugra að gefa henni svoleiðis. Hún hlýtur að skilja merkinguna."


  „Það er flott," sagði Kiddi og bætti nokkrum bláum blómum í vöndinn. „Það er verst að það heitir ekkert blóm „kysstu mig strax". Þetta fannst þeim fyndið og þeir veltust um af hlátri og ímynduðu sér blóm með alls konar nöfnum.


  Kiddi var snöggur að klæða sig og greiða á sér hárið. Tryggvi fylgdist vel með öllu og gerði ýmsar athugasemdir. Kiddi tók þær vitanlega til greina því hann vissi að Tryggvi hafði reynslu og hlyti því að hafa rétt fyrir sér. Þeir komu blómvendinum fyrir í verkfærakassanum við hliðina á sætinu á traktornum og Kiddi settist undir stýri. Tryggvi gat ekki annað en brosað þegar hann fylgdist með Kidda aka úr hlaði, fullorðinslegum í fasi með hárið í réttum skorðum.


  „Mundu bara að koma ekki með blómin fölnuð til baka," hrópaði Tryggvi á eftir Kidda sem veifaði í kveðjuskyni. Kiddi ók varlega heim að Melum en hann var annars hugar. Hann reyndi að telja í sig kjark en mestar áhyggjur hafði hann af því að vita ekki um hvað hann ætlaði að tala. „Ekki get ég sagt beint út að mig langi til þess að kyssa hana og byrja með henni. Ég held að maður geri ekkert svoleiðis," hugsaði hann með sér þegar hann lagði traktornum á hlaðinu. Kiddi vonaðist til þess að Sóley myndi sjálf koma til dyra en honum varð ekki að ósk sinni. „Sæll, Kristinn, og gakktu í bæinn, ljúfurinn," sagði séra Grímur um leið og hann heilsaði Kidda með handabandi.


  „Sæll, sjálfur," sagði Kiddi vandræðalega og hann fann að hann roðnaði.


  „Það hlýtur að standa mikið til hjá ykkur í kvöld því Sóley er búinn að vera að snurfusa sig í marga klukkutíma. Við skulum vona að þú verðir ánægður." Það var ekki laust við að séra Grími þætti tilstandið vegna stefnumótsins dálítið broslegt og gerði góðlátlegt grín að öllu saman. „Þið verðið nú ekki lengi úti því þið eruð bara krakkar ennþá."


  „Æi, afi, ekki tala við okkur eins og við séum smákrakkar," sagði Sóley þegar hún kom niður stigann og Kidda fannst hún fallegri en nokkru sinni fyrr. „Ef þú þarft að tala eitthvað meira við Kidda þá getur þú bara skrifað honum bréf seinna."


  „Jæja, jæja, ég skal láta mig hverfa en munið eftir boðorðunum tíu."


  „Alltaf þarf afi að reyna að vera svo fyndinn," sagði Sóley þegar þau voru komin út á hlað. „Annars er hann æðislega fínn og ekkert allt of hátíðlegur eins og margir prestar eru."


  Kiddi hjálpaði Sóleyju upp í traktorinn en hún varð að sitja á verkfærakassanum. „Leiðinlegt að það skuli bara vera eitt sæti í bílnum mínum," sagði Kiddi og reyndi að brosa þótt hann væri stressaður. „Ég þori því miður ekki að sitja með þig í fanginu á meðan ég er að keyra en annars mundi ég alveg vilja það."


  „Þú gerir það bara seinna þegar þú ert orðinn stór og sterkur," sagði Sóley og greip um veltigrindina. „Hvert erum við annars að fara?"


  „Bara eitthvað," svaraði Kiddi. „Eigum við ekki að fara gamla veginn niður að á? Það er svo svakalega fallegt þar."


  Sóley samsinnti því og Kiddi ók löturhægt af stað. Hann vildi síst af öllu lenda utan vegar með Sóleyju innanborðs og ók því mjög varlega.


  „Við verðum varla kominn niður að á fyrr en um næstu jól ef þú ætlar að keyra á þessum hraða,” sagði Sóley stríðnislega.


  „Það geta verið löggur á hverju strái sem sekta menn fyrir að keyra of hratt þannig að ég þori varla að fara hraðar," sagði Kiddi og gaf aðeins í.


  „Færðu þig aðeins til hliðar á veginum því mér sýnist nokkrir sniglar vilja fara fram úr þér," sagði Sóley og pikkaði í öxlina á Kidda sem hægði á sér og leit aftur fyrir sig.


  „Ég vissi alveg að þú værir að plata," sagði hann og svo skellihlógu þau bæði.


  Áin var ekki fjarri Melum og tók rúnturinn því skamman tíma. Kiddi hjálpaði Sóleyju niður af traktornum og hún þakkaði fyrir sig eins og fínar dömur gera. Kiddi laumaðist ofaní verkfærakassann eftir blómunum á meðan hún dustaði ryk af buxunum sínum og faldi blómin fyrir aftan bak. „Ég fæ sko örugglega harðsperrur í rassinn eftir þessa ökuferð," sagði Sóley og beygði sig fram.


  „Ég skal þá nudda þig," svaraði Kiddi að bragði og glotti. Hann mundi að Tryggvi hafði sagt honum að gefa ýmislegt skyn.


  „Já, þú skuldar mér eiginlega nudd, manstu? Ég strauk á þér bakið eftir að þú flaugst um heima á Melum þannig að ég það inni hjá þér. Var þér kannski ekkert illt í bakinu þá?"


  „Ha, jú, jú," sagði Kiddi og reyndi að sýnast sannfærandi. „Eigum við ekki að labba og sjá hvort við rekumst ekki á lax í ánni?"


  „Jú, gerum það en ég nenni ekki að synda."


  Veðrið skartaði sínu fegursta þetta kvöld og Kidda fannst kvöldkyrrðin yndisleg. Hann vissi fátt skemmtilegra en að vera úti á kvöldin og leika sér í túninu og hlusta á fuglana syngja. Uppáhaldsfuglinn hans er hrossagaukur því honum finnst hljóðið svo flott þegar hrossagaukurinn tekur dýfur loftinu. „Hvaða fugl finnst þér skemmtilegastur?" spurði Kiddi.


  „Svanurinn,” svaraði Sóley.


  „Ég hef einu sinni borðað álftaregg," sagði Kiddi. „Það var ekkert eðlilega stórt. Ég gat ekki einu sinni borðað helminginn af því."


  Þegar þau voru sest rétt hjá ánni rétti Kiddi Sóleyju blómvöndinn, sem hann hafði sett saman, og hún gat vart mælt orð frá munni. „En æðislegt. Mér finnst hann meiriháttar. Fattaðir þú upp á þessu sjálfur?"


  Kidda sárnaði dálítið þegar hann heyrði spurninguna en ákvað að láta hana ekki pirra sig. „Nei, ég hringdi í pabba í dag til að spyrja hvernig hann hefði farið að því að ná mömmu."


  Sóley brosti bara og lyktaði af blómunum. „En æðislegt. Bæði sóleyjar og gleym-mér-ei. En þú sniðugur. Mér finnst svo skemmtilegt að fá blóm því strákar halda alltaf að stelpur vilji bara fara í bíó og fá sælgæti. Gaman að einhverjir skuli hugsa öðruvísi." Sóley teygði sig til Kidda og kyssti hann á kinnina. Hann leit undan og náði í strá til að naga því hann vissi ekki alveg hvað hann ætti að gera. Sóley dáðist að blómunum dálitla stund en svo stóðu þau upp og kíktu ofan í ána. Kiddi var enn í vandræðum með að nálgast Sóleyju á þann hátt, sem hann vildi, og hugsaði stíft um það hvað hann ætti að gera. „Kannski væri best ef hún dytti í ána því þá myndi ég stinga mér á eftir henni og bjarga henni. Þá yrði ég hetja og hún mundi vilja giftast mér. Nei, þetta gengur ekki því kannski myndum við bara bæði drukkna," hugsaði Kiddi með sér.


  „Finnst þér Michael Jackson bestur?" spurði Kiddi allt í einu.


  „Já, eiginlega en mér finnst líka gaman að Madonnu," sagði Sóley.


  „Mér líka," sagði Kiddi. Þau ræddu síðan um poppstjörnur, föt, það hversu oft þau færu í bíó á hverju ári og fleira þeim dúr. „Hefurðu verið með sogblett?" spurði Sóley skyndilega.


  „Ha? Nei, aldrei. Mér finnst það svo lummó.”


  „Vinkona mín var einu sinni öll út í sogblettum," sagði Sóley og benti á hálsinn á sér. „Það var alveg hrikalega hallærislegt. Ég ætla sko aldrei að fá sogblett. Hvað gerið þið í bekkjarpartíum hjá ykkur?"


  „Við hlustum á tónlist og förum stundum í leiki," sagði Kiddi. „En þið?"


  „Við líka. Svo förum við stundum í fatapóker og andaglas. Í fatapóker notum við spil og sá sem dregur lægsta spilið þarf að fara úr einhverju. Strákar mega fara úr öllu nema nærbuxunum og stelpur úr öllu nema nærbuxum og bol. Ég hef alderi tapað í svoleiðis."


  „Ég hef aldrei farið í fatapóker en stundum í flöskustút þar sem á að kyssa þann sem flöskustúturinn lendir á," sagði Kiddi. „Við vorum svo vitlaus fyrst að strákar þurftu að kyssa stráka og stelpur en svo hættum við því auðvitað "


  „Voru þetta ekki bara mömmukossar?" spurði Sóley og lyktaði enn einu sinni af blómunum.


  „Jú, auðvitað. Heldur þú að við séum eitthvað að ulla upp í hvern sem er?"


  „Ég meinti það ekki þannig en hefur þú einhvern tímann kysst stelpu almennilega?"


  Kiddi leit undan og nagaði stráið sitt. „Nei, eiginlega ekki. En mér finnst það ekkert asnalegt. Mamma sagðist ekki hafa kysst pabba fyrr en hún var orðin tuttugu ára," sagði Kiddi til að afsaka sig. Hann langaði auðvitað til að kyssa Sóleyju en hann var ekki viss um að hún væri til í það. Svo hafði hún líka sagt að hún væri með strák þannig að ekki bætti það úr skák. „Ætlarðu að hitta strákinn þegar þú kemur til Reykjavíkur? Ég meina þennan Jóa eða hvað hann nú heitir?"


  „Já, ég hugsa það. Hann skrifaði mér bréf um daginn og hringdi svo í mig þannig að ég verð eiginlega að hitta hann.


  Annars er ég ekkert viss um að ég sé hrifin af honum lengur."


  Kidda fannst grautfúlt að Sóley skyldi kannski vera hrifin af öðrum strák því mest af öllu langaði hann til þess að vera með henni. Tryggvi hafði sagt honum að segja allt, sem hann langaði til, því að hann væri viss um að Sóley væri hrifin af honum. Tryggvi sagðist alveg sjá það. „Mundir þú líka vilja hitta mig í Reykjavík?" spurði Kiddi og honum fannst hann vera óvenju hugaður.


  „Já, örugglega," sagði Sóley og leit á úrið sitt. „Ég held að við verðum að fara að koma okkur heim því klukkan er orðin svo margt. Þú átt eftir að skutla mér heim og fara svo sjálfur heim til þín." Sóley stóð á fætur og Kiddi sömuleiðis. Honum fannst sér lítið hafa orðið ágengt og var ekki á þeim buxunum að gefast upp. „Hvort mundir þú vilja kyssa mig eða labba alla leið heim?" sagði Kiddi meira í gríni en alvöru en minntist þess þó að Tryggvi hefði ráðlagt honum að segja eitthvað tvírætt. Þannig mætti finna hvort Sóley hefði einhvern áhuga.


  Sóley leit brosandi á Kidda og sá strax að hann var mjög stressaður. „Fyrst mundi ég vilja kyssa þig og síðan labba heim því ég er viss um að það líður yfir þig ef ég kyssi þig. Þá gætir þú hvort sem er ekki skutlað mér heim."


  „Eigum við að veðja?"


  „Já," svaraði Sóley. „En hverju?"


  „Kossi," sagði Kiddi ákveðinn. Áður en Kiddi gat áttað sig stökk Sóley til hans og greip um hendur hans. Hún fikraði sig nær honum og Kiddi varð rangeygðari og rangeygðari eftir því sem varir hennar nálguðust. Hann tók út úr sér stráið og kyngdi munnvatni. Sóley kyssti Kidda varlega og hann kyssti feimnislega á móti. „Nú, það líður ekki yfir þig þannig að ég skulda þér annan koss," sagði Sóley en Kiddi svaraði engu. Hann stóð bara í sömu sporum, með hendurnar máttlausar niður með hliðum og starði á bláan himininn og ljósa lokka Sóleyjar. Kiddi sá að Sóley lokaði augunum og færðist nær þar til varir hennar snertu hans. Kiddi fann hitann frá Sóleyju og fannst hún anga eins og blóm. Smám saman opnaði Sóley munninn og Kiddi fann hvernig tunga hennar fikraði sig inn fyrir varir hans. Hann fann fyrir fiðring tánum sem leiddi alveg upp í maga og hann kitlaði í varirnar. Áður en hann vissi af greip hann um mjaðmirnar á Sóleyju og opnaði munninn betur. Þegar tunga hans snerti tungu Sóleyjar áttaði hann sig á því hvað var að gerast. Hann var að kyssa stelpu alvörukossi í fyrsta skipti. Kiddi tók ekki lengur eftir fiðringnum í fótunum en reyndi að herma eftir Sóleyju með tungunni. Honum tókst að loka öðru auganu en þegar hann var í þann mund að loka hinu hætti Sóley að kyssa.


  „Jæja, þú vannst veðmálið," sagði hún hress í bragði. „Þú ert með æðislega mjúkar varir," bætti hún við og Kiddi náði ekki upp á nefið á sér fyrir monti. Hann stóð enn stjarfur með stirnað andlit og vaknaði ekki úr draumaheiminum fyrr en Sóley kippti í hann. „Komum áður en huldufólkið tekur okkur."


  Kiddi var ekki með sjálfum sér þegar hann keyrði traktorinn heim að Melum. Honum fannst hann allt í einu vera orðinn mörgum árum eldri og þroskaðri því hann hafði kysst stelpu. Mest hlakkaði hann til þess að segja Tryggva frá þessu. Sóley kyssti Kidda á kinnina í kveðjuskyni, þakkaði honum aftur fyrir blómin og sagðist vonast til þess að sjá hann seinna. Kiddi horfði á eftir stelpunni, sem hann var hrifinn af, og vissi að hann mundi aldrei gleyma þessu kvöldi.


  Kiddi sagði Tryggva alla sólarsöguna þegar hann kom heim og Tryggvi hlustaði með athygli. „Það var lagið. Ég vissi að þú mundir þora," sagði Tryggvi og henti koddanum sínum uppí loftið. Allt í einu hvarf hann undir sængina sína og Kiddi heyrði einhvers konar kurr.


  „Hvað er að, Tryggvi? Ertu að hugsa um að kafna undir sænginni, eða hvað? Það geta ekki allir eignast Sóleyju þannig að þú verður bara að sætta þig við stelpuna sem þú ert með." Kiddi var svo montinn að hann gat ekki annað en verið í góðu skapi.


  Þegar Tryggvi kom undan sænginni með sælusvip á andlitinu vissi Kiddi hvað hann hafði verið að gera. „Nei, Tryggvi, ekki aftur. Maður verður nú að fá að sofa í almennilegu lofti svona einu sinni."


  Heimferðin


  Tveimur dögum eftir að Sóley fór frá Melum kvaddi Tryggvi og fór sömuleiðis til Reykjavíkur. Hann langaði til þess að vera lengur en gat það ekki vegna fótboltans. Kiddi var einmana í sveitinni þegar Tryggvi var farinn í bæinn. Honum fannst hann eiga vini sínum mikið að þakka og vonaðist til þess að Tryggvi hefði haft gott af dvölinni í sveitinni. Reyndar lífgaði Helgi, litli bróðir Kidda, upp á tilveruna í eina viku þegar hann kom í heimsókn enda var hann eins og skopparakringla um allt. Kiddi mátti hafa sig allan við að hafa auga með bróður sínum en helst vildi Helgi tosa fjaðrirnar á hænunum og halann á kúnum.


  Kiddi fór á síðustu fótboltaæfinguna í sveitinni í lok ágúst og honum fannst hann hafa tekið miklum framförum yfir sumarið. Það var áberandi að hann hafði öðlast meira sjálfstraust og var ekki lengur hlédrægur í fótboltanum. Hann vildi fá boltann hvenær sem færi gafst og hvatti menn til dáða. Það, sem mestu máli skipti fyrir hann, var að hann hafði mun meiri tilfinningu fyrir boltanum en áður og missti hann sjaldnast langt frá sér. Kiddi einbeitti sér ætíð að því að spila einfaldan leik og reyndi aldrei að einleika nema í ýtrustu neyð. Flestir vildu því vera með Kidda í liði og það gaf honum enn meira sjálfstraust.


  Viku áður en skólinn átti að byrja kvaddi Kiddi ömmu, afa og Jónas og sagðist ætla að heimsækja þau við fyrsta tækifæri. Kiddi horfði út um gluggann á rútunni og fylltist söknuði um leið og hún fjarlægðist Kiðafell. Sumarið hafði verið eftirminnilegt og Kiddi vissi að hann var þroskaðri en hann hafði verið fyrr í sumar. Hann rifjaðu upp í huganum stundirnar með Sóleyju og velti fyrir sér hvort hún myndi hafa samband við hann seinna. Kidda fanst ferðin í bæinn taka örskamma stund því hann var ekki með hugann við rútuna. Hann var í sínum eigin hugarheimi og útsýnið út um glugga bílsins rann saman við hugsanir hans.


  Pabbi Kidda sótti hann niður á Umferðarmiðstöð þegar rútan var komin í bæinn og ræddu feðgarnir um eitt og annað áður en þeir komu heim. Kiddi var varla búinn að heilsa móður sinni almennilega eða fara úr skónum þegar hann rauk í símann. „Mamma, veistu hvort það er æfing hjá Æskunni í kvöld?"



  „Kiddi minn, vertu nú aðeins rólegur. Þú ert ekki fyrr kominn inn úr dyrnum og búinn að ná andanum en þú ætlar að rjúka út aftur. Þér væri nær að segja okkur hvað á daga þína hefur drifið. Báðu amma og afi ekki fyrir kveðju?"


  „Jú, þau biðja að heilsa og Jónas líka. En mig langar samt á æfingu í kvöld. Ég ætla að hringja í Tryggva."


  „Ég hef ekki hugmynd um hvort það er æfing í kvöld eða ekki. Heldur þú að ég hafi verið varamaður fyrir þig í sumar, eða hvað?"


  „Nei, mamma, láttu nú ekki svona." Kiddi valdi símanúmerið heima hjá Tryggva og beið óþreyjufullur. Mamma hans svaraði og sagði að hann væri nýfarinn á æfingu og kæmi ekki heim fyrr en í kvöld.


  „Mamma, ég verð að skjótast. Ég hlýt að mega mæta á æfingu án þess að vera búinn að hringja í Ásgeir þjálfara. Ég tala bara við hann á æfingunni."


  Óðagotið í Kidda var svo mikið að mamma hans stóð bara og fylgdist með. Kiddi gramsaði í töskunum sínum og tíndi til það sem hann þurfti. „Ég kem eftir kvöldmat. Ekki bíða með matinn því við Tryggvi þurfum örugglega að tala saman."


  Strákarnir í Æskunni voru byrjaðir að hita upp þegar Kiddi kom hlaupandi, móður og másandi. Hann skokkaði til Ásgeirs og strákarnir köstuðu á hann kveðju. „Sæll, Kiddi. Gaman að sjá þig aftur." Ásgeir heilsaði Kidda með handabandi og Kiddi sagði að sér þætti líka gaman að vera kominn „Ég var að koma með rútunni úr sveitinni og vissi ekki hvort það væri æfing. Má ég drífa mig í æfingafötin og vera með?"


  „Vertu þá snöggur því upphituninni er að verða lokið."


  Kiddi skipti um föt í einum grænum hvelli og hljóp út á völl. Ásgeir sagði Kidda að hita sjálfur upp því hann væri að byrja skotæfingu fyrir hina. Kidda fannst það töluverð viðbrigði að hlaupa allt í einu á möl því hann hafði verið á grasi í allt sumar. Hann hitaði rækilega upp og fékk síðan að vera með í skotæfingunni. Strákarnir köstuðu kveðju á Kidda en Tryggvi var sá eini sem tók í hendina á honum. „Það er mikið að þú kemur, maður. Síðasti leikurinn í haustmótinu er eftir viku og það er úrslitaleikur við Fjölni."


  „Það er svo stutt í leik að ég fæ örugglega ekki að vera með," sagði Kiddi og þeir Tryggvi skiptust á nokkrum orðum í lágum hljóðum.


  „Strákar, hættið að kjafta og einbeitið ykkur að æfingunni," sagði Ásgeir þjálfari og beindi orðum sínum að Kidda og Tryggva. Kiddi var vel upplagður á æfingunni þótt rútuferðin hefði verið þreytandi. Það tók hann tiltölulega skamma stund að venjast mölinni og hann langaði til þess að sýna félögum sínum hvers hann væri megnugur.


  Ásgeir þjálfari stillti sér upp rétt utan vítateigs og strákarnir stóðu í röð, aðeins fjær markinu en hann, hver með sinn boltann. Þeir áttu að senda boltann á Ásgeir, sem gaf hann til baka, og þeir áttu annað hvort að skjóta viðstöðulaust að marki eða leggja boltann fyrst vel fyrir sig. Fyrsta skotið hjá Kidda fór himinhátt yfir markið og þá tísti í nokkrum strákum. „Byrjar ballið aftur," hugsaði Kiddi með sér. „Alltaf þarf ég að vera misheppnaður á æfingum með Æskunni." Hann sótti boltann í snarhasti og fór aftast í röðina. Gummi var næsti maður á undan Kidda í röðinni og hann gat ekki stillt sig um að líta glottandi aftur fyrir sig. „Það eru engar gæsir á flugi hérna þannig að þú skalt bara reyna að hitta í markið."


  Kiddi brosti bara og tók þetta ekkert nærri sér. Hann vissi að strákarnir gerðu grín hver að öðrum í tíma og ótíma og ákvað bara að vanda sig betur í næsta skoti. Þegar Ásgeir sendi boltann til baka á Kidda einbeitti hann sér að því skjóta hnitmiðað en ekki fast. Hann vissi að það stoðaði ekki að reyna að rífa netið í markinu. Kiddi fann að hann hitti boltann vel með ristinni og hann þaut um loftið og hafnaði efst í markhorninu. „Vel gert, Kiddi," sagði Ásgeir þjálfari og strákarnir tóku undir með honum. Kiddi lét sem þetta hefði ekki komið honum neitt á óvart og honum varð hugsað til snúrustauranna í sveitinni sem hann notaði sem mark. Þegar næsta skot Kidda hafnaði líka efst í samskeytunum litu félagar hans á hann spurnaraugum. Kidda stökk ekki bros heldur hljóp aftast í röðina. „Það mætti halda að þú hefðir verið að æfa með Liverpool í allt sumar," sagði Guðni og klappaði á öxlina á Kidda.


  Kiddi átti hvert skotið á fætur öðru, sem hafnaði í netinu, og alltaf lagði hann áherslu á að halla sér vel yfir boltann og skjóta þéttingsfast. Hann vissi að ef hann hugsaði bara um að skjóta fast væri það tilviljunum háð hvert boltinn færi. Þegar skotæfingunni var lokið var skipt á tvö mörk og leikið í tæpan klukkutíma. Ásgeir stillti upp tveimur liðum og lét þá spila saman sem áttu að vera í byrjunarliðinu gegn Fjölni um helgina. Kiddi var vitaskuld í varaliðinu en fékk engu að síður að leika úti á kanti. Hann var staðráðinn í því að leggja sig allan fram því hann vildi ólmur komast í sextán manna hópinn fyrir leikinn.


  Kidda gekk á vel á æfingunni og kom strákunum sífellt á óvart. Honum fannst hann vera líkamlega sterkari og sneggri í hreyfingum en nokkru sinn fyrr. Nánast undantekningarlaust tókst honum að komast upp að endamörkum og gefa góða sendingu fyrir markið. Hann lék Palla varnarmann oft grátt og stakk hann af á sprettinum. Þrátt fyrir vaska framgöngu Kidda tapaði liðið hans á æfingunni en hann var þó ánægður með sína frammistöðu. Þegar æfingunni var lokið og allir búnir að teygja á vöðvunum sagði Ásgeir að hann myndi velja sextán manna hópinn eftir tvær æfingar. Kiddi var ánægður með að fá fleiri tækifæri til þess að sanna sig og hélt glaður í bragði, ásamt Tryggva, inn búningsklefann. „Þú varst svakalega góður á æfingunni," sagði Tryggvi og greip í handlegginn á Kidda. „Ef þú heldur svona áfram verður þú örugglega í hópnum í leiknum við Fjölni."


  „Verða hinir, sem eru búnir að æfa í allt sumar, þá ekki spældir?" spurði Kiddi.


  „Það verður þá bara að hafa það. Ásgeir hlýtur að velja bestu leikmennina hverju sinni. Hann veit líka að þú hefur æft vel í sumar og ert tilbúinn til þess að sanna þig."


  „Já, kannski," sagði Kiddi. „Vonandi velur hann mig en samt verð ég að reyna að vera ekki svekktur ef hann gerir það ekki."


  „Það kemur bara í ljós," sagði Tryggvi. Strákarnir spurðu Kidda margs þegar þeir voru komnir inn í búningsklefann. Þeir spurðu hvað hann hefði verið að gera, hvernig hann hefði æft sig og þar fram eftir götunum. Kidda þótt vænt um að vera allt í einu einhvers virði í hópnum og núna vissi hann að þeir, sem sýna góðan árangur og vilja, njóta virðingar.


  Á næstu tveimur æfingum hélt Kiddi uppteknum hætti. Ásgeir þjálfari varð undrandi á þeim framförum, sem höfðu orðið hjá honum, og spurði Tryggva hvað hefði eiginlega komið fyrir vin hans. Tryggvi sagði bara að Kiddi hefði æft vel og reynt að fara eftir því sem Ásgeir hefði sagt við hann vor. „Kiddi hlýtur að hafa æft nótt og dag því hann er allt annar fótboltamaður en í vor," sagði Ásgeir.


  „Spáðu þá í það hvernig hann verður eftir nokkur ár ef hann heldur áfram að æfa svona vel," sagði Tryggvi og lagði inn gott orð fyrir besta vin sinn.


  Eftir síðustu æfinguna fyrir leikinn við Fjölni kallaði Ásgeir strákana saman inní búningsklefa og tilkynnti liðið sem átti að byrja leikinn. Byrjunarliðið kom Kidda ekki á óvart en hann beið spenntur eftir því hvort hann fengi að vera varamaður. „Ég verð að fá að spila einn leik áður en skólinn byrjar," hugsaði Kiddi því hann vissi að ef hann myndi spila vel yrði hann jafn vinsæll í skólanum í vetur og hinir íþróttastrákarnir.


  „Strákar, við verðum að leggja allt í sölurnar á morgun gegn Fjölni því með sigri í þeim leik verðum við meistarar," sagði Ásgeir. „Þess vegna verðum við að tefla fram sterkasta leikmannahópnum sem völ er á. Eins og þið hafið tekið eftir hefur Kiddi staðið sig mjög vel á öllum æfingunum vikunni og þess vegna er hann í hópnum. Þótt hann hafi ekkert leikið í sumar hefur hann æft vel og er því einn af okkur."


  Tryggvi blikkaði Kidda þegar Ásgeir hældi honum og Kiddi gat ekki annað en brosað. Hann var ánægður með að fá tækifæri til þess að spreyta sig í leiknum. „Kannski verður svo ekkert skipt inn á," hugsaði Kiddi og leysti reimarnar á skónum. „Það liggur við að maður vilji að liðinu gangi ekkert allt of vel til þess að Ásgeir skipti mér inn á." Kiddi passaði sig á því að hugsa ekki upphátt því hann vissi að hann mátti ekki hugsa svona. Hann varð að hugsa fyrst um árangur liðsins áður en hann hugsaði um sjálfan sig.


  „Það mætti halda að þú hefðir fengið einhverja fótboltasprautu í rassinn í sumar, Kiddi," sagði Gummi fyrirliði þegar hann gekk framhjá Kidda.


  „Já, kannski hef ég fengið einhverja sprautu," svaraði Kiddi. „Annars er grasið í sveitinni bara svo hollt," bætti hann við mjög alvörugefinn en Gummi skildi ekki alveg hvað hann átti við. „Svo fannst mér bara miklu skemmtilegra að æfa með beljunum í sumar heldur en þér og þú sérð hver árangurinn er."


  Tryggvi og nokkrir strákar hlógu dátt þegar þeir sáu fýlusvipinn á Gumma því það var svo sjaldan sem einhverjum tókst að stinga upp í hann.


  Sigurinn


  Það var töluverður spenningur í Kidda þegar strákarnir hittust rétt fyrir leikinn og hann iðaði í skinninu eftir að fá að spila. Ásgeir renndi í gegnum þau leikkerfi, sem búið var að æfa, og átti að beita gegn Fjölni. Kiddi fylgdist vel og vandlega með öllu og sérstaklega því, sem Gummi átti að gera, því í raun var Kiddi varamaður hans. Þegar upphituninni var lokið komu strákarnir aftur inní búningsklefann og stöppuðu stálinu hver í annan. „Strákar, nú spilum við með hjartanu og gefum okkur alla í leikinn," sagði Tryggvi. „Við vitum að það gerist ekkert af sjálfu sér og það verður að hafa fyrir hlutunum. Leggjum okkur fram um að vinna fyrstu skallaeinvígin og fyrstu návígin, strákar, því þannig öðlumst við sjálfstraust."


  Strákarnir mynduðu hring og lögðu handleggina hver yfir annars herðar þegar dómarinn var búinn að gefa merki um að liðin ættu að fara út á völl. „Stákar, svo berjumst við allir og vinnum bikarinn," öskraði Gummi og bætti við: „Hverjir vinna leikinn?"


  „Æskan!" hrópuðu strákarnir í einum kór og hlupu svo út á völl. Nokkuð margir áhorfendur voru mættir til þess að fylgjast með því leikurinn var sá síðasti á keppnistímabilinu og bikarinn í húfi. Kiddi fékk sér sæti á varamannabekknum og leit yfir lið Fjölnis. Honum fannst strákarnir í Fjölni miklu stærri og sterklegri en leikmenn Æskunnar og varð því dálítið áhyggjufullur. „Jæja, það vinnst ekki allt með stærð og styrk," hugsaði hann með sér og dómarinn flautaði til leiks. Hvatningaróp áhorfenda byrjuðu strax og átti Æskan mun stærri hóp stuðningsmanna eins og oft vill verða með heimalið. Leikmenn Fjölnis náðu strax góðum tökum á miðju vallarins og sást það á Ásgeiri að hann var áhyggjufullur. „Strákar, passið þið þennan slána," sagði hann við sjálfan sig þegar einn af hæstu mönnum Fjölnis átti hörkuskot rétt yfir mark Æskunnar.


  Leikmenn beggja liða áttu stundum í erfiðleikum með að hemja boltann á mölinni og var því töluvert um kýlingar og rangar sendingar. Allir börðust af miklum krafti og voru Fjölnismenn mun ágengari. Þeir sóttu stíft að marki Æskunnar. Þegar fyrri hálfleik var í þann mund að ljúka og rétt áður en dómarinn flautaði til leikhlés skoruðu þeir fallegt mark.


  Ásgeir messaði yfir sínum mönnum í hálfleik og hvatti þá til þess að vanda sendingarnar. Kiddi beið eftir því að hann segði sér að fara að hita upp því hann vildi endilega spila með í seinni hálfleik. „Strákar, ef þið gefið ykkur ekki alla í leikinn skipti ég varamönnunum inn á," sagði Ásgeir og barði í borðið.


  Það hvorki gekk né rak hjá liðunum í upphafi seinni hálfleiks og var Ásgeir farinn að grípa fyrir andlitið. Hvert marktækifæri Fjölnis á fætur öðru rann útí sandinn en Kiddi sá að Tryggvi og félagar hans áttu í vandræðum.


  „Kiddi, farðu að hita upp," sagði Ásgeir skyndilega og Kiddi spratt á fætur. Hann gætti þess þó að reka ekki höfuðið í skýlið eins og síðast þegar hann fór að hita upp. Kiddi var snöggur að hita upp og Ásgeir kallaði hann til sín. „Ég ætla að taka Gumma út af því hann er farinn að haltra og þú tekur stöðuna hans. Haltu því bara áfram sem þú hefur verið að gera á æfingum að undanförnu," sagði Ásgeir og bað línuvörðinn um skiptingu. Gummi haltraði meira en nokkru sinni fyrr, þegar hann var kallaður af leikvelli, til þess að sýna öllum af hverju hann var tekinn út af.


  Kiddi fékk fljótt góða sendingu upp vinstri kantinn og stakk bakvörðinn af á sprettinum. Síðan gaf hann góða sendingu fyrir markið en þar var enginn leikmanna Æskunnar. Kiddi hljóp strax til baka og kallaði til félaga sinna að þeir yrðu að sækja til þess að skora mörk. Leikurinn jafnaðist smám saman og var Kiddi undrandi á því hversu oft hann fékk boltann frá samherjum sínum. Hann fann að þeir treystu á hann og við það jókst sjálfstraustið til muna. Tryggvi var orðinn þreyttur því hann hafði hlaupið eins og óður allan leikinn en fengið lítinn stuðning. Kidda gekk vel á kantinum og var bakvörðurinn orðinn sár og svekktur og skellti Kidda harkalega þegar hann náði að senda boltann gegnum klofið á honum. Kiddi reis á fætur eins og ekkert hefði í skorist, og hélt áfram. Honum fannst mjög óþægilegt að detta á mölinni en lét ekki aðra sjá það.


  Ásgeir þjálfari kallaði til strákanna að það væru um tíu mínútur eftir af leiknum og að þeir yrðu að herða sóknina. Strákarnir hvöttu hver annan en Fjölnismenn voru fastir fyrir í vörninni. Enn og aftur tókst Kidda að leika á bakvörðinn og komast upp að endamörkum. Hann gaf góða sendingu inní vítateiginn og þar kom Tryggvi á fullri ferð og skallaði boltann í markið. Kiddi hoppaði upp í loftið því hann vissi að hann hafði átt mestan þátt í markinu. Strákarnir hópuðust í kringum Tryggva og fögnuðu innilega. Ásgeir var ekkert allt of ánægður með það hversu seinir þeir voru til baka og kallaði til þeirra að enn væri tími til þess að skora eitt mark til viðbótar.


  Fjölnismenn tóku miðju og áhorfendur létu vel í sér heyra. Kidda fannst skrýtið að spila alvöruleik, sem svo margir fylgdust með, og hann velti því fyrir sér hvort áhorfendum fyndist hann hafa leikið vel. Í þann mund barst boltinn til hans og Kiddi sendi hann strax aftur fyrir sig í átt til bakvarðarins. Kiddi gleymdi að líta til baka þegar hann sendi boltann og gaf hann óvart beint fyrir fæturna á andstæðingi. Kiddi hafði gleymt sér í hugsuninni um hvað öðrum fyndist um framgöngu hans í leiknum og það var ekki að sökum að spyrja. Hann missti einbeitinguna og sendingin varð ónákvæm. Bakvörður Æskunnar bjóst ekki við svona slæmri sendingu og mótherji hans tók við boltanum og stakk sér inn fyrir vörnina. Kiddi var fljótur að átta sig á mistökum sínum og hljóp eins og fætur toguðu í vörnina. Hann fór fljótt fram úr bakverðinum og þegar hann nálgaðist vítateiginn var enn töluverður spotti í Fjölnisstrákinn sem var að komast í dauðafæri. Kiddi sá strax að eini möguleikinn á því að ná til boltans væri að renna sér og skriðtækla andstæðinginn. Hann vissi að það yrði sárt því mölin var nokkuð gróf en Kiddi vildi ekki eiga sök á tapi í leiknum. Án þess að hugsa sig um tvisvar renndi sér á hliðinni á eftir mótherjanum og náði að krækja í boltann með tánum í þann mund sem strákurinn sparkaði í boltann. Kiddi fann til sársauka þegar hann rann eftir mölinni en hann var með hugann við allt annað. Strákurinn datt kylliflatur því hann bjóst ekki við að einhver næði að setja fótinn fyrir sig. Kidda hélt áfram að renna þegar hann var búinn að pota boltanum í burtu og skipti engum togum að strákurinn rak hnéð í höfðuð á Kidda um leið og hann datt.


  Kiddi fann til sársauka í höfðinu og áttaði sig strax á því að honum blæddi. „Víti," hrópuðu allir leikmenn Fjölnis en dómarinn sá að Kiddi hafði stolið boltanum á fullkomlega löglegan hátt. Boltinn rann aftur fyrir endamörk en Kiddi lá eftir í mölinni með skurð á augabrúninni.


  „Fljótur, Ásgeir," kallaði Tryggvi þegar hann sá hvernig komið var fyrir besta vini sínum og Ásgeir kom með sjúkratöskuna í einum grænum hvelli. Flestir leikmenn Æskunnar hópuðust í kringum Kidda en þeir, sem þoldu ekki að sjá blóð, litu í aðra átt. Blóðið lak úr augabrúninni en Kiddi fann ekki mikið til þótt hann áttaði sig á því hvað hafði gerst. Fyrst varð hann dálítið hræddur en þegar Ásgeir skolaði mesta blóðið í burtu róaðist hann.


  „Þú verður að koma út af, Kiddi," sagði Ásgeir og hjálpaði honum að standa á fætur.


  Kiddi var gramur vegna þess sem hafði gerst og neitaði að fara af leikvelli. „Eg er nýkominn inn á og fer sko ekki fet út af. Leikurinn er að verða búinn og ég get alveg klárað hann."


  „Já, en það er ekkert vit í því að láta þig halda áfram svona. Sárið gæti bara opnast meira," sagði Ásgeir. „Svo er lærið á þér eitt flakandi sár eftir mölina og ekki blæðir minna þar."


  Kiddi leit niður og sá að stuttbuxurnar voru útataðar blóði vinstra megin og ljótar rispur voru á lærinu. „Þetta er allt í lagi," sagði Kiddi og lagaði sokkinn sem hafði runnið niður. „Settu bara plástur á skurðinn fyrir ofan augað og þá er allt í lagi."


  „Ef þú endilega vilt máttu halda áfram en þú kemur strax út af ef það blæðir mikið undan plástrinum."


  „Já, já," svaraði Kiddi og reyndi að hreinsa mesta skítinn úr sárinu á lærinu.


  Dómarinn hafði dæmt hornspyrnu á Æskuna en Siggi markvörður greip boltann örugglega þegar hann kom fyrir markið. Kiddi hélt áfram eins og ekkert hefði í skorist og Æskan var farin að sækja stíft að marki Fjölnis. Þegar rétt um mínúta var til leiksloka fékk Kiddi boltann á miðjum eigin vallarhelmingi og gaf á Tryggva sem sýndi sig á miðjunni. Bakvörður Æskunnar kallaði síðan á boltann og hljóp Kiddi þá inn á miðjuna og aftur fyrir Tryggva til þess að opna leið fyrir bakvörðinn. Tryggvi sendi boltann á bakvörðinn og fékk hann svo aftur eftir vel heppnað þríhyrningsspil. Tryggvi tók á rás með boltann upp kantinn með mótherja á hælunum en Kiddi tók á sprett í átt að vítateig Fjölnis. Hann sá fram á að Tryggvi myndi ná að senda boltann fyrir markið innan skamms og hikaði því eitt augnablik á vítateigslínunni. Þegar sendingin kom fyrir markið sá Kiddi hvert boltinn stefndi og hljóp í átt að varnarmanni Fjölnis sem gerði sig líklegan til þess að skalla hann í burtu. Kiddi vissi að þetta væri hugsanlega síðasta tækifærið í leiknum og hann yrði að stökkva hærra en varnarmaðurinn til þess að ná til boltans. Honum varð hugsað til skurðsins á augabrúninni og viss að það yrði sárt ef boltinn myndi lenda á honum.


  „Tek'ann," kallaði varnarmaðurinn þegar boltinn kom fyrir markið. Kiddi gaf allt, sem hann átti, í stökkið og notaði handleggina til þess að halda jafnvægi í stökkinu. Áður en varnarmaðurinn gat áttað sig kom Kiddi svífandi fram fyrir hann og skallaði boltann firnafast efst í samskeytin. Hann kom niður á jörðina en staldraði aðeins skamma stund við því hann hoppaði upp í loftið af fögnuði og félagar hans stukku á hann.


  „Laglegt, Kiddi. Þú ert algjör hetja," heyrði Kiddi kallað en hann var í sigurvímu innan um strákana. Tryggvi kom hlaupandi og stökk í fangið á Kidda sem var aftur orðinn alblóðugur í andlitinu. Boltinn lenti beint á skurðinum en ánægjan yfir markinu var sársaukanum yfirsterkari. Dómarinn rak strákana yfir á sinn vallarhelming því leiknum var ekki lokið en skömmu eftir að leikmenn Fjölnis tóku miðju gall flauta dómarans. Leiknum var lokið og áhorfendur þustu inn á völlinn. Kiddi fann skrýtna strauma fara um líkamann og honum hafði aldrei liðið eins vel á ævinni. Hann vissi að hann var hetja leiksins því flestir hópuðust í kringum hann og óskuðu honum til hamingju.


  „Jæja, þú ert aldeilis búinn að sanna þig, Kiddi," sagði Ásgeir þegar hann tók í hendina á Kidda eftir leikinn. Kiddi fékk klút til þess að halda við sárið á augabrúninni og þurrka blóðið úr andlitinu. „Þú ert eins og sært naut," sagði Tryggvi þegar þeir fögnuðu sigri og fylgdust með Gumma taka á móti bikarnum.


  „Eins gott að Blóðbankinn er ekki á staðnum því maður feng örugglega ekki að vera í friði," sagði Kiddi og brosti út að eyrum.


  „Hverjir eru bestir?" hrópaði Gummi þegar hann kom með bikarinn inn í miðjan leikmannahópinn og lyfti honum hátt upp með báðum höndum.


  „Æskan!” hrópuðu flestir nærstaddra en leikmenn Fjölnis gengu niðurlútir í burtu. Þeir óskuðu strákunum þó til hamingju með sigurinn eins og sannir íþróttamenn.


  „Nú höldum við sko partý í kvöld. Það er alveg á hreinu," sagði Siggi markmaður og stakk upp á því að hittast heima hjá Gumma.


  „Það er í fínu lagi," sagði Gummi og strákarnir öskruðu af kæti. Leikmennirnir tíndust nú hver af öðrum af vellinum inní búningsklefann en Kiddi var seinn fyrir því hann fann talsvert til í fætinum. Honum varð hugsað til myndanna af hetjunum sem héngu uppi á vegg í herberginu hans og upplifði sigurmarkið sitt í huganum. „Kannski hafa litlir strákar plakat með mér uppi á vegg eftir tíu ár," hugsaði Kiddi en allt í einu snarstansaði hann.


  „Sóley! Hvað ert þú að gera hér?" Kidda brá rosalega því hann bjóst alls ekki við að sjá Sóleyju á þessari stundu. „Hva, viltu að ég fari?" sagði hún og brosti.


  „Nei, auðvitað ekki en af hverju ertu ...?"


  „Ég kom bara til þess að sjá þig spila. Það er hræðilegt að sjá þig. Ertu stórslasaður? Sóleyju brá töluvert þegar hún kom nær Kidda því skurðurinn á augabrúninni var opinn og rispurnar á lærinu litu illa út. „Það er allt í lagi að fá smásár fyrst við unnum."


  „Smásár," sagði Sóley og fannst hún verða að snerta augabrúnina. „Þetta er ekkert smásár. Hvað ætlarðu að gera í kvöld?" spurði hún íbyggin og leit á Kidda.


  Hann leit í kringum sig til þess að fullvissa sig um að enginn úr liðinu væri nálægur. „Við ætluðum eiginlega partý en ég er ekkert viss um að ég nenni," sagði Kiddi því hann bjóst við að hún væri með annað í huga.


  „Ég var að spá í hvort við ættum ekki að fara í bíó og leiðast," sagði Sóley og rétti Kidda höndina.


  „En hvað með strákinn sem ...?"


  Kiddi fékk ekki að klára setninguna því Sóley greip fram fyrir honum. „Hvaða strák? Það er enginn annar strákur."


  


  ###


  Um höfundinn


  [image: ]


  


  Vissir þú að á 5 mínútna fresti, allt árið um kring, fer bók eftir Þorgrím Þráinsson í útleigu á bókasöfnum. Vissir þú að Þorgrímur spilaði fjölda landsleikja í knattspyrnu og var fyrirliði Vals í mörg ár? Vissir þú að París er hans eftirlætisborg og hann segist hafa búið þar fyrir 200 árum? Þorgrímur er þriggja barna faðir, ólst upp í Reykjavík og Ólafsvík og er stúdent frá Menntaskólanum í Reykjavík árið 1980. Nokkrum árum eftir stúdentsprófið varð hann þreyttur á Íslandi og skellti sér í frönskunám í Sorbonne háskóla í París. Að því loknu starfaði hann sem blaðamaður og ritstjóri Íþróttablaðsins og síðan var hann framkvæmdastjóri tóbaksvarnanefndar um átta ára skeið. Síðustu ár hefur hann unnið við að halda fyrirlestra í grunnskólum landsins undir yfirskriftinni; Eltu drauminn þinn!

Bækur Þorgríms eru orðnar 36 talsins. Hann hefur í tvígang hlotið Íslensku barnabókaverðlaunin, fyrst árið 1997 fyrir bókina Margt býr í myrkrinu og aftur árið 2010 fyrir Ertu Guð, afi? Spennusöguna Núll núll 9 völdu íslensk börn bestu bók ársins 2009 og hlaut hún því Bókaverðlaun barnanna. Ári síðar hlaut Ertu Guð afi? sömu verðlaun.Hann var borgarlistamaður Reykjavíkur árið 2013.

Fyrsta skáldsaga hans fyrir fullorðna, Allt hold er hey, kom út 2004.





Bækur eftir Þorgrím Þráinsson

1989 - Með fiðring í tánum*

1990 - Tár, bros og takkaskór

1991 - Mitt er þitt

1992 - Bak við bláu augun*

1992 - Lalli ljósastaur*

1993 - Spor í myrkri*

1994 - Kvöldsögur

1994 - Amo Amas

1995 - Sex augnablik*

1996 - Meistari Jón, predikari af Guðs náð

1997 - Margt býr í myrkrinu

1998 - Nóttin lifnar við

1998 - Hjálp, Keikó, hjálp

2000 - Hlæjandi refur

2000 - Kýrin sem hvarf

2003 - Litla skrímslið

2003 - Svalasta 7an*

2004 - Undir 4 augu*

2004 - Allt hold er hey*

2007 - Tár, bros og takkaskór, kilja

2007 - Hvernig gerirðu konuna þína hamingjusama

2008 - Litla rauða músin*

2008 - Þriðji ísbjörninn

2008 - Núll núll 9

2009 - Þokan*

2010 - Ertu Guð, afi?

2011 - Steina-Petra

2011 - Áfram, hærra!

2012 - Krakkinn sem hvarf*

2014 - Núi & Nía

2014 - Hjálp*

2015 - Nía fýkur burt (Núi & Nía)

2015 - Ég elska máva*

2016 - Henry og hetjurnar*

2017 - Henry hittir í mark*

2018 -Íslenska kraftaverkið : á bak við tjöldin

2018 - Henry rænt í Rússlandi*






* Fáanleg sem rafbók

